
ᒥᓂᔅᑕᐅᑉ ᐅᖃᐅᓯᒃᓴᖓ
ᖁᕕᐊᓱᑉᐳᖓ ᑐᓂᓯᔪᓐᓇᕋᒪ ᑮᓇᐅᔭᑦ ᐃᑲᔫᓯᐊᕈᑕᐅᓲᑦ ᓄᓇᕗᒻᒥ 
ᐃᓕᓐᓂᐊᖅᑎᓄᑦ ᕿᒥᕐᕈᔭᐅᓂᖓ ᐊᑕᖏᑦᑎᐊᖅᑐᒥᒃ ᐃᓗᓕᖏᓐᓂ 
ᐅᓂᒃᑳᓕᐊᖅ. ᑖᓐᓇ ᐅᓂᒃᑳᓕᐊᖑᓯᒪᔪᑦ ᒪᕐᕉᓐᓂᒃ ᐊᕐᕌᒎᓐᓂᒃ 
ᕿᒥᕐᕈᔭᐅᓯᒪᕗᖅ, ᑲᑎᖅᓱᖅᑕᐅᓯᒪᓪᓗᓂ ᖃᓄᖅᑑᕈᑕᐅᓪᓗᓂᓗ 
ᐋᖅᑭᔅᓯᒪᑦᑎᐊᖅᑐᒥ ᐊᑐᑕᐅᔪᓐᓇᖅᑐᓂ ᑲᔪᓯᓂᖃᕈᓐᓇᖁᓪᓗᒋᑦ 
ᐃᑲᔫᓯᐊᖑᕙᑦᑐᑦ ᓄᓇᕗᒻᒥ ᐃᓕᓐᓂᐊᖅᑎᓄ ᐊᑐᖅᑕᐅᒍᓐᓇᕐᓗᓂ 
ᓄᓇᕗᒻᒥ ᐃᓕᓐᓂᐊᖅᑎᓄᑦ ᐃᓕᓐᓂᐊᑲᓐᓂᖅᑎᓪᓗᒋ ᖁᑦᑎᓂᖅᓴᒥᑦ.

ᑲᑐᔾᔨᑕ ᐊᑐᓕᕈᔨᓯᒪᕗᖅ ᐱᐅᓯᒋᐊᒃᑲᓂᖁᔨᓪᓗᓂ 
ᐊᑐᕐᓂᖃᑦᑎᐊᖅᑐᒥ ᐊᑐᑦᑎᐊᕈᓐᓇᖅᑐᒥᓗ ᑮᓇᐅᔭᑦ 
ᐃᑲᔫᓯᐊᖑᕙᑦᑐᓄᑦ ᓄᓇᕗᒻᒥ ᐃᓕᓐᓂᐊᖅᑎᓄᑦ 
ᐊᒻᒪᓗ ᐱᐅᓯᕚᓪᓕᖅᑎᑕᐅᓗᓂ ᐃᑲᔪᖅᑐᐃᒍᓐᓇᕐᓂᐊᕐᒪᑦ 
ᐃᓕᓐᓂᐊᕆᐊᒃᑲᓐᓂᖅᐸᑦᑐᓄᑦ. ᖃᐅᔨᒪᔪᒍᑦ ᑖᒃᑯᐊ ᐊᓯᔾᔨᕆᐊᖅᑕᐅᔪᑦ 
ᑮᓇᐅᔭᑦ ᐃᑲᔫᓯᐊᖑᕙᑦᑐᓄᑦ ᓄᓇᕗᒻᒥ ᐃᓕᓐᓂᐊᖅᑎᓄᑦ 
ᑕᐃᒪᐃᒋᐊᖃᖅᓯᒪᒻᒪᑕ ᑎᑭᐅᑎᓇᓱᑦᑕᑎᓐᓅᕈᓐᓇᖁᓪᓗᑕ 
ᐊᒥᓲᓂᖅᓴᑦ ᐃᓕᓐᓂᐊᕆᐊᒃᑲᓐᓂᖅᐸᑦᑐᑦ ᐱᔭᕇᑦᑎᐊᕈᓐᓇᖁᓪᓗᒋᑦ 
ᐃᖅᑲᓇᔭᕈᓐᓇᖅᓯᑦᑎᐊᖁᓪᓗᒋᓪᓗ.

ᑖᒃᑯᐊ ᐊᑐᓕᖁᔭᐅᓯᒪᔪᑦ ᐅᓂᒃᑳᕐᒦᑦᑐᑦ ᐊᓯᔾᔨᕆᐊᖁᔨᓪᓚᕆᑉᐳᑦ ᑮᓇᐅᔭᓂᑦ ᐊᒥᓱᕈᕆᐊᖅᓯᑐᐃᓐᓇᖏᓪᓗᑎ ᑭᓯᐊᓂ 
ᐊᑕᖐᔪᒥᑦ ᐃᑲᔪᖅᓱᐃᑲᓐᓂᕈᓐᓇᖁᓪᓗᒋᑦ ᐃᓕᓐᓂᐊᖅᑏᑦ ᐱᔭᕇᑦᑎᐊᕈᓐᓇᖅᓯᖁᓪᓗᒋ ᐃᓕᓐᓂᐊᖅᑕᒥᓐᓂ. ᑖᓐᓇ 
ᐅᓂᒃᑳᖅ ᐊᓯᔾᔨᕆᐊᖁᔨᓯᒪᒋᕗᑦ ᑖᔅᓱᒪ ᐱᓕᕆᐊᑉ ᑎᑎᕋᖅᑕᐅᕕᖓᓂ ᐱᐅᓯᒋᐊᖅᑕᐅᖁᓪᓗᒍ ᐊᑐᑦᑎᐊᖅᑐᒥᓪᓗ 
ᐱᔭᐅᔪᓐᓇᑦᑎᐊᓕᖁᓪᓗᒋ ᐱᔭᕆᐊᑭᑦᑑᓗᓂᓗ ᐅᓪᓗᒥ ᐃᓕᓐᓂᐊᖅᑎᓄᑦ ᓯᕗᓂᔅᓴᑎᓐᓂᓪᓗ ᐃᓕᓐᓂᐊᖅᑎᐅᓛᖅᑐᓄᑦ.

ᖁᔭᓐᓇᒦᕈᒪᔪᖓ ᑮᓇᐅᔭᓂ ᐃᑲᔫᓯᐊᕈᑕᐅᓲᑦ ᓄᓇᕗᒻᒥ ᐃᓕᓐᓂᐊᖅᑎᓄᑦ ᐱᓕᕆᔨᖏᓐᓄᑦ, ᐱᖃᓯᐅᑎᓗᒋᑦ 
ᐃᖅᑲᓇᐃᔭᖅᑏᑦ ᐃᓕᓐᓂᐊᕐᓂᕆᔨᒃᑯᑦ ᐱᓕᕆᕝᕕᖓᓐᓂ ᐊᒻᒪᓗ ᓄᓇᕗᑦ ᑐᖓᕕᒃᑯᑦ ᐃᖅᑲᓇᐃᔭᖅᑎᖏᓐᓂ, 
ᐱᕕᔅᓴᖏᓐᓄᑦ, ᐊᒃᓱᕈᕐᓂᖏᓐᓄᑦ, ᐱᔪᒪᓂᖏᓐᓄᓪᓗ ᐱᓕᕆᑎᓪᓗᒋᑦ ᐱᐅᓂᖅᐹᒥᑦ ᐊᑐᖅᑕᐅᔪᓐᓇᕋᔭᖅᑐᒥᓂ 
ᐱᐅᓯᒋᐊᖅᑕᐅᑎᓪᓗᒍ ᑮᓇᐅᔭᓂ ᐃᑲᔫᓯᐊᕈᑕᐅᓲᑦ ᓄᓇᕗᒻᒥ ᐃᓕᓐᓂᐊᖅᑎᓄ ᐱᓕᕆᐊᕐᒥᑦ. ᐱᓕᕆᖃᑎᒋᔭᒃᑲ 
ᓇᓗᓇᐃᖅᓯᓚᐅᖅᐳᑦ ᓄᓇᕗᑦ ᑐᙵᕕᒃᑯᑦ ᐱᖃᑕᐅᑦᑎᐊᓚᐅᕐᒪᑕ ᐊᑑᑎᖃᓪᓚᕆᑦᑐᑎᒃ ᕿᒥᕐᕈᓂᐅᔪᒥ. 
ᑕᐃᒪᐃᒃᑲᓐᓂᕈᒪᕗᒍᑦ ᑲᔪᓯᓗᑕ ᐱᓕᕆᖃᑎᒌᓐᓂᕐᒥ ᐅᐸᒐᓱᑦᑕᕗᑦ ᒥᔅᓯᖃᑦᑎᐊᖁᓪᓗᒍ ᐱᓕᕆᐊᕗᑦ ᐊᒻᒪᓗ 
ᐱᐅᓯᕚᓪᓗᖁᓪᓗᒍ ᐃᓕᓐᓂᐊᖅᑎᖁᑎᒋᔭᑦᑎᓐᓄ.

ᖃᐅᔨᒪᔪᐃᓐᓇᐅᒐᑦᑕ ᖃᓄᑐᐃᓐᓇᖅ ᑐᕌᒐᕆᔭᐅᔪᑦ ᐱᔪᒪᓂᖃᑦᑎᐊᕐᓂᖅᑕᖃᕆᐊᖃᕐᒪᑦ, ᑐᓂᓯᒪᓂᖃᕐᓗᓂᓗ, 
ᐊᒻᒪᓗ ᐃᑲᔪᖅᑐᖅᑕᐅᑦᑎᐊᕐᓂᖃᕐᓗᓂ. ᐃᓕᓐᓂᐊᖅᑎᖁᑎᕗᑦ ᐃᔨᒋᔭᖃᖅᑎᓪᓗᒋᑦ ᐃᓕᓐᓂᐊᑲᓐᓂᕐᓂᕐᒥ 
ᖁᑦᑎᓂᖅᓴᒧ, ᐱᐅᓂᖅᐹᒃᑯᑦ ᐸᕐᓇᐃᓯᒪᒋᐊᖃᖅᐳᒍᑦ ᐊᑲᐅᙱᓕᐅᕈᑎᐅᕙᑦᑐᓂ ᐲᔭᐃᓗᑕ ᐃᑲᔪᖅᓱᕐᓗᒋᓪᓗ ᐊᒻᒪᓗ 
ᐱᔭᕇᑦᑎᐊᕈᓐᓇᖅᓯᖁᓪᓗᒋᑦ.

ᑖᓐᓇ ᕿᒥᕐᕈᓂᖅ ᐊᑐᐃᓐᓇᐅᑎᑦᑎᕗᖅ ᖃᓄᐃᒋᐊᕈᑎᔅᓴᐅᔪᓂ ᐱᔭᕇᖅᑕᐅᓗᓂ ᑕᑯᓐᓇᙳᐊᖅᑕᐅᕙᑦᑐᒥ ᑮᓇᐅᔭᓂ 
ᐃᑲᔫᓯᐊᕈᑕᐅᓲᑦ ᓄᓇᕗᒻᒥ ᐃᓕᓐᓂᐊᖅᑎᓄᑦ ᐱᓕᕆᐊᕐᒥ, ᐃᓕᓴᖅᓯᕗᖓ ᑖᓐᓇᒃᑯᐊ ᐊᑐᓕᖅᑎᑕᐅᔪᐃᓐᓇᐅᑉᐸᑕ 
ᐊᑭᑐᔪᒻᒪᕆᐅᓂᐊᕐᓂᖓᓂᒃ. ᓂᕆᐅᑦᑎᐊᖅᐳᖓ ᐃᓱᒪᓕᐅᕈᑕᐅᒃᑲᓐᓂᕐᓂᐊᖅᑐᓂ ᕿᓂᖅᑎᓪᓗᑕ ᓯᕗᓪᓕᐅᔾᔭᐅᖁᔭᐅᔪᓂ 
ᐊᑭᒋᓂᐊᖅᑕᖏᓐᓂᓪᓗ ᐊᑐᓕᖁᔭᐅᓯᒪᔪᓂ ᐊᒻᒪᓗ ᐃᓱᒪᒋᒋᐊᕐᓗᒋᑦ ᐱᑦᑎᐊᖅᓯᒪᔪᒃᑯᑦ ᐱᒋᐊᖅᑕᐅᓂᐊᕐᓂᖓᓂ 
ᐃᓱᒪᓕᐊᕆᔭᐅᓯᒪᑦᑎᐊᖅᑐᒥ ᐱᓕᕆᐊᖑᓯᒪᔪᓂ ᐅᓂᒃᑳᕐᒥ ᑐᐊᕐᕕᕐᓇᖅᑐᒃᑯᑦ ᑭᓯᐊᓂ ᐱᓪᓚᑦᑖᖅᑐᒃᑯᑦ 
ᐱᕕᒃᓴᖃᕈᓐᓇᕐᓂᒥᒃ. 

ᒥᓂᔅᑕ ᐹᒥᓚ ᕼᐊᑯᖓᒃ ᒍᕌᖦ
ᒥᓂᔅᑕ ᐃᓕᓐᓂᐊᕐᓂᓕᕆᔨᒃᑯᓐᓄᑦ

2 ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ

1	 ᑲᑐᔾᔨᓪᓗᑕ ᐱᖓᓲᔪᖅᑐᒋᓕᖅᑕᖓᓐᓂ ᒪᓕᒐᓕᐅᕐᕕᒻᒥ ᐱᓇᓱᐊᒐᓕᐊᖅ (2022)

ᑭᓱᒥᒃ ᐱᔾᔪᑎᖃᕐᒪᖔᑕ
ᐊᑭᓕᕐᓱᐃᔾᔪᑎᒋᕙᑦᑕᖏᓐᓂᒃ−ᐋᖅᑭᒋᐊᕐᓯᓂᖅ ᐃᓕᓐᓂᐊᕐᓂᓕᕆᓂᕐᒥ ᐃᓚᒋᔭᐅᒻᒪᑦ ᑕᓪᓕᒪᐅᑎᓪᓗᒋᑦ ᑐᐊᕕᕐᓇᖅᑐᑦ 
ᓯᕗᓪᓕᐅᔾᔭᐅᓂᐊᖅᑐᑦ ᓇᓗᓇᐃᖅᑕᐅᓯᒪᔪᑦ ᓄᓇᕗᑦ ᒐᕙᒪᒃᑯᖏᓐᓂᑦ (GN) ᑖᒃᑯᓇᓂ ᑲᑐᔾᔨᓗᑕ ᐱᓇᓱᐊᕈᑎᖏᓐᓂ 
(2022). ᑖᒃᑯᐊ ᓯᕗᓪᓕᐅᔾᔭᐅᔪᑦ ᓂᕈᐊᖅᑕᐅᔪᒻᒪᑕ ᐱᔾᔪᑎᖃᖅᑐᑎᒃ ᑐᕌᕈᑕᐅᔪᓐᓇᕐᖓᑕ ᐊᑑᑎᓕᒻᒥᒃ 
ᐋᖅᑭᒋᐊᕈᑕᐅᓗᓂ ᐃᓅᓯᖏᓐᓄᑦ ᓄᓇᕗᒻᒥᐅᓄᑦ ᐊᒻᒪᓗ ᑐᙵᕕᓕᐅᕈᑕᐅᓗᑎᒃ ᐊᓯᔾᔨᐸᓪᓕᐊᒍᑕᐅᓂᐊᖅᑐᓂᑦ 
ᓯᕗᓂᔅᓴᑎᓐᓂ ᑭᖑᕚᖑᓂᐊᖅᑐᓄᑦ. ᐋᖅᑭᒋᐊᖅᑕᐅᑉᐸᑕ ᐋᖅᑭᓯᒪᓂᖏᑦ ᐊᒻᒪᓗ ᐊᑑᑎᖃᕐᓂᖏᓐᓂᑦ ᑮᓇᐅᔭᓄᑦ 
ᐃᑲᔫᑎᐅᕙᑦᑐᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ (FANS) ᐊᒻᒪᓗ ᐊᓯᖏᑦ ᑐᕋᐃᓐᓇᖅᑐᒥᒃ ᑐᕋᐃᓐᓇᖏᑦᑐᒥᓪᓗ 
ᐃᑲᔫᑎᐅᕙᑦᑐᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑎᐅᕙᑦᑐᓄᑦ, ᐃᓚᒋᔭᐅᒻᒪᑦ ᐱᖓᓲᔪᖅᑐᒋᓕᖅᑕᖏᓐᓂ ᒪᓕᒐᓕᐅᕐᕕᒻᒥ 
ᑲᑦᑐᖓᐃᕈᑕᐅᓯᒪᔪᓂᑦ ᑲᒪᒋᔭᐅᓂᐊᖅᑐᓂᑦ ᐱᔭᕇᖅᑕᐅᑦᑎᐊᕐᓂᐊᕐᖓᑕ ᑖᒃᑯᐊ ᓯᕗᓪᓕᐅᔾᔭᐅᒍᒪᓯᒪᔪᑦ.1  

ᑲᑦᑐᖓᐃᕈᑎᖃᕐᓯᒪᑎᓪᓗᒋᑦ ᐱᔭᕇᕐᓯᒍᒪᓂᕐᒧᑦ ᑖᔅᓱᒥᖓ ᑐᐊᕕᕐᓇᖅᑐᒥᒃ ᓯᕗᓪᓕᐅᔾᔭᐅᓯᒪᔪᒥᒃ, 
ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᐊᑦ ᐱᔭᕇᕐᓯᓯᒪᔪᑦ ᐃᓘᓐᓇᖏᓐᓂᒃ ᕿᒥᕐᕈᓂᕐᒥᒃ ᑮᓇᐅᔭᓂᑦ ᐃᑲᔫᑎᐅᕙᑦᑐᓂᑦ 
ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ FANS. ᑖᒃᑯᐊ ᐃᑲᔫᑎᐅᕙᑦᑐᓂᑦ FANS ᐃᓘᓐᓇᖏᓐᓂᒃ ᕿᒥᕐᕈᒍᑕᐅᓯᒪᔪᑦ, 
ᑲᒪᒋᔭᐅᒋᐊᓯᓚᐅᕐᓯᒪᔪᑦ ᒪᐃ 2022ᖑᑎᓪᓗᒍ, ᕿᒥᕐᕈᓪᓗᑎᒃ ᐃᓘᓐᓇᖏᓐᓂᒃ ᐱᒻᒪᕆᐅᓂᖏᓐᓂᒃ 
ᑮᓇᐅᔭᓂᑦ ᐃᑲᔫᑎᐅᕙᑦᑐᓂᑦ, ᐊᒻᒪᓗ 35ᓂᑦ ᐊᑐᓕᖁᔨᔾᔪᑎᓕᐅᕈᑕᐅᔪᔪᑦ, ᑖᒃᑯᐊ ᑎᑎᕋᖅᑕᐅᓯᒪᓪᓗᑎᒃ 
ᑖᒃᑯᓇᓂ ᐅᓂᒃᑳᓂᑦ. ᐊᑐᓕᖅᑎᑕᐅᑉᐸᑕ, ᑖᒃᑯᐊ ᐊᑐᓕᖁᔨᔾᔪᑕᐅᓯᒪᔪᑦ ᐊᓯᕈᐃᙳᓱᒻᒪᑕ ᓄᓇᕗᒻᒥᐅᑦ 
ᐃᑲᔫᓯᐊᖅᑖᖃᑦᑕᕈᓐᓇᕐᓂᖏᓐᓂᒃ ᐊᒻᒪᓗ ᐃᓚᒋᔭᐅᖃᑦᑕᕐᓂᖏᓐᓂᒃ ᓯᓚᑦᑐᓴᕐᕕᒻᒥ ᐃᓕᓐᓂᐊᖃᑦᑕᓂᕐᒥᒃ, ᐊᒻᒪᓗ 
ᐃᑲᔫᓯᐊᖅᑖᕈᑕᐅᖃᑦᑕᕈᓐᓇᓕᕋᔭᖅᑐᑎᒃ ᕿᓚᒻᒥᐅᔪᒥᒃ ᐊᑯᓃᖅᑐᒥᓪᓗ−ᐋᖅᑭᓯᒪᔪᓂᑦ ᑭᒃᑯᑐᐃᓐᓇᕐᓄᑦ ᐃᓄᑐᐊᓄᑦ, 
ᐃᓚᒌᓄᑦ, ᐊᒻᒪᓗ ᓄᓇᕗᒻᒥᐅᓕᒫᓄᑦ. ᕿᒥᕐᕈᓂᕐᒥ ᐊᑐᓕᖁᔨᔾᔪᑕᐅᓯᒪᔪᑦ ᐊᑐᖅᑐᒋᑦ, ᐃᓕᓐᓂᐊᕐᓂᓕᕆᔨᒃᑯᑦ 
ᑲᒪᒋᔭᖃᕐᐸᓪᓕᐊᓕᖅᑐᑦ ᑐᑭᓯᓇᓱᑦᑐᑎᒃ ᖃᓄᖅ ᓄᑖᕈᖅᑎᑕᐅᒋᐊᕈᓐᓇᕐᒪᖔᑕ, ᒫᓐᓇᓕᓴᕈᖅᑎᑕᐅᔪᓐᓇᕐᒪᖔᑕ, 
ᐊᒻᒪᓗ ᐋᖅᑭᓱᖅᑕᐅᑦᑎᐊᕐᓂᐊᕐᒪᖔᑕ ᑮᓇᐅᔭᑦ ᐃᑲᔫᑎᐅᕙᑦᑐᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᑕᐃᒫᒃ 
ᖃᐅᔨᒪᓇᑦᑎᐊᓂᐊᕐᖓᑦ ᐊᑑᑎᑎᑦᑎᔪᓐᓇᕐᓂᖏᓐᓂᒃ ᐊᔾᔨᒌᙱᑐᒡᒍᑎᓂᑦ ᐃᑲᔪᖅᑕᐅᔾᔪᑎᒋᒋᐊᖃᕐᐸᑦᑕᖏᓐᓂᒃ 
ᓄᓇᕗᒻᒥᐅᑦ ᐃᓕᓐᓂᐊᐸᑦᑐᑦ.

ᐊᕐᕌᒍᓂᑦ ᐊᓂᒍᖅᑐᓂᑦ, ᐊᒥᓱᐊᖅᑎᖅᑐᑎᒃ ᕿᒥᕐᕈᖃᑦᑕᕐᓯᒪᒻᒪᑕ ᕿᒥᕐᕈᖃᑦᑕᕐᓯᒪᓪᓗᑎᒃ ᐊᔾᔨᒌᙱᑐᒡᒍᑎᓂᑦ 
ᐃᑲᔫᑎᓃᑦᑐᓂᑦ, ᐊᒻᒪᓗ ᑕᒪᓐᓇ ᐱᐅᔪᒥᒃ ᐊᓯᔾᔩᒍᑕᐅᖃᑦᑕᕐᓯᒪᒐᓗᐊᖅᑎᓪᓗᒍ, ᐊᐱᖅᑯᑕᐅᓯᒪᓗᐊᕐᖓᑦ ᐅᓇ 
ᐃᑲᔫᑎᐅᕙᑦᑐᓂᑦ ᕿᒥᕐᕈᑎᓪᓗᒋᑦ ᑖᒃᑯᐊ ᐃᑲᔫᑎᐅᕙᑦᑐᑦ, ᒫᓐᓇ ᑕᐃᒪᐃᓕᖓᑎᓪᓗᒋᑦ, ᓱᓕ ᓈᒻᒪᒃᑲᓗᐊᕐᒪᖔᑕ 
ᓄᓇᕗᒻᒥᐅᓄᑦ ᓯᓚᑦᑐᓴᕐᑯᒻᒥ ᐃᓕᓐᓂᐊᖅᑎᐅᕙᑦᑐᓄᑦ. ᑖᒃᑯᐊ ᐃᑲᔫᑏᑦ ᕿᒥᕐᕈᔭᐅᓂᖏᓐᓂ, ᐊᒥᓱᑦ 
ᐋᖅᑭᒋᐊᕐᕕᔅᓴᓖᑦ ᖃᐅᔨᔭᐅᔪᔪᑦ. ᐃᑲᔫᑎᐅᕙᑦᑐᑦ ᐃᑲᔫᑎᖃᕈᓐᓇᕐᓂᖏᑦ ᑎᑭᐅᑎᑎᑦᑎᓂᕐᒥᒃ ᑐᕌᒐᖏᓐᓄᑦ ᑖᒃᑯᐊ 
ᓄᓇᕗᑦ ᒐᕙᒪᒃᑯᖏᑕ, ᐊᒻᒪᓗ ᐊᓯᖏᑕ, ᐋᖅᑭᓯᒪᔭᖏᓐᓂᒃ ᓄᓇᕗᒻᒥᐅᓄᑦ ᐊᖏᔪᕐᔪᐊᕌᓘᒻᒪᑦ.

ᑖᒃᑯᐊ ᕿᒥᕐᕈᓪᓗᒋᑦ, ᓇᓗᓇᕈᓐᓃᔪᔪᖅ ᑮᓇᐅᔭᑦ ᐃᑲᔫᑎᐅᕙᑦᑐᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ 
ᐊᑑᑎᖃᕈᓐᓇᓪᓚᕆᒻᒪᑕ ᐋᖅᑭᔅᓱᐃᒍᑕᐅᓗᑎᒃ ᐱᐅᔪᒥᒃ ᓯᓚᑦᑐᓴᕐᕕᒻᒥ ᐃᓕᓐᓂᐊᓂᕐᒥ ᐊᑐᖅᑕᐅᖃᑦᑕᓂᐊᖅᑐᓂᑦ 
ᐊᒻᒪᓗ ᐊᓂᒍᐃᒍᑕᐅᖃᑦᑕᓂᐊᖅᑐᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ, ᐊᒻᒪᓗ, ᑕᒪᓐᓇ ᑕᐃᒪᐃᒍᓐᓇᖁᓪᓗᒍ, 
ᐊᓯᔾᔨᖅᑐᖃᕆᐊᖃᓪᓚᕆᒻᒪᑦ ᐃᑲᔫᑎᐅᕙᑦᑐᓂᑦ ᐃᑲᔪᖅᑕᐅᓪᓗᑎᒃ ᓄᓇᕗᒻᒥᐅᑦ ᐃᓕᓐᓂᐊᖅᑏᑦ ᓯᓚᑦᑐᓴᕐᕕᒻᒥ 
ᐃᓕᓐᓂᐊᐸᑦᑐᑦ.  

ᑕᒪᓐᓇ ᑲᔪᓯᑎᑕᐅᔪᓐᓇᕐᖓᑦ ᐱᔾᔪᑎᖏᓐᓂᒃ−ᐋᖅᑭᔅᓱᐃᑦᑎᐊᑲᓐᓂᕐᓗᑎᒃ ᑮᓇᐅᔭᓂᑦ ᐃᑲᔫᑎᐅᕙᑦᑐᓂᑦ, ᑖᒃᑯᐊ 
ᐊᑐᓕᖅᑕᐅᓂᑰᒻᒪᑕ ᓄᓇᑦᓯᐊᕐᒥ ᐱᓯᒪᔪᑦ 25ᐸᓘᓕᕐᒥᒻᒪᑕ ᐊᕐᕌᒍᑦ ᑕᐃᔅᓱᒪᓂ ᐊᑐᖅᑕᐅᓯᓚᐅᕐᓯᒪᒻᒪᑕ ᐊᒻᒪᓗ 
ᐋᖅᑭᓱᖅᑕᐅᑦᑎᐊᕐᓗᑎᒃ ᐊᑑᑎᓂᖃᑦᑎᐊᓂᐊᕐᖓᑕ ᐃᑲᔪᖅᑕᐅᔾᔪᑎᒋᒋᐊᖃᕐᐸᑦᑕᖏᓐᓄᑦ ᓄᓇᕗᒻᒥᐅᑦ ᐊᒻᒪᓗ 
ᑎᑭᐅᑎᓂᐊᕐᖓᑕ ᑐᑭᒧᐊᒍᑎᔅᓴᓂᑦ ᐊᑐᕈᒪᓯᒪᔭᖏᓐᓂᒃ ᐋᖅᑭᓱᖅᑕᐅᓯᒪᔪᓄᑦ ᓄᓇᕗᑦ ᒐᕙᒪᒃᑯᖏᓐᓂᑦ ᑖᒃᑯᓇᓂ 
ᑲᑐᔾᔨᓗᑕ ᐱᓇᓱᐊᕈᑎᖏᓐᓂ.

3ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᐱᓇᓱᐊᕈᑕᐅᔪᑦ

2	 ᒪᓕᑦᑐᒋᑦ ᐃᓛᒃᑯᑦ 32 ᓄᓇᕗᑦ ᐊᖏᖃᑎᒌᒍᑎᖏᓐᓂᑦ, ᓄᓇᕗᑦ ᒐᕙᒪᒃᑯᖏᑦ ᑲᒪᒋᔭᔅᓴᖃᕐᖓᑕ ᐃᓄᓐᓄᑦ ᐱᕕᖃᖅᑎᑦᑎᖃᑦᑕᓂᕐᒥᒃ ᐃᓚᒋᔭᐅᖃᑦᑕᖁᓪᓗᒋᑦ ᐱᕙᓪᓕᐊᔪᓕᕆᓂᕐᒥᒃ 
ᐃᓅᓯᕐᒨᖓᔪᓂᑦ ᐃᓕᖅᑯᓯᕐᒨᖓᔪᓂᓪᓗ ᐊᑐᐊᒐᕐᓂᑦ, ᐊᒻᒪᓗ ᐋᖅᑭᔅᓱᐃᓂᕐᒥᒃ ᐃᓅᓯᕐᒨᖓᔪᓂᑦ ᐃᓕᖅᑯᓯᕐᒨᖓᔪᓂᓪᓗ ᐱᓕᕆᐊᓂᑦ ᐱᔨᑦᑎᕋᐅᑎᓂᓪᓗ, ᐃᓚᒋᔭᐅᓪᓗᑎᒃ ᐱᔨᑦᑎᕋᐅᑎᓄᑦ ᐱᓕᕆᔾᔪᓯᖏᑦ 
ᓄᓇᕗᒻᒥ, ᐊᒻᒪᓗ ᐊᑐᖅᑎᑦᑎᒋᐊᖃᑦᑕᕐᓗᑎᒃ ᐃᓄᐃᑦ ᑐᕌᒐᖏᓐᓂᒃ ᐱᔾᔪᑎᖏᓐᓂᓪᓗ ᐋᖅᑭᔅᓱᐃᖃᑦᑕᑎᓪᓗᒋᑦ ᑕᒪᒃᑯᓂᖓ ᐃᓅᓯᕐᒨᖓᔪᓂᑦ ᐃᓕᖅᑯᓯᕐᒨᖓᔪᓂᓪᓗ ᐊᑐᐊᒐᕐᓂᑦ, ᐃᑲᔫᑎᓂᑦ 
ᐱᔨᑦᑎᕋᐅᑎᓂᓪᓗ. 

ᑮᓇᐅᔭᓂᑦ ᐃᑲᔫᑎᐅᕙᑦᑐᓂᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᑲᒪᒋᔭᐅᔪᒻᒪᑦ ᑐᑭᒧᐊᑦᑎᑎᓪᓗᑎᒃ ᐃᑲᔫᑎᓂᑦ ᐱᓕᕆᐊᔅᓴᓕᕆᔩᑦ 
(FANS PT). ᑖᒃᑯᐊ ᑮᓇᐅᔭᓂᑦ ᐃᑲᔫᑎᓂᑦ ᐱᓕᕆᐊᔅᓴᓕᕆᔩᑦ 
ᐅᑯᐊᖑᔪᔪᑦ ᑭᒡᒐᖅᑐᐃᔪᑦ ᓄᓇᕗᑦ ᒐᕙᒪᒃᑯᖏᓐᓂᑦ 
(GN) ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᑎᒥᖓᓐᓂᒃ 
(NTI) I.2 ᐱᓕᕆᐊᖅ ᑐᑭᒧᐊᑦᑎᑕᐅᔪᔪᖅ ᖁᕝᕙᓯᓐᓂᕐᓴᒥᒃ 
ᐃᓕᓐᓂᐊᕐᓂᓕᕆᔨᓄᑦ ᐃᓕᓐᓂᐊᕐᓂᓕᕆᔨᒃᑯᓐᓂᑦ ᐊᒻᒪᓗ 
ᐃᓚᖃᔪᔪᑦ ᐃᖅᑲᓇᐃᔭᖅᑎᖏᓐᓂᒃ ᑮᓇᐅᔭᓂᑦ ᐃᑲᔫᑎᓕᕆᕙᑦᑐᑦ 
ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐊᓪᓚᕝᕕᐊᓂ. ᑖᓐᓇ 
ᐱᓕᕆᐊᖑᔪᔪᖅ ᐃᓚᖃᔪᒻᒥᔪᖅ ᐃᓚᒋᔭᐅᑎᑦᑎᓪᓗᑎᒃ ᐊᓯᖏᓐᓂᒃ 
ᐊᑑᑎᖃᓗᐊᕐᐸᑦᑐᓂᑦ ᐱᓕᕆᕕᐅᕙᑦᑐᓂᑦ ᐃᓕᓐᓂᐊᕐᓂᓕᕆᔨᒃᑯᓐᓂᑦ, 
ᑕᐃᓗᒋᑦ ᐅᑯᐊ ᐊᐅᓚᑦᑎᕕᒃ, ᐊᒻᒪᓗ ᐊᑐᐊᒐᓕᕆᕕᒃ ᐸᕐᓇᐃᕕᓪᓗ.  

ᐃᑲᔫᑎᓂᑦ ᐱᓕᕆᐊᔅᓴᓕᕆᔩᑦ ᑕᒪᑐᒥᖓ ᑲᒪᒋᔭᖃᓯᔪᔪᑦ 
ᒪᐃ 2022ᖑᑎᓪᓗᒍ, ᑲᑎᒪᕙᑦᑐᑎᒃ ᑕᖅᑭᑕᒫᑦ ᐊᒻᒪᓗ 
ᐋᖅᑭᐸᓪᓕᐊᔪᒻᒥᔪᑦ ᒪᕐᕉᒃ ᐱᓇᓱᐊᕈᓰᒃ ᓈᒐᐃᒻᒪᑎᒃ 
ᑲᑎᒪᕙᓕᖅᑐᑎᒃ ᐊᑯᓐᓂᖓᓃᓕᖅᑎᓪᓗᒋᑦ ᕿᒥᕐᕈᓂᕐᒥ. 
ᑲᑎᒪᖃᑦᑕᔪᔪᑦ ᖃᕋᓴᐅᔭᒃᑯᑦ Microsoft Teams-ᑯᑦ ᐊᒻᒪᓗ 
ᐃᓚᖃᔪᒻᒥᔪᖅ ᐱᖓᓱᓂᑦ−ᐅᓪᓗᓂᑦ ᓇᔫᑎᓪᓗᑎᒃ ᑲᑎᒪᓂᕐᒥᒃ 
ᐃᖃᓗᓐᓂ, ᓄᓇᕗᒻᒥ ᕖᕝᕗᐊᓕ 1ᒥᑦ−3ᒧᑦ, 2023, ᐊᒻᒪᓗᑦᑕᐅᖅ 
ᐅᓪᓗᓕᒫᖅ ᓇᔫᑎᓪᓗᑎᒃ ᑲᑎᒪᔪᒻᒥᔪᑦ ᐃᖃᓗᓐᓂ ᒪᐃ 25, 
2023ᖑᑎᓪᓗᒍ.

ᐱᓕᕆᐊᕆᓂᐊᖅᑕᖏᓐᓄᑦ ᐊᑐᐊᒐᖏᑦ ᐊᒻᒪᓗ ᐱᓕᕆᐊᔅᓴᑦ 
ᐸᕐᓇᑕᐅᓯᒪᔪᑦ ᑐᑭᒧᐊᒍᑕᐅᔪᔪᑦ ᑮᓇᐅᔭᓄᑦ ᐃᑲᔫᑎᓂᑦ 
ᐱᓕᕆᐊᔅᓴᓕᕆᔩᑦ ᐃᖅᑲᓇᐃᔮᖏᓐᓄᑦ ᕿᒥᕐᕈᓂᖏᓐᓂ. 
ᐱᒋᐊᙵᕐᓂᖓᓂ ᕿᒥᕐᕈᓂᐅᑉ, ᐃᑲᔫᑎᓂᑦ ᐱᓕᕆᐊᔅᓴᓕᕆᔩᑦ 
ᐋᖅᑭᔅᓯᔪᔪᑦ ᑐᙵᕕᐅᓂᐊᖅᑐᓂᑦ ᑐᑭᒧᐊᒍᑕᐅᓂᐊᖅᑐᓂᑦ 
ᐃᖅᑲᓇᐃᔮᕆᓂᐊᖅᑕᖏᓐᓄᑦ. ᑐᑭᒧᐊᒍᑎᖃᕐᓂᕐᒧᑦ ᑐᙵᕕᖏᑦ 
ᐅᑯᐊᖑᔪᔪᑦ: ᐃᑲᔪᖅᑎᒌᓐᓂᖅ, ᓱᑲᑎᕐᓯᒪᓗᐊᙱᓪᓗᓂ, 
ᑐᑭᓯᔭᕐᓂᕐᓗᓂ, ᐊᒻᒪᓗ ᐊᖏᕐᓯᒪᑦᑎᐊᕐᓗᑎᒃ. ᐃᖅᑲᓇᐃᔮᖏᑦ 
ᑐᙵᕕᖃᑦᑎᐊᔪᔪᑦ ᑖᒃᑯᓂᖓ ᑐᙵᕕᓕᐊᖑᓯᒪᔪᓂᑦ 
ᕿᒥᕐᕈᓂᓕᒫᖏᓐᓂ ᐊᒻᒪᓗ ᐊᖏᖃᑎᒌᓯᒪᓂᕐᒥᒃ−ᑐᙵᕕᖃᕐᓂᕐᒥᒃ 
ᐱᓇᓱᐊᕈᑎᖃᔪᒻᒥᔪᑦ ᑐᑭᑖᕈᑎᖃᕐᓂᐊᑎᓪᓗᒋᑦ.

ᐃᑲᔫᑎᓂᑦ ᐱᓕᕆᐊᔅᓴᓕᕆᔩᑦ ᕿᒥᕐᕈᓂᕐᒧᑦ ᐃᖅᑲᓇᐃᔮᔅᓴᖏᑦ 
ᐸᕐᓇᑕᐅᓯᒪᔪᔪᑦ ᐅᑯᐊ ᑲᒪᒋᔭᐅᓗᐊᕐᓂᐊᖅᑐᑎᒃ:

1.	 ᑕᑯᓐᓇᙳᐊᕋᔅᓴᓂᑦ ᐃᓱᒪᔅᓴᕐᓯᐅᕈᑎᖃᕐᓂᖅ 
ᐊᒻᒪᓗ ᐋᖅᑭᔅᓱᐃᓂᖅ ᐃᑲᔫᑎᓂᑦ 
ᑐᕌᒐᐅᓂᐊᖅᑐᓂᑦ 

2.	 ᑐᓴᕋᔅᓴᓂᑦ ᕿᒥᕐᕈᓂᖅ
3.	 ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓂᕐᓂᑦ ᕿᒥᕐᕈᓂᖅ
4.	 ᐊᕕᑦᑐᕐᓯᒪᓂᐅᔪᓄᑦ ᖃᓪᓗᓈᑦ ᓄᓇᖓᓐᓂ/

ᐅᑭᐅᖅᑕᖅᑐᒥ (“ᐊᐅᓚᑦᑎᕕᓐᓂᑦ”) 
ᐊᐱᖅᑯᑕᐅᓯᒪᔪᑦ 

5.	 ᐊᑑᑎᕕᐅᖃᑕᐅᓗᐊᖅᑐᓂᑦ ᐊᐱᕐᓱᖃᑦᑕᕐᓂᖅ
6.	 ᐃᓕᓐᓂᐊᖅᑎᓂᑦ ᐊᒻᒪᓗ ᕿᑐᕐᖓᓕᓐᓂᑦ/

ᐸᐸᑦᑎᔪᓂᑦ ᖃᐅᔨᓴᕐᓂᖅ
7.	 ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ 

ᐃᓕᓐᓂᐊᖅᑎᓄᑦ ᐃᖅᑲᓇᐃᔭᖅᑎᖏᑦ ᐊᒻᒪᓗ 
ᑐᔅᓯᕋᐅᑎᓂᑦ ᕿᒥᕐᕈᓂᖅ 

8.	 ᑮᓇᐅᔭᓄᑦ ᐃᑲᔫᑎᓂᑦ ᑐᔅᓯᕋᐅᓯᐅᙳᐊᕐᓂᖅ
9.	 ᐃᓕᓐᓂᐊᖅᑎᓄᑦ ᑮᓇᐅᔭᖃᖅᑎᑦᑎᒍᑕᐅᕙᑦᑐᓂᑦ 

ᕿᒥᕐᕈᓂᖅ ᐊᔾᔨᒌᙱᓐᓂᖏᓐᓂᒃ (ᑲᓇᑕᒥ 
ᐃᓕᓐᓂᐊᖅᑎᓄᑦ ᑮᓇᐅᔭᓄᑦ ᐃᑲᔫᑎᐅᕙᑦᑐᑦ ᐊᒻᒪᓗ 
FANS ᐃᑲᔫᑎᐅᕙᑦᑐᑦ)  

10.	ᐅᓂᒃᑳᑦ ᐊᒻᒪᓗ ᖃᐅᔨᓴᕈᑕᐅᓯᒪᔪᓂᑦ 
ᐅᓂᒃᑳᓕᐊᖑᓯᒪᔪᑦ

ᕿᒥᕐᕈᓂᕐᒥ ᕿᒥᕐᕈᓯᒪᒐᓗᐊᖅᑎᓪᓗᒋᑦ ᐊᒥᓱᕐᔪᐊᕌᓗᓐᓂᑦ 
ᑎᑎᖅᑲᓂᑦ ᓇᑭᑐᐃᓐᓇᖅ ᐱᓯᒪᔪᓂᑦ, ᑐᑭᓯᒍᑎᖃᓗᐊᔪᔪᑦ 
ᕿᒥᕐᕈᑎᓪᓗᒋᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑐᓄᑦ ᐃᑲᔪᖅᑎᐅᕙᑦᑐᓂᑦ 
(PSES) ᐃᑲᔫᑕᐅᕙᑦᑐᓂᑦ ᑖᒃᑯᓇᙵᑦ ᑲᑎᕕᒃ ᐃᓕᓴᕐᓂᓕᕆᓂᕐᒥ 
ᓄᓇᕕᒻᒥ, ᑯᐸᐃᒻᒥ. ᑲᑎᕕᒃ ᐃᓕᓴᕐᓂᓕᕆᔨᒃᑯᑦ PSES 
ᐃᑲᔫᑎᒋᕙᑦᑕᖏᑦ ᐋᖅᑭᓱᖅᑕᐅᓯᒪᒻᒪᑕ ᐱᓇᓱᐊᖃᑦᑕᕈᒪᓂᐊᕐᖓᑕ 
ᑲᔪᖏᕐᓴᐃᔾᔪᑎᐅᓪᓗᑎᒃ, ᐃᑲᔪᕐᓰᒍᑕᐅᓪᓗᑎᒃ, ᐊᒻᒪᓗ 
ᐃᑲᔫᑎᐅᕙᑦᑐᑎᒃ ᐃᓄᓐᓄᑦ ᓯᓚᑦᑐᓴᕐᕕᓐᓂᑦ ᓯᓚᑦᑐᓴᕐᕕᔾᔪᐊᓂᓪᓗ 
ᐱᔭᕇᕐᓯᓂᕐᒧᑦ ᐸᐃᑉᐹᖅᑖᖃᑦᑕᓂᐊᕐᖓᑕ, ᐊᒻᒪᓗ 
ᖁᕝᕙᓯᓐᓂᕐᓴᓂᑦ ᐸᐃᑉᐹᖅᑖᖃᑦᑕᓂᐊᕐᖓᑕ ᐱᔭᕆᐊᑐᓂᕐᓴᓂᑦ 
ᐃᓕᓴᕕᐅᕙᑦᑐᓂᑦ ᑕᐃᒫᒃ ᒪᑭᒪᓇᓱᐊᕈᑎᑎᒍᑦ ᓇᒻᒥᓂᖅ−
ᒪᑭᑕᓂᐊᕐᖓᑕ, ᐊᑐᓯᖃᑦᑕᓂᐊᕐᖓᑕ ᐊᑐᓂᑦ ᐱᔪᓐᓇᕐᓂᖏᓐᓂᒃ, 
ᐊᒻᒪᓗ ᐃᑲᔫᑎᖃᕐᓗᑎᒃ ᓯᕗᒧᐊᑦᑎᑦᑎᕙᓪᓕᐊᓂᕐᒥᒃ ᐊᒻᒪᓗ 
ᐃᓅᓯᖃᑦᑎᐊᕈᓐᓇᕐᓂᖏᓐᓂᒃ ᓄᓇᕕᒻᒥᐅᑦ. ᑖᒃᑯᐊ ᐃᑲᔫᑎᐅᕙᑦᑐᑦ 
ᐃᑲᔫᑎᖃᕐᐸᑦᑐᑦ ᑮᓇᐅᔭᑎᒍᑦ, ᐃᓅᓯᖅᑎᒍᑦ, ᐊᒻᒪᓗ ᐃᓕᓴᕈᑎᑎᒍᑦ 
ᐃᑲᔫᑎᓂᑦ ᐃᓄᓐᓄᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᐸᑦᑐᓄᑦ ᓄᓇᕕᐅᑉ 
ᐊᓯᐊᓂᒃ. ᑲᑎᕕᒃ ᐃᓕᓴᕐᓂᓕᕆᔩᑦ PSES ᐃᑲᔫᑎᖏᑦ 

4 ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᐃᓕᓐᓂᐊᖅᑎᓄᑦ ᑮᓇᐅᔭᓂᑦ ᐃᑲᔫᑎᑐᐃᓐᓇᐅᖏᑦᑐᓂᑦ ᐃᑲᔫᑎᖃᕐᐸᑦᑐᑦ. ᑖᒃᑯᐊ ᐃᑲᔫᑎᐅᕙᑦᑐᑦ ᐃᓱᒪᒋᔭᖃᕐᓯᒪᔪᑦ ᑖᔅᓱᒥᖓ 
ᐃᓕᓐᓂᐊᖅᑎᒥᒃ ᐊᒻᒪᓗ ᐃᑲᔪᖅᑕᐅᔾᔪᑎᒋᒋᐊᓕᓕᒫᖏᓐᓂᒃ, ᐊᒻᒪᓗ ᐃᑲᔫᓯᐊᔅᓴᖏᑦ ᐊᑐᐃᓐᓇᐅᑎᑕᐅᕙᑦᑐᑦ ᑕᒪᑐᒧᖓ ᑐᕌᖓᑦᑎᐊᐸᑦᑐᑦ. 
3 ᐃᓱᒪᒋᓪᓗᒋᑦ ᐃᓚᖏᑦ ᐊᔾᔨᒌᐸᓗᓐᓂᖏᑦ ᑖᒃᑯᓇᓂ ᓄᓇᕗᒻᒥ ᓄᓇᕕᒻᒥᓗ ᐊᒻᒪᓗ ᓯᓚᑦᑐᓴᕐᕕᖏᓐᓂ ᐃᓕᓐᓂᐊᖅᑎᐅᕙᑦᑐᑦ, ᑲᑎᕕᒃ 
ᐃᓕᓴᕐᓂᓕᕆᔨᒃᑯᑦ PSES ᐃᑲᔫᑎᖏᑦ ᑐᑭᓯᔭᐅᒍᒪᓗᐊᔪᔪᑦ ᑖᒃᑯᓂᖓ ᕿᒥᕐᕈᑎᓪᓗᑕ.

ᐃᓱᒪᒋᓪᓗᒋᑦ ᐊᖏᓂᖓ, ᑮᓇᐅᔭᓂᑦ ᐃᑲᔫᑎᐅᕙᑦᑐᓂᑦ FANS ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᐱᕕᖃᕈᑕᐅᔪᔪᖅ ᐃᒫᒃ ᐃᓗᐃᑦᑐᒥᒃ ᑕᑯᒍᑕᐅᓪᓗᓂ ᑕᐃᒫᓪᓗ ᑕᑯᔭᐅᓂᐊᕐᖓᑕ ᐃᑲᔫᑎᐅᕙᑦᑐᑦ 
FANS ᓯᕕᑐᓂᕐᓴᒥᒃ ᑕᑯᓐᓈᕐᓗᒍ, ᐊᒻᒪᓗ ᐱᓗᐊᖅᑐᒥᒃ, ᓄᓇᕗᒻᒥᐅᑦ ᑕᑯᓐᓈᖅᑕᖓᓂᒃ. ᑕᒪᓐᓇ 
ᐃᖅᑲᓇᐃᔮᖓᔪᔪᖅ ᑐᕌᒐᖃᖅᑐᑎᒃ ᐋᖅᑭᓯᑦᑎᐊᕈᒪᓪᓗᑎᒃ−ᐱᔾᔪᑎᖏᓐᓂᒃ ᐃᑲᔫᑎᐅᕙᑦᑐᑦ 
ᓄᓇᕗᒻᒥᐅᓄᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᐸᑦᑐᓄᑦ ᐊᒻᒪᓗ ᐊᑐᓕᖁᔨᔾᔪᑎᓕᐅᕈᒪᓪᓗᑎᒃ ᑕᐃᒫᒃ 
ᐋᖅᑭᓱᖅᑕᐅᑦᑎᐊᕐᓯᒪᔪᓂᑦ−ᐱᔾᔪᑎᖏᓐᓂᒃ ᐃᑲᔫᑎᓄᑦ ᐊᑐᓯᓂᐊᕐᖓᑕ.  

ᑕᒪᑐᒥᖓ ᐱᔾᔪᑎᖓᓐᓂᒃ ᐃᓱᒪᖃᖅᑐᑎᒃ, ᕿᒥᕐᕈᓂᕐᒥ ᐱᔾᔪᑕᐅᔪᔪᑦ ᐃᓚᖃᔪᒻᒪᑕ ᕿᒥᕐᕈᓂᕐᒥᒃ 
ᓯᕕᑐᔪᒨᖓᔪᒥᒃ ᐊᒻᒪᓗ ᐱᔭᕆᐊᑐᔪᓂᑦ ᐱᔭᕆᐊᑐᓂᖏᓐᓂᒃ ᐃᓱᒫᓗᓕᕈᑕᐅᓯᒪᔪᓂᑦ ᓯᓚᑦᑐᓴᕐᑯᒻᒥ 
ᐃᓕᓐᓂᐊᕐᓂᓕᕆᓂᕐᒧᑦ ᐊᑑᑎᕕᐅᖃᑕᐅᔪᓄᑦ, ᐊᒻᒪᓗ ᐊᑑᑎᓯᒪᓪᓗᓂ ᓄᓇᕗᒻᒥᐅᓄᑦ ᓯᓚᑦᑐᓴᕐᕕᒻᒥ 
ᐃᓕᓐᓂᐊᐸᑦᑐᓄᑦ. ᑐᑭᓯᓪᓗᒋᑦ ᐱᔭᕆᐊᑐᓂᖏᑦ ᐊᒻᒪᓗ ᖃᐅᔨᕙᓪᓕᐊᓇᓱᐊᖅᑐᒋᑦ ᓄᓇᕗᒻᒥᐅᑦ−
ᐱᔾᔪᑎᒋᓪᓗᒋᑦ ᐋᖅᑭᒍᑕᐅᔪᓐᓇᖅᑐᑦ ᐱᒻᒪᕆᐅᓂᕐᐹᖑᔪᔪᖅ ᕿᒥᕐᕈᓂᕐᒥ ᐊᒻᒪᓗ 35ᓂᑦ 
ᐊᑐᓕᖁᔨᔾᔪᑎᓕᐅᔪᔪᑦ ᑖᒃᑯᐊ ᐱᔾᔪᑎᒋᓪᓗᒋᑦ.

1.	 ᑮᓇᐅᔭᖃᖅᑎᑦᑎᒍᑕᐅᕙᑦᑐᓄᑦ ᐊᑐᖅᑕᐅᕙᑦᑐᖅ
2.	 FANS ᑮᓇᐅᔭᑦ ᐃᑲᔫᑎᐅᕙᑦᑐᑦ ᓄᓇᕗᒻᒥᐅᓂᑦ ᐃᓕᓐᓂᐊᖅᑎᓄᑦ ᐱᓕᕆᐊᑉ 

ᐊᐅᓚᔾᔪᑎᒋᕙᑦᑕᖏᑦ
3.	 ᑲᒪᒋᔭᐅᖃᑦᑕᕐᓂᖏᑦ ᑲᑐᔾᔨᖃᑎᒋᓗᐊᕐᐸᑦᑕᖏᓐᓂᒃ ᐃᓚᖃᖅᑐᑎᒃ
4.	 ᐃᑲᔫᓯᐊᖅᑖᖃᑕᔪᓐᓇᐸᑦᑐᑦ
5.	 ᐃᑲᔫᓯᐊᔅᓴᑦ
6.	 ᐃᑲᔫᓯᐊᖅᑖᖃᑕᐅᔪᓐᓇᐸᙱᑦᑐᑦ ᐊᒻᒪᓗ 

ᐱᔪᓐᓇᐃᓪᓕᑎᑕᐅᑲᐃᓐᓇᕐᓂᖅ
7.	 ᐊᑐᖅᑐᐊᕈᑏᑦ
8.	 ᐊᑭᓕᖅᑕᐅᓂᕐᒧᑦ ᐱᓕᕆᔾᔪᓯᐅᕙᑦᑐᑦ ᐊᒻᒪᓗ 

ᐋᖅᑭᓯᒪᓂᖏᑦ 
9.	 ᑐᔅᓯᕋᐅᓯᐅᕐᓂᕐᒧᑦ ᒪᑐᕕᒋᕙᑦᑕᖏᑦ
10.	ᐊᔪᐃᓐᓇᕆᐊᒃᑲᓐᓂᕈᑏᑦ

ᐅᖓᑖᓃᔪᒻᒪᑕ ᕿᒥᕐᕈᓂᕐᒥ ᑲᒪᒋᔭᖏᑕ 
ᑲᒪᒋᔭᖃᕋᓱᓐᓂᖅ ᐊᑭᒋᕙᑦᑕᖏᓐᓂᒃ ᕿᒥᕐᕈᓂᖅ 
ᐊᑐᓕᖁᔨᔾᔪᑕᐅᓯᒪᔪᑦ ᒪᓕᑦᑐᖏᑦ ᑖᒃᑯᓇᓂ 
ᐅᓂᒃᑳᓕᐊᖑᓯᒪᔪᓂᑦ. ᑭᓯᐊᓂᓕ, ᑖᒃᑯᐊ 
ᐊᑐᓕᖁᔨᔾᔪᑕᐅᓯᒪᔪᑦ ᓈᒻᒪᒋᔭᐅᑉᐸᑕ, ᑲᒪᒋᔾᔪᑕᐅᔪᓂᑦ 
ᓇᓗᓇᐃᔭᕐᓯᒪᓗᒋᑦ ᐊᑭᒋᕙᑦᑕᖏᓐᓂᒃ ᕿᒥᕐᕈᓂᕐᒧᑦ 
ᐋᖅᑭᔅᓱᐃᒐᔭᖅᑐᑦ. ᐊᒻᒪᓗ ᓱᓕ, ᒪᓕᒐᓕᐅᕐᕕᒻᒥ 
ᕿᒥᕐᕈᔭᐅᒐᔭᖅᑐᑦ ᐃᑲᔫᑎᐅᕙᑦᑐᑦ ᐃᓕᓐᓂᐊᖅᑎᓄᑦ 
ᐃᑲᔫᑎᐅᕙᑦᑐᓄᑦ ᐱᖁᔭᑦ.   

3	 https://www.kativik.qc.ca/wp-content/uploads/2021/09/SP-01-Post-
Secondary-Education-Sponsorship-Program-E-1.pdf#:~:text=The%20
Kativik%20Ilisarniliriniq%20Post-Secondary%20Education%20
Sponsorship%20Program%20is,the%20advancement%20and%20
the%20betterment%20of%20the% 20Nunavik1.

ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ 5



ᐱᔾᔪᑕᐅᓗᐊᖅᑐᑦ
ᐱᓕᕆᔾᔪᓯᐅᓗᐊᔪᔪᑦ ᑖᒃᑯᓂᖓ ᕿᒥᕐᕈᑎᓪᓗᒋᑦ ᑮᓇᐅᔭᓂᑦ ᐃᑲᔫᑎᐅᕙᑦᑐᓂᑦ FANS ᓯᕕᑐᔪᒥᒃ ᐊᒻᒪᓗ ᐊᔾᔨᒌᙱᑐᒡᒍᑎᓂᑦ 
ᑕᑯᓐᓈᖅᑐᑎᒃ, ᐊᒻᒪᓗ ᓱᓕ, ᑕᒪᕐᒥᓕᒫᐸᓗᒃ ᐱᔾᔪᑕᐅᔪᑦ ᖃᐅᔨᔭᐅᔪᔪᑦ ᐊᔾᔨᒌᙱᓐᓇᐸᓗᑦᑎᐊᖑᔪᔪᑦ. ᓲᕐᓗ ᐅᑯᐊ, ᕿᒥᕐᕈᓪᓗᒋᑦ ᖁᓕᓂᑦ 
(10) ᐊᕐᕌᒍᓂᑦ ᑎᑎᕋᖅᑕᐅᖃᑦᑕᕐᓯᒪᔪᑦ ᑲᑎᒪᔾᔪᑎᒥᓃᑦ ᒪᓕᒐᓕᐅᕐᕕᒻᒥ ᓄᓇᕗᒻᒥ, ᖃᐅᔨᔭᐅᔪᔪᑦ ᐊᒥᓲᓂᕐᓴᐃᑦ ᑮᓇᐅᔭᓂᑦ ᐃᑲᔫᑎᓂᑦ 
FANS ᐱᔾᔪᐅᓯᒪᔪᑦ ᐊᒻᒪᓗ ᐊᐱᕐᓱᕈᑕᐅᖃᑦᑕᕐᓯᒪᔪᑦ ᑖᒃᑯᐊᓴᐃᓐᓇᐸᓘᖃᑦᑕᕐᓯᒪᒻᒪᑕ, ᐅᔾᔨᕆᔭᔅᓴᐅᓪᓗᓂ ᐱᔭᕆᐊᑐᔪᒃᑰᕈᑕᐅᕙᑦᑐᑦ 
ᑮᓇᐅᔭᓂᑦ ᐃᑲᔫᑎᓂᑦ FANS ᖃᐅᔨᒪᔭᐅᑦᑎᐊᖅᑐᑦ ᐊᒻᒪᓗ ᐊᑯᓂᐊᓗᒃ ᑕᐃᒪᐃᓕᖓᓕᖅᑐᓂ. ᐊᒻᒪᓗᑦᑕᐅᖅ, ᐊᒥᓱᑦ ᐅᖃᐅᓯᐅᖃᑦᑕᕐᓯᒪᔪᑦ 
ᒪᓕᒐᓕᐅᖅᑎᓂᑦ ᒪᓕᒐᓕᐅᕐᕕᒻᒥ ᐅᔾᔨᕆᔭᔅᓴᐅᓪᓗᑎᒃ ᐱᔭᕆᐊᑐᓂᖓ ᑖᔅᓱᒪ ᐱᓕᕆᐊᖑᕙᑦᑑᑉ ᓴᖅᑭᑎᑦᑎᓯᒪᔪᖅ ᐱᔭᕆᐊᑐᓂᖏᓐᓂᒃ 
ᖃᓄᖅ ᐊᑐᖅᑕᐅᖃᑦᑕᕈᓐᓇᕐᒪᖔᑕ ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑐᓂ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ.

ᐅᑯᐊ ᑎᑎᕋᖅᑕᐅᓯᒪᔪᑦ ᓇᓗᓇᐃᕐᓯᓯᒪᔪᑦ ᐱᔭᕆᐊᑐᓂᕆᓗᐊᕐᐸᑦᑕᖏᓐᓂᒃ ᑮᓇᐅᔭᓂᑦ ᐃᑲᔫᑎᐅᕙᑦᑐᓂᑦ ᖃᐅᔨᔭᐅᓯᒪᔪᓂᑦ ᐃᓚᒋᔭᐅᓪᓗᑎᒃ 
ᑮᓇᐅᔭᓂᑦ ᐃᑲᔫᑎᐅᕙᑦᑐᓂᑦ FANS ᐃᓘᓐᓇᖏᓐᓂᒃ ᕿᒥᕐᕈᓂᕐᒥ:  

1.	 ᐃᑲᔫᑏᑦ ᓱᓕ ᑖᒃᑯᐊ ᐊᑐᖅᑕᐅᓕᕐᓂᑰᒻᒪᑕ ᓄᓇᑦᓯᐊᕐᒥᑦ 
ᐊᑐᖅᑕᐅᖃᑦᑕᕐᓯᒪᔪᓂᑦ, ᐱᔾᔪᑎᖃᙱᒻᒪᑕ 
ᐃᑲᔪᖅᑕᐅᔾᔪᑎᒋᖃᑦᑕᕆᐊᓕᖏᓐᓂᒃ ᓄᓇᕗᒻᒥᐅᑦ 
ᐃᓕᓐᓂᐊᖅᑏᑦ. 

2.	 ᐃᑲᔫᑏᑦ ᐱᔭᕆᐊᑐᓪᓗᑎᒃ, ᐊᒥᓱᐊᓘᓪᓗᑎᒃ 
ᐊᒡᒍᕐᓯᒪᓂᖏᑦ ᐊᒻᒪᓗ ᐊᒡᒍᕐᓯᒪᓂᖏᑕ ᐃᓗᐊᓃᑦᑐᑦ 
ᐱᔾᔪᑎᓖᑦ ᐃᑲᔫᓯᐊᔅᓴᓂᑦ, ᐃᓕᓐᓂᐊᖅᑎᓂᑦ, ᐊᒻᒪᓗ 
ᐊᔾᔨᒌᙱᑐᒡᒍᑎᓂᑦ ᐃᑲᔫᓯᐊᖅᑖᕈᓐᓇᓂᕐᒧᑦ ᒪᓕᒐᐃᑦ 
ᐊᑐᓂᑦ ᑖᒃᑯᓄᖓ.   

3.	 ᐱᑕᖃᕆᐊᓕᒃ ᑐᑭᓯᔭᕐᓂᓂᕐᓴᓂᑦ ᐱᓕᕆᐊᕐᒥᑦ 
ᐊᑐᖅᑕᐅᔪᓐᓇᖅᑐᒥᒃ ᖃᕋᓴᐅᔭᒃᑯᑦ ᐊᒻᒪᓗ 
ᐃᓕᓐᓂᐊᖅᑎᓄᑦ ᑐᕌᖓᔪᒥᒃ ᐊᖅᑯᑎᖃᕐᓗᑎᒃ.

4.	 ᑐᑭᒧᐊᑦᑎᑕᐅᑦᑎᐊᕆᐊᖃᕐᓂᕐᓴᐃᑦ ᑖᒃᑯᐊ 
ᒪᑯᓂᖓ ᓄᓇᕗᒻᒥ ᓯᓚᑦᑐᓴᕐᕕᒻᒥ ᐃᓕᓐᓂᐊᓂᕐᒧᑦ 
ᑮᓇᐅᔭᖃᖅᑎᑦᑎᒍᑕᐅᕙᑦᑐᑦ (ᓲᕐᓗ ᒪᑯᐊ, FANS, 
ᐃᓐᓇᕐᓄᑦ ᐃᓕᓐᓂᐊᖅᑐᓄᑦ ᐊᒻᒪᓗ ᐱᓕᒻᒪᓴᖅᑐᓄᑦ 
ᐃᑲᔫᑏᑦ [ALTS] ᐊᒻᒪᓗ ᐃᓄᓐᓄᑦ ᓯᓚᑦᑐᓴᕐᕕᒻᒥ 
ᐃᓕᓐᓂᐊᖅᑐᓄᑦ [IPSE] ᐊᖅᑯᑎᒋᓗᒋ 
ᐊᕕᑦᑐᕐᓯᒪᓂᐅᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᑦ [RIAs]).

5.	 ᑮᓇᐅᔭᓂᑦ ᐃᑲᔫᑎᐅᕙᑦᑐᑦ ᓈᒻᒪᖏᑦᑐᑦ ᐃᓱᒪᒋᓪᓗᒋᑦ 
ᐊᔾᔨᒋᔭᐅᙱᑦᑐᑦ ᐃᑲᔪᖅᑕᐅᔾᔪᑎᒋᒋᐊᖃᕐᐸᑦᑕᖏᑦ 
ᓄᓇᕗᒻᒥᐅᑦ ᐃᓕᓐᓂᐊᖅᑏᑦ. ᑖᓐᓇ ᐱᔾᔪᑕᐅᓪᓚᕆᑉᐸᑦᑐᖅ 
ᐅᖁᒪᐃᓪᓕᐅᕈᑕᐅᕙᑦᑐᓂ ᐃᓕᓐᓂᐊᖅᑐᓄᑦ ᐊᒻᒪᓗ 
ᐱᔭᕆᐊᑐᕙᑦᑐᓂ ᐊᐅᓪᓗᔾᔨᒍᒪᒐᓗᐊᖅᑐᑎᒃ 
ᐃᓕᓐᓂᐊᖅᑕᖏᓐᓂᒃ. 

6.	 ᐃᑲᔫᑏᑦ ᓄᑖᒥᒃ ᖃᕋᓴᐅᔭᒃᑯᑦ ᐋᖅᑭᓯᒪᔪᒥᒃ ᐱᑖᕆᐊᓕᒃ. 

7.	 ᑮᓇᐅᔭᓂᑦ ᐃᑲᔫᑎᓄᑦ FANS ᐊᓪᓚᕝᕕᒃ ᐃᓚᒃᑲᓐᓂᕆᐊᓕᒃ 
ᐊᑐᖅᑕᐅᖃᑦᑕᕈᓐᓇᖅᑐᓂᑦ ᐃᑲᔫᑎᖃᖃᑦᑕᓂᐊᖅᑐᓂᑦ 
ᐃᑲᔫᑎᓕᕆᓂᕐᒥᒃ ᐋᖅᑭᓯᒪᑦᑎᐊᕐᓗᑎᒃ ᐊᑑᑎᖃᕐᓗᑎᒃ 
ᐊᐅᓚᓂᖃᖃᑦᑕᓂᐊᕐᖓᑕ. 

8.	 ᑎᒥᒃᑯᑦ ᐊᔪᕈᑎᓕᓐᓄᑦ ᐃᑲᔫᓯᐊᔅᓴᑦ ᐋᖅᑭᓯᒪᒻᒪᑦ 
ᐊᑐᖅᑕᐅᒐᔪᑉᐸᑦᑐᓄᑦ ᐃᑲᔫᓯᐊᔅᓴᓄᑦ 
ᐃᓚᒋᔭᐅᔪᓐᓇᐸᑦᑐᓄᑦ, ᑖᓐᓇ ᑭᓪᓕᖃᖅᑎᑦᑎᕙᑦᑐᖅ 
ᐊᑐᐃᓐᓇᐅᕙᑦᑐᓂᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᐸᑦᑐᓄᑦ 
ᑎᒥᒃᑯᑦ ᐊᔪᕈᑎᓕᓐᓄᑦ.

9.	 ᐊᒥᓲᒻᒪᑕ ᑮᓇᐅᔭᓂᑦ ᐃᑲᔫᓯᐊᔅᓴᓄᑦ FANS 
ᑐᔅᓯᕋᕐᓂᕐᒧᑦ ᒪᑐᕕᒋᕙᑦᑕᖏᑦ, ᑕᐃᒫᒃ ᐱᔭᕆᐊᑐᕙᑦᑐᖅ 
ᐃᓕᓐᓂᐊᖅᑎᓄᑦ ᑐᑭᓯᓇᓱᑦᑐᒋᑦ ᐊᒻᒪᓗ 
ᓈᒻᒪᓈᕐᓯᒪᑎᑦᑎᓇᓱᑦᑐᓂ ᒪᑐᕕᒋᕙᑦᑕᖏᓐᓂᒃ. 

10.	ᐊᒥᓱᐊᖅᑎᖅᑐᑎᒃ ᐊᑭᓕᖅᑕᐅᔭᕆᐊᓖᑦ ᑭᖑᕙᕐᓯᒪᕙᑦᑐᑦ 
(ᑖᒃᑯᐊ ᐱᔾᔪᑎᖃᕋᔪᑉᐸᑦᑐᑦ ᐃᓕᓐᓂᐊᖅᑏᑦ 
ᓈᒻᒪᓈᙱᑦᑐᒥᓂᐅᓂᖏᓐᓄᑦ ᑮᓇᐅᔭᓂᑦ ᐃᑲᔫᑎᓄᑦ 
FANS ᑐᔅᓯᕋᐅᑎᓄᑦ ᐊᒻᒪᓗ ᑎᑎᖅᑲᓂᑦ 
ᑐᓂᓯᓯᒪᔭᕆᐊᖃᕐᓂᕐᒧᑦ ᒪᑐᕕᖏᓐᓄᑦ). 

11.	 ᑖᒃᑯᐊ ᐱᔨᑦᑎᕋᐅᑎᐅᔭᑦᑐᑦ ᐃᓄᒻᒧᑦ ᑐᕌᖓᓂᕐᓴᐅᔭᕆᐊᓖᑦ 
ᐊᒻᒪᓗ FANS ᐊᓪᓚᕝᕕᖓᑦ ᐃᑲᔪᕐᓂᕐᓴᐅᔭᕆᐊᓖᑦ ᐊᒻᒪᓗ 
ᐊᔪᕆᕐᓯᐅᔾᔨᖃᑦᑕᓂᕐᓴᐅᔭᕆᐊᓖᑦ ᐃᓕᓐᓂᐊᖅᑎᓂᑦ 
ᑮᓇᐅᔭᓂᑦ ᑐᔅᓯᕋᐅᓯᐅᕐᓂᕐᒧᑦ ᐱᓕᕆᔾᔪᓯᐅᕙᑦᑐᓂᑦ. 

12.	ᐃᓘᓐᓇᖏᓐᓂᒃ ᐃᑲᔫᑎᑦᑕᕆᐊᓖᑦ ᓲᕐᓗ 
ᐊᔪᕆᕐᓯᐅᔾᔨᖃᑦᑕᕐᓂᖅ, ᐃᓪᓗᓕᕆᓂᖅ, 
ᐸᐃᕆᔨᖃᕐᓂᕐᒧᑦ ᐃᓱᒪᓕᕆᓂᖅ, ᑮᓇᐅᔭᓕᕆᖃᑦᑕᕐᓂᖅ, 
ᑐᑭᓯᑎᑦᑎᖃᑦᑕᕐᓂᖅ, ᑲᓲᒪᐃᓐᓇᑎᑦᑎᖃᑦᑕᕐᓂᖅ 
ᐃᓕᖅᑯᓯᕐᒧᑦ, ᐊᒻᒪᓗ ᑐᑭᓯᑎᑦᑎᖃᑦᑕᓂᕐᒥᒃ ᓯᓚᑦᑐᓴᕐᕕᒻᒥ 
ᐃᓕᓐᓂᐊᕐᓂᐅᑉ ᒥᔅᓵᓄᑦ ᐱᐅᓯᕆᔭᐅᓲᓂᑦ. ᑖᓐᓇ 
ᓱᓕᔫᓂᖓᓂᒃ ᓇᓗᓇᐃᖅᑕᐅᓯᒪᓗᐊᖅᑐᖅ ᓄᓇᕗᒻᒥᐅᓄᑦ 
ᐃᓄᓐᓄᑦ ᐃᓕᓐᓂᐊᖅᑎᓄᑦ; ᐊᒥᓱᑦ ᐃᓄᓪᓚᑦᑖᖑᓪᓗᑎᒃ 
ᓯᒪᑦᑐᓴᕐᕕᒻᒥ ᐃᓕᓐᓂᐊᖅᑎᐅᕙᒻᒪᑕ.

13.	ᐱᔾᔪᑎᖏᑦ ᐃᑲᔫᑎᓂᑦ ᐊᐅᓚᑦᑎᓂᕐᒧᑦ ᐋᖅᑭᓯᒪᓂᖏᑦ 
(ᓲᕐᓗ ᒪᑯᐊ, ᐊᑐᐊᒐᑦ, ᒪᓕᒐᓕᐊᖑᓯᒪᔪᑦ) 
ᐋᖅᑭᑦᑎᐊᕆᐊᖃᕐᖓᑕ ᑕᐃᒫᒃ ᖃᐅᔨᒪᓇᑦᑎᐊᓂᐊᕐᖓᑦ 
ᓈᒻᒪᑎᕐᓯᒪᒐᓗᐊᕐᒪᖔᑕ ᐱᐅᓂᕐᐹᓄᑦ ᐱᓕᕆᔾᔪᓯᐅᕙᑦᑐᓄᑦ 
ᐊᒻᒪᓗ ᐃᑲᔪᖅᑕᐅᔾᔪᑎᒋᖃᑦᑕᕆᐊᓕᖏᓐᓄᑦ ᓄᓇᕗᒻᒥᐅᑦ 
ᐃᓕᓐᓂᐊᖅᑏᑦ.

14.	ᐃᑲᔫᑎᓄᑦ ᐱᖁᔭᑦ ᒪᓕᒐᓕᐊᖑᓯᒪᔪᓪᓗ ᐱᔭᕆᐊᑐᔪᑦ, 
ᑐᑭᓕᐅᕋᓱᒋᐊᔅᓴᖅ ᐊᔪᕐᓇᖅᑐᑎᒃ ᐊᒻᒪᓗ 
ᐊᑐᓕᖅᑎᒐᓱᒋᐊᔅᓴᖅ. ᐊᐅᓚᔾᔪᓯᕐᓅᖓᕕᐅᑎᑦᑐᑎᒃ ᑕᐃᒫᒃ 
ᐃᑲᔫᑎᓂᑦ ᐋᖅᑭᒋᐊᕐᓯᓇᓱᓐᓂᖅ ᐱᔭᕆᐊᑐᑎᑦᑎᔪᑦ.  

15.	ᐊᒥᓱᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑏᑦ 
ᑮᓇᐅᔭᖃᖃᑦᑕᖏᒻᒪᑕ ᐊᐅᓪᓚᕋᐃᒻᒪᑕ ᐃᓕᓴᔭᖅᑐᖅᑐᑎᒃ, 
ᑕᐃᒫᒃ ᐅᖁᒪᐃᓪᓕᐅᕐᐸᒌᖃᑦᑕᖅᑐᑦ ᐱᒋᐊᙵᕐᓂᖓᓂ 
ᐃᓕᓴᓂᖓᑕ ᐊᕐᕌᒍᒥ. 

6 ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



16.	ᐃᓕᓐᓂᐊᖅᑏᑦ ᐃᓚᓖᑦ ᕿᓚᒥᐅᓂᕐᓴᖅ ᑮᓇᐅᔭᓂᑦ ᐃᓅᓯᕐᒨᖓᔪᓂᓪᓗ ᐃᑲᔪᖅᑕᐅᖃᑦᑕᕆᐊᓖᑦ. 

17.	 ᑮᓇᐅᔭᓂᑦ ᐃᑲᔫᑎᓄᑦ FANS ᐊᓪᓚᕝᕕᒃ ᑲᒪᒋᔭᖃᓕᕐᓂᑰᒻᒪᑕ ᐃᓕᓐᓂᐊᖅᑎᓄᑦ ᐊᐅᓪᓚᕈᑕᐅᕙᑦᑐᓂᑦ 
ᓈᒻᒪᑦᑐᓂᑦ ᐱᓇᓱᐊᕈᑎᔅᓴᖃᕋᑎᒃ, ᑕᐃᒫᒃ ᐱᔭᕆᐊᑐᔪᒃᑰᕈᑕᐅᕙᑦᑐᖅ ᐃᓕᓐᓂᐊᖅᑎᓄᑦ 
ᓂᕆᐅᕝᕕᐅᖃᑦᑕᕋᓗᐊᖅᑎᓪᓗᒋᑦ ᑕᐃᒫᒃ ᐱᔨᑦᑎᕋᐅᑎᖃᖃᑦᑕᕐᓂᖏᓐᓄᑦ ᓲᕐᓗ ᖃᖓᑦᑕᐅᓯᕆᔩᑦ ᑕᐃᒫᒃ 
ᐱᔨᑦᑎᕋᐅᑎᖃᓲᖑᒻᒪᑕ.   

18.	ᐃᓘᓐᓴᖏᓐᓂ, ᐃᑲᔫᑏᑦ ᐱᑕᖃᓗᐊᙱᑦᑐᑦ ᐃᑲᔫᑎᐅᖃᑦᑕᕆᐊᓕᓐᓂᑦ (ᑮᓇᐅᔭᑎᒍᑦ 
ᐊᒻᒪᓗ ᐃᓘᓐᓇᓕᒫᖏᓐᓂᒃ ᐊᑐᖅᑕᐅᕙᑦᑐᓂᑦ) ᓯᓚᑦᑐᓴᕐᕕᒻᒧᑦ ᐃᓕᓐᓂᐊᕆᐊᖃᑦᑕᕈᒪᓂᖅ 
ᓂᕈᐊᒐᐅᑦᑎᐊᖃᑦᑕᕋᔭᕋᓗᐊᖅᑎᓪᓗᒍ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ, ᐱᓗᐊᖅᑐᒥᑦ ᓄᓇᕗᒻᒥᐅᓄᑦ 
ᐃᓄᓐᓄᑦ ᐃᓕᓐᓂᐊᖅᑎᓄᑦ.

ᖃᐅᔨᒍᑕᐅᔪᑦ ᐊᒻᒪᓗ ᐊᑐᓕᖁᔨᔾᔪᑕᐅᔪᑦ
ᐃᓚᖓᑦ ᐅᔾᔨᕐᓇᕐᓯᒪᔪᖅ ᑖᒃᑯᓂᖓ ᑮᓇᐅᔭᓂᑦ ᐃᑲᔫᑎᐅᕙᑦᑐᓂᑦ FANS ᐃᓘᓐᓇᖏᓐᓂᒃ ᕿᒥᕐᕈᓂᕐᒥ, 
ᑖᒃᑯᐊ ᓄᓇᕗᒻᒥᐅᑦ ᓄᓇᕗᒻᒥᐅᑦ ᓯᓚᑦᑐᓴᕐᕕᒻᒧᑦ ᐃᓕᓐᓂᐊᕆᐊᖃᕐᐸᑦᑐᑦ ᐱᕚᓪᓕᕈᑎᖃᕈᓐᓇᕐᖓᑕ ᓈᒪᓂᕐᓴᓂᑦ 
ᑮᓇᐅᔭᓂᑦ ᐃᑲᔫᓯᐊᔅᓴᖃᖃᑦᑕᖅᑲᑕ ᐱᓇᐃᓗᑕᖃᙱᓂᕐᓴᐅᖃᑦᑕᕋᔭᕐᖓᑕ ᐊᒻᒪᓗ ᐃᑲᔫᑎᖃᖃᑦᑕᕋᔭᕐᖓᑕ 
ᐃᓕᓐᓂᐊᖅᑕᖏᓐᓂᒃ ᐱᔭᕇᕐᓯᑦᑎᐊᖃᑦᑕᕐᓗᑎᒃ. ᑕᒪᓐᓇ ᑕᐃᒫᒃ ᐊᑐᓯᒍᓐᓇᓂᐊᕐᖓᑦ, ᐃᑲᔫᑏᑦ 
ᐃᓱᒪᔅᓴᕐᓯᐅᕈᑕᐅᒃᑲᓐᓂᕆᐊᓕᒃ ᐱᔾᔪᑎᖓ ᐊᒻᒪᓗ ᐋᖅᑭᓱᑦᑕᐅᑦᑎᐊᑲᓐᓂᕐᓗᓂ.

ᖃᐅᔨᒍᑎᖃᓚᐅᕋᓗᐊᖅᑎᓪᓗᒋᑦ ᕿᒥᕐᕈᓂᖓᓐᓂ ᐊᒥᓱᓂᑦ ᐱᓇᓱᐊᕈᑕᐅᔪᓐᓇᖅᑐᓂᑦ ᐋᖅᑭᐸᓪᓕᑎᑦᑎᓂᕐᒧᑦ 
ᐃᑲᔫᑎᐅᕙᑦᑐᓂᑦ, ᐱᖓᓱᑦ ᐱᔾᔪᑕᐅᓗᐊᖅᑐᑦ ᖃᐅᔨᔭᐅᔪᔪᑦ ᓇᓗᓇᔪᙱᑦᑐᑦ ᑕᒪᓐᓇ ᑲᒪᒋᔭᐅᑎᓪᓗᒍ.

1 ᒫᓐᓇ ᐊᐅᓚᔾᔪᑎᔅᓴᓕᐊᖑᓯᒪᔪᑦ ᐃᑲᔪᓂᕐᒧᑦ ᑮᓇᐅᔭᓂᑦ ᐃᑲᔫᑎᐅᕙᑦᑐᓂᑦ FANS 
ᓄᑖᕈᖅᑎᑕᐅᒋᐊᓖᑦ. 

ᑐᑭᓯᓇᑦᑎᐊᓂᐊᕐᖓᑕ, ᐃᑲᔫᑏᑦ ᐊᐅᓚᔾᔪᑎᖏᑦ ᐱᔾᔪᑎᖃᕐᖓᑕ ᐃᓱᕐᕆᐅᑕᐅᕙᑦᑐᓂᑦ (ᓲᕐᓗ 
ᐅᓇ, ᖃᕋᓴᐅᔭᒃᑯᑦ ᐊᑐᖅᑕᐅᓲᑦ/ᐱᔾᔪᑕᐅᔪᒥᒃ ᑲᒪᔾᔪᑎᐅᓲᑦ) ᐊᒻᒪᓗ ᐃᑲᔫᑎᓂᑦ ᐃᖅᑲᓇᐃᔭᖅᑏᑦ 
(ᐊᒥᓲᓂᖏᑦ ᐃᖅᑲᓇᐃᔭᖅᑏᑦ, ᐊᔾᔨᒌᙱᑐᒡᒍᑏᑦ ᐃᖅᑲᓇᐃᔮᖑᕙᑦᑐᑦ, ᐊᒻᒪᓗ ᖃᐅᔨᒪᑦᑎᐊᕐᓂᖏᑦ 
ᐊᒻᒪᓗ ᐃᓕᓐᓂᐊᖅᑎᑕᐅᖃᑦᑕᕆᐊᖃᕐᓂᖏᑦ ᑲᒪᒋᔭᖃᖃᑦᑕᓂᐊᖅᑎᓪᓗᒋᑦ ᐃᑲᔫᑎᓂᑦ ᓈᒻᒪᑦᑐᒥᒃ 
ᐃᑲᔪᖅᑕᐅᔾᔪᑎᒋᒋᐊᖃᕐᐸᑦᑕᖏᓐᓂᒃ ᐃᓕᓐᓂᐊᖅᑏᑦ).

2 ᐱᑕᖃᕆᐊᓕᒃ ᓈᒪᔪᓂᑦ, ᐃᓘᓐᓇᖏᓐᓂᒃ ᓈᕆᓯᒪᔪᓂᑦ ᐃᑲᔫᓯᐊᔅᓴᓂᑦ 
ᐊᑐᐃᓐᓇᐅᑎᑕᐅᖃᑦᑕᓂᐊᖅᑐᓂᑦ ᓄᓇᕗᒻᒥᐅᓄᑦ ᐃᓄᓐᓄᑦ ᐃᓕᓐᓂᐊᖅᑎᓄᑦ. 

ᕿᓚᒥᐅᓂᕐᓴᖅ ᑮᓇᐅᔭᓂᑦ ᐃᑲᔫᑎᖃᖃᑦᑕᕆᐊᖃᕋᓗᐊᖅᑎᓪᓗᒋᑦ ᑖᓐᓇ ᐃᒻᒧᐊᓃᖃᑕᐅᓗᓂ 
ᐃᑲᔫᑎᓕᕆᖃᑦᑕᓂᕐᒥᒃ, ᐃᑲᔫᑏᑦ ᑭᓪᓕᖃᖅᑎᑦᑎᒍᑕᐅᓪᓚᕆᑉᐸᑦᑐᑦ ᑮᓇᐅᔭᓂᑦ ᐃᑲᔫᑎᓂᑦ ᓈᒻᒪᖏᒻᒪᑦ 
ᓯᓚᑦᑐᓴᕐᕕᒻᒥ ᐃᑲᔪᖅᑕᐅᔾᔪᑎᒋᒋᐊᖃᕐᐸᑦᑕᖏᓐᓄᑦ ᓄᓇᕗᒻᒥᐅᑦ ᐃᓄᐃᑦ ᐃᓕᓐᓂᐊᖅᑏᑦ. ᐃᒪᐃᑦᑐᖔᕐᒥᒃ, 
ᓈᒪᔪᓂᑦ ᐃᓘᓐᓇᖏᓐᓂᒃ ᐃᑲᔫᑎᖃᕐᓗᑎᒃ ᐱᔾᔪᑎᖃᓗᐊᖅᑐᓂᑦ ᐃᓕᓐᓂᐊᖅᑎᒥᒃ ᑖᓐᓇ ᑕᒪᕐᒥᒃ ᐃᓄᒃ 
ᐃᓱᒪᒋᔭᐅᓗᓂ ᐱᑕᖃᕆᐊᓕᒃ.

3 ᐃᑲᔫᑏᑦ ᐱᔭᕆᐊᑭᓪᓕᑎᑕᐅᔭᕆᐊᓖᑦ ᐊᒻᒪᓗ ᑲᒪᒋᔭᐅᖃᑦᑕᕆᐊᓖᑦ ᐋᖅᑭᑎᐊᕐᓂᐊᕐᖓᑕ 
ᐃᑲᔫᑏᑦ ᐊᐅᓚᓂᕆᕙᑦᑕᖏᑦ ᐃᓕᓐᓂᐊᖅᑎᓄᑦ.  

ᐃᑲᔫᑏᑦ ᐱᔭᕆᐊᑐᓂᖏᑦ ᐃᑲᔫᓯᐊᖅᑖᖃᑕᐅᖃᑦᑕᕈᓐᓇᓂᕐᒧᑦ ᐊᒻᒪᓗ ᐃᑲᔫᓯᐊᔅᓴᑦ ᐋᖅᑭᓯᒪᓂᖏᑦ, 
ᐊᒻᒪᓗᑦᑕᐅᖅ ᐊᒥᓱᑦ ᑐᔅᓯᕋᐅᓯᐅᕐᓂᕐᒧᑦ ᒪᑐᕕᒋᕙᑦᑕᖏᑦ, ᑐᑭᓯᓇᓱᒋᐊᔅᓴᖅ ᐱᔭᕆᐊᑐᒍᓐᓇᕐᖓᑕ. 
ᑕᒪᓐᓇ ᐱᔭᕆᐊᑐᔪᒃᑰᕈᑕᐅᒃᑲᓐᓂᖃᑦᑕᕐᖓᑦ ᓄᓇᕗᒻᒥᐅᓄᑦ ᐃᓄᓐᓄᑦ ᐃᓕᓐᓂᐊᖅᑎᓄᑦ ᑮᓇᐅᔭᓂᑦ 
ᐃᑲᔫᓯᐊᖅᑖᕈᓐᓇᖅᑑᒐᓗᐊᓂᑦ ᐊᕕᑦᑐᕐᓯᒪᓂᐅᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ. 

 

7ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᑐᑭᒧᐊᒍᑎᖃᖅᑐᑎᒃ ᑐᑭᓯᔭᕐᓂᕆᐊᖃᕐᓂᖏᑦ, ᕿᒥᕐᕈᓂᕐᒥ 35ᓂᑦ ᐊᑐᓕᖁᔨᔾᔪᑎᓕᐅᕈᑕᐅᔪᔪᑦ, ᐃᓘᓐᓇᑎᒃ 
ᐋᖅᑭᔅᓱᐃᒍᑕᐅᔪᓐᓇᓂᐊᖅᑐᑦ ᐋᖅᑭᓱᕐᓯᒪᑦᑎᐊᖅᑐᓂᑦ ᐃᑲᔫᑎᓂᑦ ᐊᑑᑎᓕᓐᓂᑦ ᐊᔾᔨᒋᔭᐅᙱᑦᑐᓂᑦ 
ᐃᑲᔪᖅᑕᐅᔾᔪᒋᒋᐊᖃᕐᐸᑦᑕᖏᓐᓂᒃ ᓄᓇᕗᒻᒥᐅᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᐸᑦᑐᑦ. ᑖᒃᑯᐊ ᐊᑐᓕᖁᔨᔾᔪᑕᐅᓯᒪᔪᑦ 
ᐱᔾᔪᑎᓖᑦ ᖃᐅᔨᔭᐅᓯᒪᔪᓂᑦ ᕿᒥᕐᕈᑎᓪᓗᒋᑦ ᖃᓄᖅ ᐊᑲᐅᓂᕐᐹᒥᒃ ᐃᑲᔪᖅᑕᐅᖃᑦᑕᕈᓐᓇᕐᒪᖔᑕ ᓄᓇᕗᒻᒥᐅᑦ 
ᓯᓚᑦᑐᓴᕐᕕᒻᒥ ᐃᓕᓐᓂᐊᐸᑦᑐᑦ. ᐋᖅᑭᓱᕐᓯᒪᓪᓗᑎᓪᓗ ᓄᓇᕗᑦ ᒐᕙᒪᒃᑯᖏᑕ ᑲᑦᑐᖓᐃᕈᑎᒋᓯᒪᔭᖓᓐᓄᑦ 
ᐊᑭᓕᕐᓱᐃᔾᔪᑎᒋᕙᑦᑕᖏᓐᓂᒃ−ᐋᖅᑭᒋᐊᕐᓯᓂᕐᒧᑦ ᐃᓕᓐᓂᐊᕐᓂᓕᕆᓂᕐᒥᒃ, ᐊᒻᒪᓗ ᐊᖏᕐᓯᒪᓂᖏᓐᓂᒃ 
ᐃᓱᒪᒋᓯᒪᔭᖏᓐᓂᒃ−ᐋᖅᑭᒋᐊᕐᓯᓗᑎᒃ ᑮᓇᐅᔭᓂᑦ ᐃᑲᔫᑎᐅᕙᑦᑐᓂᑦ ᓈᒪᔪᒥᒃ ᐊᒻᒪᓗ ᐃᓘᓐᓇᖏᓐᓅᖓᔪᓂᑦ 
ᐃᑲᔫᑎᖃᕐᓗᑎᒃ ᐃᑲᔪᖅᑕᐅᔾᔪᑎᒋᒋᐊᖃᕐᐸᑦᑕᖏᓐᓂᒃ ᓄᓇᕗᒻᒥᐅᑦ ᓯᓚᑦᑐᓴᕐᑯᒻᒥ ᐃᓕᓐᓂᐊᐸᑦᑐᑦ 
ᒪᑭᑕᑦᑎᐊᖃᑦᑕᓂᐊᕐᖓᑕ. 

ᑖᒃᑯᐊ 35 ᐊᑐᓕᖁᔨᔾᔪᑕᐅᓯᒪᔪᑦ ᑖᒃᑯᓇᓂ ᐅᓂᒃᑳᓃᑦᑐᓂᑦ ᐊᑐᖅᑕᐅᓕᖅᑲᑕ, ᐊᑐᕈᓐᓃᕋᔭᕐᖓᑕ ᑮᓇᐅᔭᑎᒍᑦ 
ᐃᓕᓐᓂᐊᖅᑎᓄᑦ ᐃᑲᔫᑎᓕᐊᖑᓯᒪᔪᑦ ᐊᒻᒪᓗ ᐋᖅᑮᒍᑕᐅᒐᔭᕐᖓᑕ ᐃᓕᓐᓂᐊᖅᑎᒥᒃ−ᐱᔾᔪᑎᓕᓐᓂᑦ 
ᓴᓇᔭᐅᓯᒪᔪᓂᑦ−ᓄᓇᕗᒻᒥ ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑎᐅᕙᑦᑐᓄᑦ ᐃᑲᔫᑎᓂᑦ. ᐱᔪᓐᓇᐅᑎᐅᒍᓐᓇᓪᓚᕆᑦᑐᖅ 
ᐊᖅᑯᑎᒋᓗᒍ ᐃᑲᔫᑎᐅᕙᑦᑐᖅ ᐊᖏᔫᒻᒪᑦ.   

ᐊᒥᓱᑦ ᐊᑐᓕᖁᔨᔾᔪᑕᐅᓯᒪᔪᑦ ᑕᕝᕙᓃᑦᑐᑦ ᐅᓂᒃᑳᓂᑦ ᑲᓲᒪᕕᒋᖃᑦᑕᐅᑎᒻᒪᑕ ᐊᒻᒪᓗ ᐊᑐᓕᖅᑎᑕᐅᔭᕆᐊᖃᖅᑐᑎᒃ 
ᑐᑭᒧᐊᑦᑎᑕᐅᑦᑎᐊᕐᓗᑎᒃ. ᑲᒪᒋᔭᖃᕐᓂᖅ ᐊᑐᓕᖅᑎᑦᑎᕙᓪᓕᐊᓂᕐᒥᒃ ᑖᒃᑯᓂᖓ ᐊᑐᓕᖁᔨᔾᔪᑕᐅᓯᒪᔪᑦ 
ᐱᔭᕆᐊᑭᑦᑑᔾᔮᖏᑦᑐᖅ. ᐃᖅᑲᓇᐃᔮᖑᒋᐊᖃᓪᓚᕆᓐᓂᐊᖅᑐᑦ, ᐊᖏᕐᓯᒪᒍᑕᐅᑦᑎᐊᕐᓗᑎᒃ, 
ᐊᒻᒪᓗ ᐊᑐᕈᓐᓇᖅᑕᖏᓐᓂᒃ ᐱᓇᓱᐊᕈᑎᔅᓴᖃᑦᑎᐊᕐᓗᑎᒃ. ᐱᐅᒐᓗᐊᖅᑎᓪᓗᒍ ᑕᒪᒃᑯᐊ ᑕᒪᕐᒥᒃ 
ᐃᓱᒪᒋᔭᐅᒋᐊᕆᐊᖃᖅᑎᓪᓗᒋᑦ, ᐅᑎᕐᕕᐅᔾᔪᑎᒋᓂᐊᖅᑕᖏᑦ ᐊᑭᓕᕐᓱᐃᔾᔪᑎᒋᕙᑦᑕᖏᓐᓂᒃ ᓄᓇᕗᒻᒥᐅᓄᑦ 
ᖃᓄᒃᑲᓐᓂᖅ ᓇᓗᓇᐃᕆᐊᔅᓴᖅ ᐊᔪᕐᓇᖅᑐᖅ. ᖃᓄᓕᒫᑦᑎᐊᖅ, ᓱᓕᑦᑎᐊᖅᑐᖅ ᐊᑭᓕᕐᓱᐃᔾᔪᑎᒋᕙᑦᑕᖏᓐᓂᒃ−
ᐋᖅᑭᒋᐊᕐᓯᓂᕐᒧᑦ ᐃᓕᓐᓂᐊᕐᓂᓕᕆᓂᕐᒥᒃ, ᐊᒻᒪᓗ ᓯᕗᒧᑦ ᐱᕙᓪᓕᐊᔾᔪᑕᐅᓪᓚᕆᓐᓂᐊᕐᖓᑦ ᐊᑐᓯᑎᑦᑎᓗᓂ 
ᑲᑦᑐᖓᓗᑎᒃ ᐋᖅᑭᒍᒪᓯᒪᔭᖓᓄᑦ ᓄᓇᕗᒻᒥᐅᓄᑦ ᑕᐃᔭᐅᓯᒪᔪᒥᒃ ᓄᓇᕗᑦ ᒐᕙᒪᒃᑯᖏᑕ ᑲᑐᔾᔨᓗᑕ 
ᐱᓇᓱᐊᕈᑎᖓᓐᓂᒃ.

8 ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᓇᐃᓈᕐᓯᒪᓪᓗᒋᑦ ᑎᑎᕋᖅᑕᐅᓯᒪᓂᖏᑦ ᐊᑐᓕᖁᔨᔾᔪᑕᐅᓯᒪᔪᑦ

ᓈᓴᐅᑖ
ᐅᓂᒃᑳᓂᑦ 
ᓱᑯᑦᑎᐊᓃᒻᒪᖔᖅ ᐊᑐᓕᖁᔨᔾᔪᑕᐅᔪᑦ

1 5.1 ᑮᓇᐅᔭᓂᑦ 
ᐊᑭᓕᕐᓱᐃᔾᔪᑕᐅᔭᑦᑐᑦ 
ᐋᖅᑭᓯᒪᓂᖏᑦ

ᐊᑐᓕᖁᔨᔾᔪᑕᐅᓄᖅ ᓄᓇᕗᑦ ᒐᕙᒪᒃᑯᖏᑦ ᐊᑐᕈᓐᓃᐸᓪᓕᐊᖁᓪᓗᒋᑦ ᑲᓇᑕᒥ ᐃᓕᓐᓂᐊᖅᑎᓄᑦ ᑮᓇᐅᔭᓂᑦ 
ᐃᑲᔫᑎᐅᕙᑦᑐᓂᑦ ᐊᒻᒪᓗ ᑮᓇᐅᔭᖅᑖᖁᓪᓗᒋᑦ ᒐᕙᒪᑐᖃᒃᑯᓐᓂᑦ ᐃᓕᓐᓂᐊᖅᑎᓄᑦ ᐃᑲᔫᑎᓂᑦ ᐊᓯᖏᓐᓂᒃ 
ᐊᑐᖔᕐᓗᑎᒃ ᑮᓇᐅᔭᖃᖅᑎᑦᑎᓂᕐᒧᑦ ᐊᖏᖃᑎᒌᒍᑎᓂᑦ. 

2 5.2.a. FANS 
ᑮᓇᐅᔭᓂᑦ ᐃᑲᔫᑎᓄᑦ 
ᐃᖅᑲᓇᐃᔭᖅᑏᑦ 
ᐊᒥᓲᓂᖏᑦ 

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᖓᑦ ᑲᒪᒋᔭᖃᖁᓪᓗᒋᑦ ᐃᓘᓐᓇᖏᓐᓅᖓᔪᓂᑦ 
ᐃᖅᑲᓇᐃᔭᖅᑎᓂᑦ ᕿᒥᕐᕈᓂᕐᒥᒃ ᑮᓇᐅᔭᓄᑦ ᐃᑲᔫᑎᓂᑦ FANS ᐊᓪᓚᕕᒻᒥᑦ ᑐᑭᓯᓂᐊᕐᖓᑕ ᐊᒥᓲᓂᖏᓐᓂᒃ ᐊᒻᒪᓗ 
ᖃᓄᐃᑦᑐᓂᑦ ᐃᖅᑲᓇᐃᔮᖅᑕᖃᕆᐊᖃᕐᒪᖔᖅ ᑕᐃᒫᒃ ᖃᐅᔨᒪᑦᑎᐊᖃᑦᑕᓂᐊᕐᖓᑕ ᓄᓇᕗᒻᒥᐅᑦ ᓯᓚᑦᑐᓴᕐᕕᒻᒧᑦ 
ᐃᓕᓐᓂᐊᕆᐊᕐᐸᑦᑐᑦ ᐱᔨᑦᑎᕋᖅᑕᐅᑦᑎᐊᖃᑦᑕᕋᓗᐊᕐᒪᖔᑕ ᓈᒻᒪᑦᑐᓂᑦ ᐃᓕᓐᓂᐊᖅᑎᓄᑦ−ᑐᕌᖓᔪᓂᑦ ᐱᔨᑦᑎᕋᐅᑎᓂᑦ 
ᐊᑐᖅᑐᑎᒃ. ᐋᖅᑮᓂᖅ ᐱᓕᕆᔾᔪᓯᐅᖃᑦᑕᓂᐊᖅᑐᒥᒃ ᑲᒪᔾᔪᑎᒋᖃᑦᑕᓂᐊᖅᑕᖏᓐᓂᒃ ᐃᓚᒋᔭᐅᔭᕆᐊᓕᒃ 
ᑕᒪᑐᒥᖓ ᕿᒥᕐᕈᓂᕐᒥᒃ, ᑕᐃᒫᑦᑕᐅᖅ ᐃᓱᒪᔅᓴᕐᓯᐅᕈᑎᖃᖅᑎᑦᑎᔪᓐᓇᕐᖓᑕ ᐊᓯᖏᓐᓂᒃ ᐊᑐᓕᖁᔨᔾᔪᑕᐅᓯᒪᔪᓂᑦ 
ᑕᕝᕙᓃᑦᑐᓂᑦ ᐅᓂᒃᑲᓂᑦ, ᑕᒪᓐᓇ ᐊᓯᔾᔩᒍᑕᐅᒐᔭᕐᖓᑦ ᐊᒻᒪᓗ/ᐅᕝᕙᓘᓐᓃᑦ ᐊᑑᑎᓂᖃᕋᔭᕐᖓᑦ ᐊᓪᓚᕝᕕᐅᑉ 
ᐱᓇᓱᐊᕈᑎᒋᕙᑦᑕᖏᓐᓄᑦ ᐊᒻᒪᓗ ᐃᖅᑲᓇᐃᔮᕆᒋᐊᖃᕐᐸᑦᑕᖏᓐᓄᑦ. ᑖᓐᓇ ᐊᑐᓕᖁᔨᔾᔪᑕᐅᔪᖅ 
ᐊᑐᓕᖅᑎᑕᐅᔪᓐᓇᔾᔮᖏᒻᒪᑦ ᑭᓯᐊᓂ ᑐᑭᑖᕈᑎᖃᓚᐅᖅᑎᓪᓗᒋᑦ ᐱᔾᔪᑎᓕᓐᓂᑦ ᐊᑐᓕᕐᓂᕐᒨᖓᔪᓂᑦ ᐊᓯᖏᓐᓂᒃ 
ᐊᑐᓕᖁᔨᔾᔪᑕᐅᓯᒪᔪᓂᑦ ᑕᕝᕙᓃᑦᑐᓂᑦ ᐅᓂᒃᑳᓂᑦ. ᑖᒃᑯᐊ ᑐᑭᑖᕈᑕᐅᔭᕆᐊᓖᑦ ᑐᙵᕕᐅᓂᐊᕐᖓᑕ ᐃᓘᓐᓇᖏᓐᓂᒃ 
ᐃᖅᑲᓇᐃᔭᖅᑎᓂᑦ ᕿᒥᕐᕈᓂᕐᒥᒃ ᐱᔾᔪᑎᖃᕐᓂᐊᖅᑲᑕ.

3 5.2.a. FANS 
ᑮᓇᐅᔭᓂᑦ ᐃᑲᔫᑎᓄᑦ 
ᐃᖅᑲᓇᐃᔭᖅᑏᑦ 
ᐊᒥᓲᓂᖏᑦ

ᐊᑐᓕᖁᔨᔾᔪᑕᐅᔪᖅ ᓄᓇᕗᑦ ᒐᕙᒪᒃᑯᖏᑦ ᐋᖅᑭᑦᑎᐊᖁᓪᓗᒋᑦ ᐱᔨᑦᑎᕋᐅᑎᓂᑦ ᓯᓚᑖᓃᑦᑐᓂᑦ ᑳᓐᑐᓛᒃᑕᐅᓲᓂᑦ 
ᐊᐅᓚᑦᑎᔾᔪᑎᓄᑦ ᐊᒻᒪᓗ ᐊᐅᓚᑦᑎᓂᕐᒧᑦ ᑖᒃᑯᓂᖓ ᐊᑑᑎᖃᓗᐊᕐᐸᑦᑐᓂᑦ ᑮᓇᐅᔭᓂᑦ ᐃᑲᔫᑎᓂᑦ FANS 
ᐊᐅᓚᓂᐅᕙᑦᑐᓂᑦ: ᐃᑲᔫᓯᐊᔅᓴᓂᑦ ᐊᑐᖅᑐᐊᕋᔅᓴᓂᓪᓗ ᐊᑭᓕᐅᑎᖃᖃᑦᑕᓂᕐᒥᒃ; ᐊᑐᖅᑐᐊᖅᑕᐅᓯᒪᔪᓂᑦ 
ᐅᑎᖅᑎᑦᑎᖃᑦᑕᓂᕐᒥᒃ; ᐋᖅᑮᑦᑎᐊᖃᑦᑕᓂᕐᒥᒃ ᐅᖓᑖᓂ ᐊᑭᓕᐅᑕᐅᓯᒪᓗᐊᖅᑐᓂᑦ; ᐃᓕᓐᓂᐊᖅᑎᐅᖃᑕᐅᓂᐊᖅᑐᓂᑦ 
ᓇᓗᓇᐃᓯᖃᑦᑕᓂᕐᒥᒃ; ᐊᒻᒪᓗ ᖃᖓᑦᑕᐅᑎᓕᕆᖃᑦᑕᓂᕐᒥᒃ ᐊᐅᓚᑦᑎᖃᑦᑕᓂᕐᒥᓪᓗ. ᐋᖅᑭᐅᒪᑎᑦᑏᓐᓇᕆᐊᖃᕐᓂᐊᖅᑐᑦ 
ᐃᖅᑲᓇᐃᔭᖅᑎᓂᑦ ᑮᓇᐅᔭᓂᑦ ᐃᑲᔫᑎᓄᑦ FANS ᐊᓪᓚᕕᒻᒥ ᐱᓕᕆᖃᑎᖃᖃᑦᑕᓂᐊᖅᑐᓂᑦ ᓯᓚᑖᓂ−ᐊᓯᖏᓐᓂᒃ 
ᑳᓐᑐᓛᒃᑕᐅᓯᒪᔪᓂᑦ ᑐᑭᒧᐊᑦᑎᑦᑎᓂᕐᒧᑦ ᑕᒪᒃᑯᓂᖓ ᑲᒪᒋᔭᐅᒋᐊᖃᓗᐊᖃᑦᑕᓂᐊᖅᑐᓂᑦ.

4 5.2.b. FANS 
ᑮᓇᐅᔭᓂᑦ ᐃᑲᔫᑎᓄᑦ 
ᑐᑭᐅᓯᒪᔾᔪᑎᔅᓴᓕᕆᓂᖅ/
ᖃᕋᓴᐅᔭᒃᑯᑦ 
ᐱᓕᕆᔾᔪᑏᑦ

ᐊᑐᓕᖁᔨᔾᔪᑕᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᐊᑦ ᓱᓕ ᐱᓕᕆᐊᖃᖁᓪᓗᒋᑦ ᐸᕐᓈᕆᓯᒪᔭᖏᓐᓂᒃ 
ᑎᒍᓯᓂᐊᕐᖓᑕ ᓄᑖᓂᑦ ᐊᐅᓚᑦᑎᔾᔪᑎᓂᑦ/ᖃᕋᓴᐅᔭᒃᑯᑦ ᐱᓕᕆᔾᔪᑎᓂᑦ ᐃᑲᔪᕐᓗᑎᒃ FANS ᐃᑲᔫᑎᓂᑦ. 
ᐊᑐᓕᖁᔨᔾᔪᑕᐅᒋᐊᒃᑲᓂᕐᒥᔪᖅ ᓂᐅᕕᕐᓂᕐᒧᑦ ᐱᓕᕆᔾᔪᓯᐅᔭᕆᐊᓖᑦ ᓈᒻᒪᑎᕐᓯᒪᔭᕆᐊᖃᕐᖓᑕ ᖃᐅᔨᒍᑕᐅᓯᒪᔪᓄᑦ 
ᑮᓇᐅᔭᓂᑦ ᐃᑲᔫᑎᓂᑦ FANS ᐃᓘᓐᓇᖏᓐᓂᒃ ᕿᒥᕐᕈᓂᕐᒥ ᐊᒻᒪᓗ ᐃᓕᓐᓂᐊᕐᓂᓕᕆᔨᒃᑯᑦ ᕿᒥᕐᕈᓂᕆᓛᖅᑕᖓᓄᑦ 
ᐃᓕᓐᓂᐊᖅᑎᓄᑦ ᑮᓇᐅᔭᓂᑦ ᐃᑲᔫᑎᐅᕙᑦᑐᓂᑦ ᒪᓕᒐᓕᐊᖑᓯᒪᔪᓂᑦ ᑕᐃᒫᒃ ᐱᓕᕆᔾᔪᓯᕐᓂᑦ ᐊᑐᖅᑕᐅᖃᑦᑕᕆᐊᓖᑦ 
(ᓲᕐᓗ ᒪᑯᐊ, ᐃᓕᓐᓂᐊᖅᑎᓄᑦ ᐊᖅᑯᑕᐅᕙᑦᑐᑦ) ᓇᓗᓇᐃᖅᑕᐅᓯᒪᑦᑎᐊᓂᐊᕐᖓᑕ ᐃᓕᓐᓂᐊᕐᓂᓕᕆᔨᒃᑯᑦ 
ᑐᔅᓯᕋᐅᓯᐅᖁᔨᔾᔪᑎᖃᓕᖅᑲᑕ ᓄᑖᓂᑦ ᐊᑐᖃᑦᑕᓂᐊᖅᑕᖏᓐᓂᒃ ᐱᓇᓱᓕᖅᑎᓪᓗᒋᑦ.

5 5.3.a. 
ᐱᓕᕆᖃᑎᒌᓐᓂᖅ: 
FANs ᑮᓇᐅᔭᓂᑦ 
ᐃᑲᔫᑎᓄᑦ 
ᐊᓪᓚᕝᕕᒃ ᐊᒻᒪᓗ 
ᐊᕕᑦᑐᕐᓯᒪᓂᐅᔪᓂᑦ 
ᐃᓄᐃᑦ ᑲᑐᔾᔨᖃᑎᒌᖏᑦ

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᓂᕐᒧᑦ ᐊᓪᓚᕝᕕᒃ ᑲᑐᔾᔨᖃᑎᖃᕈᒪᓗᑎᒃ ᐃᓇᑦᑎᖁᓪᓗᒋᑦ ᓄᓇᕗᑦ 
ᑐᙵᕕᒃᑯᓐᓂ, ᐊᒻᒪᓗ ᐊᕕᑦᑐᕐᓯᒪᓂᐅᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ ᖃᐅᔨᓇᓱᐊᕋᔭᕐᖓᑕ 
ᐋᖅᑭᔅᓱᐃᔪᓐᓇᕐᒪᖔᕐᒥᒃ ᐊᑕᐅᓯᕐᒥᒃ ᑐᔅᓯᕋᐅᓯᐅᕈᑕᐅᖃᑦᑕᕋᔭᖅᑐᒥᒃ ᓯᓚᑦᑐᓴᕐᕕᒻᒥ ᐃᑲᔫᓯᐊᔅᓴᓂᑦ ᐊᒻᒪᓗ 
ᐱᓕᕆᔾᔪᑎᒥᒃ ᑲᒪᔾᔪᑕᐅᖃᑦᑕᕋᔭᖅᑐᒥᒃ ᑐᓂᓯᐅᖅᑲᐃᓂᕐᒥᒃ ᐃᑲᔫᓯᐊᔅᓴᓂᑦ, ᐊᒻᒪᓗᑦᑕᐅᖅ ᖃᐅᔨᓇᓱᐊᕋᔭᕐᖓᑕ 
ᐊᓯᖏᓐᓂᒃ ᑐᑭᒧᐊᑦᑎᑦᑎᒍᑕᐅᓕᖅᑲᑦ ᐋᖅᑭᐸᓪᓕᕈᑕᐅᒐᔭᕐᖓᑦ ᓯᓚᑦᑐᓴᕐᕕᒻᒥ ᐱᔨᑦᑎᕋᐅᑕᐅᕙᑦᑐᓄᑦ ᓄᓇᕗᒻᒥᐅᓄᑦ 
ᐃᓄᓐᓄᑦ ᐃᓕᓐᓂᐊᖅᑎᓄᑦ. ᑕᐃᒫᒃ ᑲᑐᔾᔨᖃᑎᒌᓯᑉᐸᑕ, ᓇᓗᓇᐃᖅᑕᐅᓯᒪᒋᐊᖃᕋᔭᖅᑐᖅ ᑐᑭᓯᓯᒪᖃᑎᒌᓪᓗᑎᒃ 
ᐊᖏᖃᑎᒌᒍᑎᒃᑯᑦ ᑖᒃᑯᓇᙵᑦ ᐃᓕᓐᓂᐊᕐᓂᓕᕆᓂᕐᒧᑦ ᐊᓪᓚᕝᕕᒃ ᐊᒻᒪᓗ ᓄᓇᕗᑦ ᑐᙵᕕᒃ. ᑐᑭᓯᓇᑦᑎᐊᓂᐊᕐᖓᑦ, 
ᑲᑎᑦᑎᖁᔨᙱᑦᑐᑦ ᑖᒃᑯᓂᖓ ᒪᕐᕉᓐᓂᒃ ᐱᓕᕆᐊᖑᕙᑦᑑᓐᓂᒃ ᒪᕐᕉᓐᓂᒃ ᑎᒥᐅᔫᓐᓂᒃ.  

6 5.3.b. 
ᐱᓕᕆᖃᑎᒌᓐᓂᖅ: 
FANS ᑮᓇᐅᔭᓂᑦ 
ᐃᑲᔫᑎᓂᑦ ᐊᓪᓚᕝᕕᒃ 
ᐊᒻᒪᓗ ᓄᓇᕗᑦ 
ᒐᕙᒪᒃᑯᖏᓐᓂᑦ 
ᐃᖅᑲᓇᐃᔭᖅᑐᓕᕆᔩᑦ 

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᓂᕐᒧᑦ ᐊᓪᓚᕝᕕᒃ ᐋᖅᑮᖁᓪᓗᒋᑦ ᐱᓕᕆᔾᔪᓯᐅᖃᑦᑕᓂᐊᖅᑐᒥᒃ 
ᑕᐅᕐᓰᖃᑦᑕᓂᐊᕐᖓᑕ ᑎᑎᖅᑲᓂᑦ ᑖᒃᑯᐊ ᑮᓇᐅᔭᓂᑦ ᐃᑲᔫᑎᓂᑦ ᐊᓪᓚᕝᕕᒃ ᐊᒻᒪᓗ ᐃᖅᑲᓇᐃᔭᖅᑐᓕᕆᔨᒃᑯᑦ 
ᐱᔾᔪᑎᓕᓐᑦᓂ ᑮᓇᐅᔭᓂᑦ ᐃᑲᔫᑎᕙᑦᑐᓂᑦ ᐊᑭᓕᐅᑕᐅᕙᑦᑐᓂᑦ ᐃᓕᓐᓂᐊᖅᑐᓄᑦ ᐊᒻᒪᓗ ᐃᖅᑲᓇᐃᔮᔅᓴᓄᑦ 
ᐱᓇᓱᐊᕋᔅᓴᓄᑦ. ᐊᑐᓕᖁᔨᔾᔪᑕᐅᒋᐊᒃᑲᓂᕐᒥᒧᖅ ᑖᒃᑯᐊ ᐊᓪᓚᕝᕕᖓᑦ ᖃᐅᔨᓇᓱᐊᖁᓪᓗᒋᑦ ᐊᔪᕐᓇᕋᔭᙱᒻᒪᖔᖅ 
ᐊᑐᕈᑎᒃ ᐃᓕᓐᓂᐊᖅᑎᓄᑦ ᐃᑲᔫᑎᓂᑦ ᐊᖏᖃᑎᒌᒍᑎᓂᑦ ᑖᓐᓇ ᐱᔾᔪᑎᒋᓪᓗᒍ (ᑕᑯᓗᒍ ᐊᑐᓕᖁᔨᔾᔪᑕᐅᓯᒪᔪᖅ 29).

9ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᓈᓴᐅᑖ
ᐅᓂᒃᑳᓂᑦ 
ᓱᑯᑦᑎᐊᓃᒻᒪᖔᖅ ᐊᑐᓕᖁᔨᔾᔪᑕᐅᔪᑦ

7 5.3.b. 
ᐱᓕᕆᖃᑎᒌᓐᓂᖅ: 
FANS ᑮᓇᐅᔭᓂᑦ 
ᐃᑲᔫᑎᓂᑦ ᐊᓪᓚᕝᕕᒃ 
ᐊᒻᒪᓗ ᓄᓇᕗᑦ 
ᒐᕙᒪᒃᑯᖏᓐᓂᑦ 
ᐃᖅᑲᓇᐃᔭᖅᑐᓕᕆᔩᑦ

ᐅᖃᐅᔾᔨᒋᐊᕈᑎᖃᕐᓯᒪᓪᓗᑎᒃ ᐊᒻᒪᓗ ᐃᑲᔪᕐᓯᖅᑕᐅᓯᒪᓪᓗᑎᒃ ᖁᕝᕙᓯᓐᓂᕐᓴᒥ ᐃᓕᓐᓂᐊᕐᓂᓕᕆᓂᕐᒧᑦ ᐊᓪᓚᕝᕕᒻᒥ, 
ᐊᑐᓕᖁᔨᔾᔪᑕᐅᓯᒪᔪᖅ ᐃᖅᑲᓇᐃᔭᖅᑐᓕᕆᔨᒃᑯᑦ ᑕᐃᒪᓐᓇᓪᓗᐊᖅ ᐊᒥᓲᓂᓕᓐᓂᑦ ᑮᓇᐅᔭᓂᑦ ᐃᑲᔫᑎᖃᖃᑦᑕᖁᓪᓗᒋᑦ 
FANS ᐊᑭᓕᕐᓱᖅᑕᐅᕙᑦᑐᓂᑦ ᐃᓕᓐᓂᐊᖅᑎᓂᑦ ᐊᐅᔭᒃᑯᑦ ᐃᓕᓐᓂᐊᕋᔅᓴᖃᖅᑎᑦᑎᒍᑕᐅᕙᑦᑐᓄᑦ 
(ᐃᓕᓐᓂᐊᖅᑏᑦ ᐃᓕᓐᓂᐊᕐᓂᖏᓐᓂ) ᐊᒻᒪᓗ ᐅᓪᓗᓕᒫᖅ ᐃᖅᑲᓇᐃᔮᔅᓴᖃᖅᑎᑦᑎᖃᑦᑕᕐᓗᑎᒃ (ᐱᔭᕇᖅᑎᓪᓗᒋᑦ) 
ᓄᓇᕗᑦ ᒐᕙᒪᒃᑯᖏᓐᓂᑦ ᓈᒻᒪᑎᕐᓯᒪᔪᓂᑦ ᐃᓕᓐᓂᐊᕈᑎᒋᓯᒪᔭᖏᓐᓄᑦ. ᐃᖅᑲᓇᐃᔭᖅᑐᓕᕆᔨᒃᑯᑦ 
ᐃᓱᒪᒋᔭᖃᕆᐊᕈᒪᓂᐊᖅᑐᔅᓴᐅᔪᑦ ᐃᓱᒪᔅᓴᕐᓯᐅᕈᑎᖃᕐᓂᕐᒥᒃ ᑕᒪᑐᒥᖓ ᐱᒻᒪᕆᒻᒥᒃ ᐱᓇᓱᐊᕈᑎᔅᓴᒥᒃ ᓄᓇᕗᑦ 
ᒐᕙᒪᒃᑯᑦ ᐃᖅᑲᓇᐃᔭᖅᑐᓕᕆᓂᕐᒧᑦ ᐸᕐᓇᐅᑎᖏᓐᓂᑦ.

8 5.3.c. 
ᐱᓕᕆᖃᑎᒌᓐᓂᖅ: 
FANS ᑮᓇᐅᔭᓂᑦ 
ᐃᑲᔫᑎᓂᑦ ᐊᓪᓚᕝᕕᒃ 
ᐊᒻᒪᓗ ᐊᑑᑎᖃᓗᐊᖅᑐᑦ 
ᓯᓚᑦᑐᓴᕐᕕᒻᒥ 
ᐃᓕᓐᓂᐊᓂᕐᒧᑦ 
ᐊᑑᑎᕕᐅᖃᑕᐅᔪᑦ  

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᓯᕗᓕᕐᓯᖁᓪᓗᒋᑦ ᐱᕙᓪᓕᐊᑎᑦᑎᓂᕐᒥᒃ ᑲᑎᒪᔾᔪᑎᖃᕐᓂᕐᒥᒃ 
ᑲᑎᒍᑕᐅᖃᑦᑕᓂᐊᖅᑐᒥᒃ ᓄᓇᕗᒻᒥᐅᓄᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᕐᓂᕐᒧᑦ ᑎᒍᒥᐊᖅᑎᐅᖃᑕᐅᔪᓄᑦ, 
ᐱᖃᑕᐅᓗᑎ ᓄᓇᕗᑦ ᑐᙵᕕᒃᑯᑦ, ᐊᕕᑦᑐᖅᓯᒪᔪᐃᑦ ᐃᓄᐃᑦ ᑲᑐᔾᔨᖃᑎᒌᖏᑦ, ᐊᒻᒪᓗ ᑲᑭᕙᒃᑯᑦ ᑲᑐᑎᓗᑎ 
ᑎᓴᒪᐃᕋᖃᑦᑕᕐᓗᑎᒃ ᐊᕐᕌᒍᒥ. ᐊᒻᒪᓗ ᓱᓕ, ᐋᖅᑭᑦᑎᐊᕋᓱᓐᓂᖏᓐᓂ, ᑲᑎᒪᖃᑦᑕᕐᓂᖏᑦ ᑐᑭᒧᐊᑦᑎᑕᐅᖃᑦᑕᕆᐊᓖᑦ 
ᐃᓕᓐᓂᐊᕐᓂᓕᕆᔨᒃᑯᓐᓂᑦ, ᐊᒻᒪᓗ ᑲᑎᒪᔾᔪᑎᒋᖃᑦᑕᓂᐊᖅᑕᖏᓐᓂᒃ ᑐᑭᒧᐊᒍᑎᖃᕐᓗᑎᒃ ᑐᙵᕕᖃᕐᓗᑎᓪᓗ 
ᐱᓕᕆᐊᕆᖃᑦᑕᓂᐊᖅᑕᖏᓐᓄᑦ ᐊᑐᐊᒐᖏᓐᓂᒃ.

9 5.4. a & b. 
ᐃᑲᔫᓯᐊᖅᑖᖃᑕᐅᖃᑦ 
ᑕᕈᓐᓇᕐᓂᖏᑦ 
ᓄᓇᕗᒻᒥᐅᑦ ᐃᓄᐃᑦ 
ᐊᒻᒪᓗ ᖃᓪᓗᓈᑦ 

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᑐᖃᑦᑕᖁᒍᓐᓃᖅᑐᒋᑦ ᐃᑲᔫᓯᐊᖅᑖᖃᑕᐅᖃᑦᑕᕈᓐᓇᖅᑐᓄᑦ 
ᐋᖅᑭᓯᒪᓂᐅᔪᑦ ᑖᒃᑯᓇᓃᑦᑐᑦ ᑮᓇᐅᔭᓂᑦ ᐃᑲᔫᑎᓂᑦ FANS, ᐊᒻᒪᓗ ᑭᖑᕝᕕᐅᑎᖔᕐᓗᑎᒃ, 
ᐊᑐᖅᑕᐅᖔᓕᕐᓗᑎᒃ ᐅᑯᐊ:  

a.	 ᐃᓛᒃᑰᖓᔫᓐᓂᒃ 1: ᑕᒪᕐᒥᒃ ᓄᓇᕗᒻᒥᐅᑦ ᐃᓄᐃᑦ (ᓇᒥᑐᐃᓐᓇᖅ ᓄᓇᖃᕋᓗᐊᖅᑲᑕ ᑐᔅᓯᕋᕋᖅᑎᓪᓗᒋᑦ 
ᑮᓇᐅᔭᓂᑦ ᐃᑲᔫᓯᐊᔅᓴᓂᑦ FANS)
•	 ᑖᒃᑯᐊ ᐲᕐᓯᒍᑕᐅᔭᕆᐊᖃᕐᓂᐊᖅᑐᑦ ᐃᑲᔫᓯᐊᖅᑖᖃᑕᐅᖃᑦᑕᕈᓐᓇᖅᑐᓂᑦ ᒪᓕᒐᕐᓂᑦ 
ᐃᒪᐃᑦᑑᔭᕆᐊᖃᖅᑎᑦᑎᕙᑦᑐᒥᒃ ᓄᓇᕗᒻᒥᐅᑦ ᐃᓄᐃᑦ ᓄᓇᖃᕐᓗᓂ ᓄᓇᕗᒻᒥ ᐊᑕᐅᓯᖅ ᐊᕐᕌᒎᑉ ᐅᖓᑖᓂ 
ᐊᖏᖅᑕᐅᕕᒋᓂᐊᖅᑕᖓᑕ ᐅᓪᓗᖓᓂ ᐃᓕᓐᓂᐊᖅᑎᐅᖃᑕᐅᓂᐊᕐᓂᖓᓄᑦ. ᑐᑭᓯᓇᑦᑎᐊᓂᕐᓴᐅᓂᐊᕐᖓᑦ, 
ᐊᑐᓕᖁᔨᔾᔪᑕᐅᔪᖅ ᐃᑲᔫᓯᐊᖅᑖᖃᑕᐅᖃᑦᑕᕈᓐᓇᖅᑐᑦ ᓄᓇᕗᒻᒥᐅᑦ ᐃᓄᐃᑦ ᐃᒪᐃᑦᑑᔭᕆᐊᖃᕐᓗᑎᒃ 
ᑭᒃᑯᑐᐃᓐᓇᐃᑦ: (ᐃ) ᐃᓄᒃ ᑕᐃᒫᒃ ᓇᓗᓇᐃᖅᑕᐅᓯᒪᒻᒪᑕ ᐃᓛᒃᑯᑦ 35ᒥ ᓄᓇᕗᑦ ᐊᖏᖃᑎᒌᒍᑎᖏᓐᓂᑦ, 
ᕿᑐᕐᖓᕆᔭᐅᓗᓂ ᐃᓄᒻᒧᑦ ᐅᕝᕙᓘᓐᓃᑦ ᑎᒍᐊᕆᔭᐅᓗᓂ ᐃᓄᒻᒧᑦ ᒪᓕᑦᑐᒋᑦ ᒪᓕᒐᐃᑦ ᑎᒍᐊᕐᓂᕐᒨᖓᔪᑦ 
ᓇᒥᑐᐃᓐᓇᖅ ᐊᐅᓚᑦᑎᕕᒻᒥ ᐅᕝᕙᓘᓐᓃᑦ ᒪᓕᑦᑐᒋᑦ ᐃᓄᐃᑦ ᑎᒍᐊᕐᓂᕐᒧᑦ ᐱᐅᓯᖏᑦ ᐊᒻᒪᓗ 
ᐊᑐᕐᐸᑦᑕᖏᑦ; (ᐱ) ᑲᓇᑕᒥᐅᑕᖅ ᐅᕝᕙᓘᓐᓃᑦ ᑕᒫᓂᒥᐅᑕᐅᖏᓐᓇᖅᑐᖅ; ᐊᒻᒪᓗ (ᑎ) ᐊᖏᖅᑕᐅᓯᒪᔪᖅ 
ᐃᓕᓐᓂᐊᖅᑎᐅᖃᑕᐅᓂᐊᕐᓂᖓᓄᑦ ᐃᓕᓐᓂᐊᕈᒻᒥ ᐊᖏᖅᑕᐅᓯᒪᔪᒥ ᑎᒥᐅᔪᒥ ᐅᓪᓗᓕᒫᖅ ᐅᕝᕙᓘᓐᓃᑦ ᐅᓪᓘᑉ 
ᐃᓚᐃᓐᓇᖓᓂ ᐃᓕᓐᓂᐊᖃᑦᑕᓂᐊᕐᓗᓂ.

b.	 ᐃᓛᒃᑰᖓ 2: ᑕᒪᕐᒥᒃ ᐊᓯᖏᑦ ᑭᒃᑯᑐᐃᓐᓇᐃᑦ ᓄᓇᕗᒻᒥᐅᑕᐅᙱᑦᑐᑦ ᐃᓄᐃᑦ
•	 ᑖᓐᓇ ᐲᕐᓯᒍᑕᐅᔭᕆᐊᖃᕐᓂᐊᖅᑐᖅ 3:1 ᐊᕐᕌᒍᓂᑦ ᐃᓕᓐᓂᐊᕐᓯᒪᓂᕐᒥᒃ (ᐃᑲᔫᓯᐊᖅᑖᕈᑕᐅᒐᔪᑦᑐᓂᑦ) ᐊᒻᒪᓗ 3:1 
ᐊᕐᕌᒍᓂᑦ ᓄᓇᖃᕐᓯᒪᔭᕆᐊᖃᕐᓂᕐᒥᒃ (ᐊᑐᖅᑐᐊᕈᑕᐅᓗᐊᕐᐸᑦᑐᓂᑦ) ᑭᒃᑯᑐᐃᓐᓇᕐᓄᑦ ᓄᓇᕗᒻᒥᐅᑕᐅᙱᑦᑐᓄᑦ 
ᐃᓄᓐᓄᑦ. ᑐᑭᓯᓇᑦᑎᐊᓂᕐᓴᐅᓂᐊᕐᖓᑦ, ᐊᑐᓕᖁᔨᔾᔪᑕᐅᔪᖅ ᐃᑲᔫᓯᐊᖅᑖᖃᑕᐅᖃᑦᑕᕈᓐᓇᖅᑐᑦ ᑭᒃᑯᑐᐃᓐᓇᐃᑦ 
ᑕᒪᕐᒥᒃ ᓄᓇᕗᒻᒥᐅᑕᐅᙱᑦᑐᑦ ᐃᓄᐃᑦ ᐃᒪᐃᑦᑑᔭᕆᐊᖃᕐᓗᑎᒃ: (ᐃ) ᑲᓇᑕᒥᐅᑕᐅᓗᓂ ᐅᕝᕙᓘᓐᓃᑦ 
ᓄᓇᖃᐃᓐᓇᕐᓗᓂ ᑲᓇᑕᒥ; (ᐱ) ᐊᖏᖅᑕᐅᓯᒪᓗᓂ ᐃᓕᓐᓂᐊᖅᑎᐅᖃᑕᐅᓂᐊᕐᓂᖓᓄᑦ ᐃᓕᓐᓂᐊᕈᒻᒥ 
ᐊᖏᖅᑕᐅᓯᒪᔪᒥ ᑎᒥᐅᔪᒥ ᐅᓪᓗᓕᒫᖅ ᐅᕝᕙᓘᓐᓃᑦ ᐅᓪᓘᑉ ᐃᓚᐃᓐᓇᖓᓂ ᐃᓕᓐᓂᐊᖃᑦᑕᓂᐊᕐᓗᓂ; ᐊᒻᒪᓗ (ᑎ) 
ᓄᓇᕗᒻᒥᐅᑕᐅᓂᑯᒃ ᐊᕐᕌᒍᓕᒫᖅ ᓯᕗᕐᖓᒍᑦ ᐊᖏᖅᑕᐅᕕᖓᑕ ᐃᓕᓐᓂᐊᖅᑎᐅᖃᑕᐅᓂᐊᕐᓂᕐᒧᑦ. 

10 5.5.a. ᐃᑲᔫᓯᐊᔅᓴᑦ 
ᐋᖅᑭᓱᕐᓯᒪᓂᖏᑦ

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᑐᖃᑦᑕᖁᒍᓐᓃᖅᑐᒋᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᓂᕐᒧᑦ ᐃᓕᓐᓂᐊᖅᑎᓄᑦ 
ᑮᓇᐅᔭᓂᑦ ᐃᑲᔫᑎᓂᑦ ᐱᔾᔪᑎᖃᓗᐊᖅᑐᒥᒃ ᐱᔨᑦᑎᕋᐅᑎᖃᖃᑦᑕᓂᕐᒥᒃ ᑮᓇᐅᔭᓂᑦ ᐃᑲᔫᓯᐊᖅᑖᕈᑎᓂᑦ. 
ᐊᑐᓕᖁᔨᔾᔪᑕᐅᒋᐊᒃᑲᓂᖅᑐᖅ, ᑭᖑᕝᕕᐅᑎᖔᕐᓗᓂ ᐅᓇ, ᐃᓕᓐᓂᐊᕐᓂᓕᕆᔨᒃᑯᑦ ᐋᖅᑭᔅᓯᖁᓪᓗᒋᑦ ᓄᓇᕗᒻᒥ−
ᐋᖅᑭᑦᑕᐅᓯᒪᔪᒥᒃ ᓯᓚᑦᑐᓴᕐᕕᒻᒥ ᐃᓕᓐᓂᐊᓂᕐᒧᑦ ᐃᓕᓐᓂᐊᖅᑎᓄᑦ ᐃᑲᔫᑎᓂᑦ ᐃᓚᖃᕐᓗᓂ ᕿᓚᒥᐅᓂᕐᓴᖅ 
ᑮᓇᐅᔭᓂᑦ ᐃᑲᔫᓯᐊᖅᑖᖃᑦᑕᕈᓐᓇᕐᓗᑎᒃ ᐊᒻᒪᓗᑦᑕᐅᖅ ᐃᓘᓐᓇᖏᓐᓂᒃ ᓈᕆᓯᒪᔪᓂᑦ ᐃᑲᔫᓯᐊᔅᓴᖃᕐᓗᑎᒃ 
ᐃᑲᔫᓯᐊᖅᑖᕈᑎᒋᖃᑦᑕᕆᐊᓕᖏᓐᓂᒃ.

10 ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᓈᓴᐅᑖ
ᐅᓂᒃᑳᓂᑦ 
ᓱᑯᑦᑎᐊᓃᒻᒪᖔᖅ ᐊᑐᓕᖁᔨᔾᔪᑕᐅᔪᑦ

11 5.5.a. ᐃᑲᔫᓯᐊᔅᓴᑦ 
ᐋᖅᑭᓱᕐᓯᒪᓂᖏᑦ

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᑐᖁᒍᓐᓃᖅᑐᒋᑦ ᒫᓐᓇ ᐃᑲᔫᓯᐊᔅᓴᓄᑦ ᐋᖅᑭᓯᒪᓂᕆᕙᑦᑕᖏᓐᓂᒃ 
ᑖᒃᑯᐊ ᐊᑖᓂ ᑮᓇᐅᔭᐃᑦ ᐃᑲᔫᑏᑦ FANS, ᐊᒻᒪᓗ ᑭᖑᕝᕕᐅᑎᖔᕐᓗᑎᒃ, ᐊᑐᖅᑕᐅᖔᓕᕐᓗᑎᒃ 
ᐱᔭᕆᐊᑭᓪᓕᑎᔅᓯᒪᔪᑦ ᐃᑲᔫᓯᐊᔅᓴᑦ ᐋᖅᑭᓱᕐᓯᒪᓂᐊᖅᑐᑦ, ᓇᓗᓇᐃᖅᑕᐅᓯᒪᔪᑦ ᑕᕝᕙ ᐊᑖᓂ:  

a.	 ᑭᒃᑯᑐᐃᓐᓇᓕᒫᓄᑦ ᐃᑲᔫᓯᐊᔅᓴᑦ: ᑖᒃᑯᐊ ᐃᑲᔫᓯᐊᔅᓴᑦ ᐊᑐᐃᓐᓇᐅᑎᑕᐅᔪᑦ ᑕᒪᒃᑮᓐᓄᑦ 
ᐃᓕᓐᓂᐊᖅᑎᐅᕙᑦᑐᓄᑦ (ᓄᓇᕗᒻᒥᐅᓄᑦ ᐃᓄᓐᓄᑦ ᐊᒻᒪᓗ ᐊᓯᓕᒫᖏᓐᓄᑦ ᐃᓕᓐᓂᐊᖅᑎᓄᑦ 
ᓄᓇᕗᒻᒥᐅᑕᐅᙱᑦᑐᓄᑦ ᐃᓄᓐᓄᑦ). ᑖᒃᑯᐊ ᐃᑲᔫᓯᐊᔅᓴᑦ ᐃᒪᐃᑦᑑᓗᑎᒃ ᐊᐃᑦᑑᓯᐊᑦ ᐊᒻᒪᓗ ᑕᐃᒪᐃᒻᒪᑦ, 
ᐅᑎᖅᑎᑕᐅᖃᑦᑕᕆᐊᖃᙱᓪᓗᑎᒃ.

b.	 ᐊᔾᔨᐸᓗᖏᑦ ᐃᑲᔫᓯᐊᔅᓴᑦ Mirrored Benefits: ᑖᒃᑯᐊ ᐃᑲᔫᓯᐊᔅᓴᑦ ᐊᑐᐃᓐᓇᐃᑦ ᑕᒪᒃᑮᓐᓄᑦ 
ᐃᓕᓐᓂᐊᖅᑎᐅᕙᑦᑐᓄᑦ (ᓄᓇᕗᒻᒥᐅᓄᑦ ᐃᓄᓐᓄᑦ ᐊᒻᒪᓗ ᐊᓯᓕᒫᖏᓐᓄᑦ ᐃᓕᓐᓂᐊᖅᑎᓄᑦ 
ᓄᓇᕗᒻᒥᐅᑕᐅᙱᑦᑐᓄᑦ ᐃᓄᓐᓄᑦ). ᒪᓕᑦᑐᒋᑦ ᑎᑎᕋᕐᓯᒪᓂᖓᓃᑦᑐᑦ  14(2)(b) ᑖᒃᑯᓇᓂ 
ᐃᓕᓐᓂᐊᖅᑎᓄᑦ ᑮᓇᐅᔭᓄᑦ ᐃᑲᔫᑎᓄᑦ  (SFA) ᐱᖁᔭᑦ, ᑖᒃᑯᐊ ᐃᑲᔫᓯᐊᔅᓴᑦ ᑐᓂᔭᐅᖃᑦᑕᓂᐊᖅᑐᑦ 
ᓄᓇᕗᒻᒥᐅᓄᑦ ᐃᓄᓐᓄᑦ ᐊᐃᑦᑑᓯᐊᖑᖃᑦᑕᕐᓗᑎᒃ ᐊᒻᒪᓗ ᐅᑎᖅᑎᑕᐅᔭᕆᐊᖃᙱᓪᓗᑎᒃ. ᑖᒃᑯᐊ 
ᐃᑲᔫᓯᐊᔅᓴᑦ ᑐᓂᔭᐅᖃᑦᑕᓂᐊᖅᑐᑦ ᐊᓯᖏᓕᒫᖏᓐᓄᑦ ᐃᓕᓐᓂᐊᖅᑎᓄᑦ ᓄᓇᕗᒻᒥᐅᑕᐅᙱᑦᑐᓄᑦ 
ᐃᓄᓐᓄᑦ ᐊᑐᖅᑐᐊᕈᑕᐅᓗᑎᒃ ᐊᒻᒪᓗ ᐊᑭᓕᖅᑕᐅᔭᕆᐊᖃᕋᔭᖅᑐᑎᒃ ᑕᒪᕐᒥᒃ ᐅᑎᖅᑎᑕᐅᓗᑎᒃ. ᐅᓇ 
ᐊᑐᖅᑕᐅᖔᕈᓐᓇᕐᒥᔪᖅ, ᐃᓕᓐᓂᐊᖅᑏᑦ ᐊᑐᖅᑐᐊᕐᓯᒪᔭᖏᑦ ᐲᖅᑕᐅᔪᓐᓇᖅᑐᑦ ᐊᑑᑎᑉᐸᑕ ᐊᑐᖅᑐᐊᕈᑎᓂᑦ 
ᐃᓱᒪᒋᔪᓐᓇᐃᖅᑕᐅᔪᓐᓇᖅᑐᓄᑦ ᒪᓕᒐᕐᓄᑦ.

c.	 ᓄᓇᕗᒻᒥᐅᓄᑦ ᐃᓄᓐᓄᑦ ᐃᓕᓐᓂᐊᖅᑐᓄᑦ ᐃᑲᔫᓯᐊᔅᓴᑦ: ᒪᓕᑦᑐᒋᑦ ᑎᑎᕋᕐᓯᒪᓂᖓᓃᑦᑐᑦ 14(2)
(b) ᐃᓕᓐᓂᐊᖅᑎᓄᑦ ᑮᓇᐅᔭᓄᑦ ᐃᑲᔫᓯᐊᔅᓴᓂᑦ ᐱᖁᔭᓂᑦ, ᑖᒃᑯᐊ ᐃᑲᔫᓯᐊᔅᓴᑦ ᐊᑐᐃᓐᓇᐃᑦ ᑭᓯᐊᓂ 
ᓄᓇᕗᒻᒥᐅᓄᑐᐊᖅ ᐃᓄᓐᓄᑦ ᐃᓕᓐᓂᐊᖅᑎᓄᑦ. ᑖᒃᑯᐊ ᐃᑲᔫᓯᐊᔅᓴᑦ ᐃᒪᐃᑦᑑᓪᓗᑎᒃ ᐊᐃᑦᑑᓯᐊᔅᓴᑦ ᐊᒻᒪᓗ 
ᑕᐃᒪᐃᒻᒪᑦ, ᐅᑎᖅᑎᑕᐅᔭᕆᐊᖃᙱᑦᑐᑦ.

11ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᓈᓴᐅᑖ
ᐅᓂᒃᑳᓂᑦ 
ᓱᑯᑦᑎᐊᓃᒻᒪᖔᖅ ᐊᑐᓕᖁᔨᔾᔪᑕᐅᔪᑦ

12 5.5.b. 
ᐃᑲᔫᓯᐊᖅᑖᕈᑕᐅᖃᑦ 
ᑕᕈᓐᓇᖅᑐᑦ 
(ᐃᓘᓐᓇᖏᓐᓅᖓᔪᓂᑦ 
ᐃᑲᔫᓯᐊᔅᓴᑦ)

ᐊᑐᖁᓕᔨᔾᔪᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᖓᑦ ᐊᑐᐃᓐᓇᐅᑎᑦᑎᖁᓪᓗᒋᑦ ᑖᒃᑯᓂᖓ ᐃᓘᓐᓇᖏᓐᓅᖓᔪᓂᑦ 
ᐃᑲᔫᓯᐊᔅᓴᓂᑦ ᑐᕌᖓᔪᓂᑦ ᓄᓇᕗᒻᒥᐅᓕᒫᓄᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᐸᑦᑐᓄᑦ:  

a.	 ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑎᐅᔪᒪᓂᐊᕐᓗᓂ ᐃᑲᔫᑕᐅᓲᓂᑦ, ᐊᑐᖅᑕᐅᔪᓐᓇᖅᑐᑦ ᐅᓪᓗᓕᒫᖃᑦᑕᓂᐊᖅᑐᓄᑦ 
ᐊᒻᒪᓗ ᐅᓪᓘᑉ−ᐃᓚᐃᓐᓇᖓᓂ ᐃᓕᓐᓂᐊᖃᑦᑕᓂᐊᖅᑐᓄᑦ.

b.	 ᑎᒥᒃᑯᑦ ᐊᔪᕈᑎᓕᓐᓄᑦ ᐃᓕᓐᓂᐊᓂᕐᒧᑦ ᐃᑲᔫᓯᐊᔅᓴᓄᑦ, ᐊᑐᐃᓐᓇᐃᑦ ᐅᓪᓗᓕᒫᖃᑦᑕᓂᐊᖅᑐᓄᑦ ᐊᒻᒪᓗ 
ᐅᓪᓘᑉ−ᐃᓚᐃᓐᓇᖓᓂ ᐃᓕᓐᓂᐊᖅᑎᐅᖃᑦᑕᓂᐊᖅᑐᓄᑦ, ᐊᒻᒪᓗ ᐅᑯᐊ ᐃᓚᒋᔭᐅᖃᑦᑕᓂᐊᖅᑐᑎᒃ:
i.	 ᑎᑭᐅᒪᔪᑦ $20,000ᓄᑦ ᐃᓕᓐᓂᐊᓂᕐᒧᑦ−ᑐᕌᖓᔪᑦ ᓱᓇᒃᑯᑖᑦ, ᐊᑐᖃᑦᑕᕆᐊᖃᕐᓂᐊᖅᑕᖏᑦ, ᐊᒻᒪᓗ ᐃᑲᔫᑏᑦ;

ii.	 ᓇᑉᐸᖏᑦ (50%) ᐃᓕᓐᓂᐊᕈᑎᖏᓐᓄᑦ ᐅᖃᓕᒫᒐᕐᓄᓪᓗ ᐃᑲᔫᑎᐅᓗᑎᒃ ᖃᓪᓗᓈᕐᓄᑦ ᐃᓕᓐᓂᐊᖅᑎᓄᑦ ᑎᒥᒃᑯᑦ 
ᐊᔪᕈᑎᓕᓐᓄᑦ (ᑮᓇᐅᔭᓂᑦ ᐃᑲᔫᑎᑎᒍᑦ  FANS Program, ᓄᓇᕗᒻᒥᐅᓄᑦ ᐃᓄᓐᓄᑦ ᐃᓕᓐᓂᐊᖅᑎᓄᑦ 
ᑎᒥᒃᑯᑦ ᐊᔪᕈᑎᓖᑦ ᐊᒻᒪᓗ ᐊᔪᕈᑎᖃᙱᑦᑐᑦ ᐃᑲᔫᓯᐊᖅᑖᓲᖑᒻᒪᑕ ᓯᓚᑦᑐᓴᕐᕕᒻᒧᑦ ᑮᓇᐅᔭᓂᑦ 
ᐃᓕᓐᓂᐊᕈᑎᖏᓐᓄᑦ ᐅᖃᓕᒫᒐᕐᓄᓪᓗ ᑐᕌᖓᔪᓂᑦ ᐊᐃᑦᑑᓯᐊᖑᕙᑦᑐᑎᒃ); 

iii.	 ᐊᑐᕐᐸᑦᑐᑦ ᑎᒥᒃᑯᑦ ᐊᔪᕈᑎᖃᓪᓚᑦᑖᖅᑐᑦ, (ᑖᓐᓇ ᓇᓗᓇᐃᖅᑕᐅᓯᒪᔭᕆᐊᓕᒃ ᑮᓇᐅᔭᓄᑦ ᐃᑲᔫᑎᓄᑦ ᐱᖁᔭᓂᑦ), 
ᐅᑎᖅᑎᑦᑎᒍᓐᓇᕋᔭᙱᑦᑐᓄᑦ ᐊᑐᖅᑐᐊᕈᑎᖏᓐᓂᒃ, ᐊᑭᓕᔅᓴᖅᑖᖏᑦ ᐲᖅᑕᐅᔪᓐᓇᕐᓗᑎᒃ ᐊᖅᑯᑎᒋᓗᒍ 
ᑎᒥᒃᑯᑦ ᐊᔪᕈᑎᖃᓪᓚᕆᓐᓂᖓᓄᑦ ᐃᑲᔫᓯᐊᔅᓴᑦ; ᐊᒻᒪᓗ 

iv.	 ᐅᑭᐅᖃᕆᐊᖃᕐᓂᖓ ᐃᑲᔫᓯᐊᖅᑖᖃᑦᑕᓂᐊᕐᓗᓂ ᕿᑐᕐᖓᕆᔭᐅᔪᖅ ᑎᒥᒃᑯᑦ ᐊᔪᕈᑎᓕᒃ, 
ᐅᖓᕙᕆᐊᖅᑕᐅᓯᒪᓗᓂ 18 ᐅᑭᐅᑦ ᐅᖓᑕᓄᑦ, ᖃᐅᔨᒪᔭᐅᔾᔪᑎᖃᕐᓗᓂ ᑎᒥᒃᑯᑦ ᐊᔪᕈᑎᖃᕐᓂᖓᓂᒃ 
ᐊᒻᒪᓗ ᖃᐅᔨᒪᔭᐅᔾᔪᑎᖃᕐᓗᓂ ᑮᓇᐅᔭᓂᑦ ᐃᑲᔫᑎᓂᑦ ᐃᑲᔫᓯᐊᖅᑖᐸᑦᑐᖅ ᐃᓕᓐᓂᐊᖅᑎ ᒪᓕᒐᖅᑎᒍᑦ 
ᑲᒪᒋᔭᖃᖅᑎᐅᓂᖓᓂᒃ ᕿᑐᕐᖓᖓᓂᒃ 18ᓂᒃ ᐅᑭᐅᖅᑖᕐᓂᑰᓕᕋᓗᐊᖅᑎᓪᓗᒍ ᐅᖓᑖᓂᓗ.

c.	 ᖃᖓᑦᑕᐅᑎᓄᑦ ᐃᑲᔫᓯᐊᔅᓴᑦ, ᐊᑐᐃᓐᓇᐃᑦ ᐅᓪᓗᓕᒫᖅ ᐃᓕᓐᓂᐊᖅᑎᐅᕙᑦᑐᓄᑦ, ᐊᒻᒪᓗ ᐃᒫᒃ 
ᐋᖅᑭᓯᒪᓪᓗᑎᒃ:  
i.	 ᐊᑕᐅᓯᐊᕐᓗᑎᒃ ᐅᑎᐅᑎᒌᓂᒃ ᖃᖓᑦᑕᐅᑎᖃᖃᑦᑕᓂᐊᖅᑐᑦ ᐃᓕᓐᓂᐊᑏᑦ ᐊᒻᒪᓗ ᐊᑐᖅᑎᓪᓗᒍ, 

ᕿᑐᕐᖓᖏᓐᓄᑦ ᓄᓇᖓᓐᓂ ᐃᓕᓴᔭᖅᑐᕐᕕᖓᓄᑦ ᐊᒻᒪᓗ ᐅᑎᒧᑦ ᖃᖓᑦᑕᐅᑎᒋᒐᔭᖅᑕᖏᑦ 
ᐱᒋᐊᙵᕐᓂᖓᓂ ᐊᒻᒪᓗ ᐱᔭᕇᕐᕕᖓᓂ ᐃᓕᓐᓂᐊᕐᓇᐅᑉ;

ii.	 ᑲᑎᑦᑐᒋᑦ ᐃᑦᑎᕐᕕᖃᖃᑦᑕᕈᓐᓇᓂᐊᖅᑐᑦ ᐱᖓᓱᓂᑦ (3) ᐃᓕᓐᓂᐊᖅᑎ ᐊᒻᒪᓗ, ᐊᑐᖅᑎᓪᓗᒍ, ᐊᑐᓂᑦ 
ᕿᑐᕐᖓᖏᓐᓄᑦ. ᑖᒃᑯᐊ ᓈᓴᖅᑕᐅᑎᓪᓗᒋᑦ ᐃᑲᔫᓯᐊᔅᓴᑦ, ᐃᑦᑎᕐᕕᒋᔪᓐᓇᖅᑕᖏᑦ ᐃᓕᓐᓂᐊᖅᑎᐅᑉ 
ᖃᖓᑦᑕᐅᑎᑖᖅᑎᓪᓗᖑ ᐱᖃᓯᐅᔾᔭᐅᓯᒪᖃᑦᑕᓂᐊᖅᑐᑦ ᓈᓴᖅᑕᐅᔾᔪᑎᖏᓐᓂᒃ;

iii.	 ᐱᔾᔪᑎᒋᓪᓗᒍ ᖃᖓᑦᑕᐅᑎᓄᑦ ᐃᑲᔫᑎ, ᐊᑐᓕᖁᔨᔾᔪᑕᐅᕗᖅ ᖃᓄᐃᑦᑐᖃᓪᓚᕆᑦᑎᓪᓗᒍ ᖃᖓᑦᑕᐅᑎᓄᑦ 
ᐊᑐᐊᒐᐅᓂᐊᖅᑐᒥᒃ ᐋᖅᑭᔅᓯᔭᕆᐊᓖᑦ ᑕᐃᒫᒃ ᐃᓱᒪᒋᔭᐅᒋᐊᖃᑦᑕᓂᐊᕐᖓᑕ ᖃᓄᐃᑦᑐᖃᓪᓚᕆᑦᑎᓪᓗᒍ 
ᐃᓕᓐᓂᐊᖅᑎ ᐃᓱᒪᒋᔭᐅᒋᐊᖃᑦᑕᕈᓐᓇᖁᓪᓗᒍ ᖃᖓᑦᑕᐅᑎᔅᓴᑲᓐᓂᕐᓄᑦ ᐃᑲᔫᑎᓄᑦ ᐃᓕᓐᓂᐊᕐᓇᐅᑉ ᐃᓗᐊᓂ 
ᐊᕐᕌᒍᒥ. ᑕᐃᒫᒃ ᐊᑐᐊᒐᖃᕐᓂᐊᖅᑲᑕ ᑭᓪᓕᖃᖅᑎᑕᐅᒋᐊᖃᕐᓂᐊᕐᒥᔪᖅ ᑐᑭᒧᐊᒍᑕᐅᖃᑦᑕᓂᐊᖅᑐᒥᒃ 
ᐊᐅᓚᑦᑎᔾᔪᑕᐅᑦᑎᐊᖃᑦᑕᖁᓪᓗᒋᑦ, ᐱᕕᖃᖅᑎᑦᑎᓯᓐᓈᕐᓗᑎᒃ ᓱᑲᑎᕐᓯᒪᓗᐊᙱᓪᓗᑎᒃ ᑕᒪᒃᑯᓄᖓ 
ᐊᑐᖅᑕᐅᒐᔪᙱᑦᑐᓄᑦ ᖃᓄᐃᑦᑐᖃᓪᓚᕆᑦᑎᓪᓗᒍ ᐊᑐᖅᑕᐅᔪᓐᓇᖅᑐᓄᑦ ᐃᓕᓐᓂᐊᖅᑎᓄᑦ. 

13 5.5.b. 
ᐃᑲᔫᓯᐊᖅᑖᕈᑕᐅᖃᑦ 
ᑕᕈᓐᓇᖅᑐᑦ 
(ᐃᓘᓐᓇᖏᓐᓅᖓᔪᓂᑦ 
ᐃᑲᔫᓯᐊᔅᓴᑦ)

ᐱᔾᔪᑎᒋᓪᓗᒍ ᐊᑐᓕᖁᔨᔾᔪᑕᐅᓯᒪᔪᖅ 12a, ᐊᑐᓕᖁᔨᔾᔪᑕᐅᒋᐊᒃᑲᓂᖅᑐᖅ ᓄᓇᕗᑦ ᒐᕙᒪᒃᑯᖏᑦ 
ᓈᒻᒪᑦᑐᓂᑦ ᐃᖅᑲᓇᐃᔭᖅᑎᒋᔭᐅᔪᓐᓇᖅᑐᓄᑦ ᐃᓕᓐᓂᐊᕋᔅᓴᖅᑕᖃᖁᓪᓗᒋᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ 
ᐊᔾᔨᓴᐃᓐᓇᖏᓐᓂᒃ ᐃᓕᓐᓂᐊᕈᑕᐅᕙᑦᑐᓂᑦ ᐊᒻᒪᓗ ᑭᒃᑯᑐᐃᓐᓇᕐᓄᑦ ᐃᑲᔫᑕᐅᕙᑦᑐᓂᑦ ᑖᒃᑯᓇᙵᑦ ᑲᑎᕕᒃ 
ᐃᓕᓴᕐᓂᓕᕆᔨᒃᑯᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᕈᑕᐅᕙᑦᑐᓂᑦ ᐊᒻᒪᓗ ᑭᒃᑯᑐᐃᓐᓇᕐᓄᑦ ᐃᑲᔫᑎᐅᕙᑦᑐᓂᑦ. ᑖᓐᓇ ᐊᑕᔪᖅ 
ᐊᑐᓕᖁᔨᔾᔪᑕᐅᓯᒪᔪᒧᑦ 2ᒧᑦ. 

14 5.5.b. 
ᐃᑲᔫᓯᐊᖅᑖᕈᑕᐅᖃᑦ 
ᑕᕈᓐᓇᖅᑐᑦ 
(ᐃᓘᓐᓇᖏᓐᓅᖓᔪᓂᑦ 
ᐃᑲᔫᓯᐊᔅᓴᑦ)

ᐊᑐᐃᓐᓇᐅᓂᖏᓐᓄᑦ ᐃᑲᔫᓯᐊᔅᓴᑦ ᐅᓪᓘᑉ−ᐃᓚᐃᓐᓇᖓᓂ ᐃᓕᓐᓂᐊᖃᑦᑕᓂᕐᒧᑦ, ᐊᑐᓕᖁᔨᔾᔪᑕᐅᔪᖅ 
ᐃᓕᓐᓂᐊᕐᓂᓕᕆᔨᒃᑯᑦ ᑲᔪᓯᑎᑦᑎᖁᒍᓐᓃᖅᑐᒋᑦ ᐊᑐᐃᓐᓇᐅᑎᑉᐸᑦᑕᖓᓂᒃ ᐊᖏᕐᕋᒥ 
ᐃᓕᓐᓂᐊᕈᑕᐅᕙᑦᑐᓄᑦ ᐊᑭᓕᐅᑕᐅᕙᑦᑐᑦ.

15 5.5.b. 
ᐃᑲᔫᓯᐊᖅᑖᕈᑕᐅᖃᑦ 
ᑕᕈᓐᓇᖅᑐᑦ 
(ᐃᓘᓐᓇᖏᓐᓅᖓᔪᓂᑦ 
ᐃᑲᔫᓯᐊᔅᓴᑦ)

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᖃᐅᔨᒪᑦᑎᐊᖁᓪᓗᒋᑦ ᐱᓕᕆᔾᔪᓯᖅᑕᖃᕐᓂᖓᓂᒃ 
ᖃᐅᔨᒪᑦᑎᐊᖃᑦᑕᓂᐊᕐᖓᑕ ᐃᓘᓐᓇᖏᓐᓅᖓᔪᑦ ᐃᑲᔫᓯᐊᔅᓴᑦ ᐊᑭᒋᕙᑦᑕᖏᑦ ᑮᓇᐅᔭᓂᑦ ᐃᑲᔫᑎᑎᒍᑦ FANS 
ᐊᖑᒻᒪᑎᖃᑦᑕᕋᓗᐊᕐᒪᖔᑕ ᐊᑭᑦᑐᐸᓪᓕᐊᖃᑦᑕᕐᓂᖏᓐᓄᑦ.

12 ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᓈᓴᐅᑖ
ᐅᓂᒃᑳᓂᑦ 
ᓱᑯᑦᑎᐊᓃᒻᒪᖔᖅ ᐊᑐᓕᖁᔨᔾᔪᑕᐅᔪᑦ

16 5.5.b. 
ᐃᑲᔫᓯᐊᖅᑖᕈᑕᐅᖃᑦ 
ᑕᕈᓐᓇᖅᑐᑦ 
(ᐃᓘᓐᓇᖏᓐᓅᖓᔪᓂᑦ 
ᐃᑲᔫᓯᐊᔅᓴᑦ)

ᐊᑐᓕᖁᔨᔾᔪᑕᐅᔪᖅ, ᐃᓘᓐᓇᑎᒃ ᐃᓘᓐᓇᖏᓐᓅᖓᔪᑦ ᐃᑲᔫᓯᐊᔅᓴᑦ, ᐊᒻᒪᓗ ᐃᑲᔫᑎᐅᕙᑦᑐᑦ 
ᑕᒪᕐᒥᒃ, ᕿᒥᕐᕈᔭᐅᖃᑦᑕᖁᓪᓗᒋᑦ ᕿᒥᕐᕈᔭᐅᔫᒥᔭᒐᖃᑦᑕᕐᓗᑎᒃ. ᕿᒥᕐᕈᓂᕆᕙᑦᑕᖏᑕ ᐊᑯᓐᓂᖏᑦ 
ᐅᖓᑖᓅᖃᑦᑕᕆᐊᖃᙱᑦᑐᑦ ᑕᓪᓕᒪᑦ (5) ᐊᕐᕌᒍᑦ.

17 5.5.b. 
ᐃᑲᔫᓯᐊᖅᑖᕈᑕᐅᖃᑦ 
ᑕᕈᓐᓇᖅᑐᑦ 
(ᐊᔾᔨᓴᐃᓐᓇᖏᓐᓂᒃ 
ᐃᑲᔫᑎᓂᑦ)

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᑐᐃᓐᓇᐅᑎᑦᑎᖃᑦᑕᖁᓪᓗᒋᑦ ᑖᒃᑯᓂᖓ ᐊᔾᔨᖏᓐᓂᒃ ᐃᑲᔫᓯᐊᔅᓴᓂᑦ 
ᐃᓘᓐᓇᖏᓐᓄᑦ ᓄᓇᕗᒻᒥᐅᓄᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑎᐅᕙᑦᑐᓄᑦ:

a.	 ᑎᑭᐅᒪᔪᑦ ᐊᒥᓲᓂᕐᐹᖏᓐᓄᑦ $10,000 ᐃᓕᓐᓂᐊᕈᑎᓄᑦ ᐊᒻᒪᓗ ᐊᑭᓕᕐᓱᖅᑕᐅᓴᐃᓐᓇᕆᐊᓕᓐᓄᑦ 
ᐅᓪᓗᓕᒫᖅ ᐃᓕᓐᓂᐊᖅᑎᐅᕙᑦᑐᓄᑦ, ᐊᒻᒪᓗ ᐊᒥᓲᓂᕐᐹᕆᔪᓐᓇᕐᓗᒋᑦ $5,000 ᐅᓪᓘᑉ ᐃᓚᐃᓐᓇᖓᓂ 
ᐃᓕᓐᓂᐊᖅᑎᐅᕙᑦᑐᓄᑦ.

b.	 ᑎᑭᐅᒪᔪᑦ ᐊᒥᓲᓂᕐᐹᖏᓐᓐᓄᑦ $2,500 ᐅᖃᓕᒫᒐᕐᓄᑦ ᐊᒻᒪᓗ ᓱᓇᒃᑯᑖᓄᑦ ᐅᓪᓗᓕᒫᖅ 
ᐃᓕᓐᓂᐊᖅᑎᐅᕙᑦᑐᓄᑦ, ᐊᒻᒪᓗ ᑎᑭᐅᒪᔪᑦ ᐊᒥᓲᓂᕐᐹᕆᔪᓐᓇᕐᓗᒋᑦ $1,250 ᐅᓪᓘᑉ ᐃᓚᐃᓐᓇᖓᓂ 
ᐃᓕᓐᓂᐊᖅᑎᐅᕙᑦᑐᓄᑦ.  

c.	 ᐋᖅᑭᒋᐊᕐᓯᒪᔪᒥᒃ ᖃᐅᑕᒫᕐᓯᐅᑎᓄᑦ ᐊᑭᓕᕐᓱᐃᔾᔪᑕᐅᕙᑦᑐᓄᑦ ᐃᑲᔫᓯᐊᖅᑖᕈᑎᓂᑦ ᐅᓪᓗᓕᒫᖅ 
ᐃᓕᓐᓂᐊᖅᑎᐅᕙᑦᑐᓄᑦ, ᐋᖅᑮᔭᕆᐊᓖᑦ, ᐊᒻᒪᓗ ᒪᓕᑦᑐᓂᒃ ᐊᑭᓕᕐᓱᐃᔾᔪᑕᐅᔭᕆᐊᖃᕐᐸᑦᑐᓂᑦ ᓄᓇᕗᒻᒥᐅᓄᑦ 
ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑎᓄᑦ, ᐊᒻᒪᓗᑦᑕᐅᖅ ᒫᓐᓇ ᐊᑭᒋᕙᑦᑕᖏᓐᓄᑦ.

d.	 ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᑕᒪᒃᑯᓂᖓ ᐃᑲᔫᓯᐊᖅᑖᑎᑦᑎᖃᑦᑕᖁᓪᓗᒋᑦ 
ᓄᓇᕗᒻᒥᐅᓄᑦ ᐃᓄᓐᓄᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑎᓄᑦ ᐊᐃᑦᑑᓯᐊᖑᖃᑦᑕᕐᓗᒋᑦ, ᐊᒻᒪᓗ ᑕᐃᒪᐃᒻᒪᑦ, 
ᐅᑎᖅᑎᑦᑎᒋᐊᑐᙱᓪᓗᑎᒃ ᐃᑲᔫᓯᐊᖅᑖᒥᓂᖏᓐᓂᒃ. ᐊᓯᓕᒫᖏᓐᓄᓪᓕ ᐃᓕᓐᓂᐊᖅᑎᓄᑦ 
ᓄᓇᕗᒻᒥᐅᖑᙱᑦᑐᓄᑦ ᐃᓄᓐᓄᑦ, ᑖᒃᑯᐊ ᐃᑲᔫᓯᐊᔅᓴᑦ ᑐᓂᔭᐅᖃᑦᑕᓂᐊᖅᑐᑦ ᐊᑐᖅᑐᐊᕈᑕᐅᓗᑎᒃ 
ᐊᒻᒪᓗ ᐊᑭᓕᖅᑕᐅᔭᕆᐊᖃᕋᔭᖅᑐᑦ ᐅᑎᖅᑎᑦᑎᓗᑎᒃ ᐃᓘᓐᓇᖏᓐᓂᒃ. ᐊᑐᖅᑕᐅᖔᕈᓐᓇᕐᒥᔪᖅ, 
ᐃᓕᓐᓂᐊᖅᑏᑦ ᐊᑐᕐᓯᒪᔭᖏᓐᓂᒃ ᐊᑭᓖᒋᐊᑐᒍᓐᓃᖅᑎᑕᐅᔪᓐᓇᖅᑐᑦ ᓈᒻᒪᓈᖅᑲᑕ ᐊᑐᖅᑐᐊᕐᓯᒪᔭᖏᓐᓂᒃ 
ᐅᑎᖅᑎᑦᑎᒋᐊᖃᙱᓂᕐᒧᑦ ᒪᓕᒐᖏᓐᓂᒃ.

18 5.5.b. 
ᐃᑲᔫᓯᐊᖅᑖᕈᑕᐅᖃᑦ 
ᑕᕈᓐᓇᖅᑐᑦ 
(ᐊᔾᔨᓴᐃᓐᓇᖏᓐᓂᒃ 
ᐃᑲᔫᑎᓂᑦ)

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᖃᐅᔨᒪᑦᑎᐊᕆᐊᖃᕐᓂᖏᓐᓂᒃ ᐱᓕᕆᔾᔪᓯᖅᑕᖃᕋᓗᐊᕐᒪᖔᖅ 
ᐋᖅᑭᓯᒪᔪᒥᒃ ᖃᐅᔨᒪᑦᑎᐊᖃᑦᑕᓂᐊᕐᖓᑕ ᐊᔾᔨᓴᐃᓐᓇᐸᓗᖏᑦ ᐃᑲᔫᓯᐊᔅᓴᑦ ᐊᑭᒋᕙᑦᑕᖏᑦ ᑮᓇᐅᔭᓂᑦ ᐃᑲᔫᑎᓂᑦ 
FANS ᐊᖑᒻᒪᑎᖃᑦᑕᕋᓗᐊᕐᒪᖔᑕ ᐊᑭᑦᑐᐸᓪᓕᐊᓂᕆᕙᑦᑕᖏᑕ ᑭᓱᑐᐃᓐᓇᐃᑦ.

19 5.5.b. 
ᐃᑲᔫᓯᐊᖅᑖᕈᑕᐅᖃᑦ 
ᑕᕈᓐᓇᖅᑐᑦ 
(ᐊᔾᔨᓴᐃᓐᓇᖏᓐᓂᒃ 
ᐃᑲᔫᑎᓂᑦ)

ᐊᑐᓕᖁᔨᔾᔪᑕᐅᔪᖅ, ᑕᒪᕐᒥᒃ ᐊᔾᔨᓴᐃᓐᓇᐸᓗᖏᑦ ᐃᑲᔫᓯᐊᖅᑖᖑᕙᑦᑐᑦ, ᐊᒻᒪᓗ ᐱᓕᕆᐊᖅ ᑕᒪᕐᒥᒃ, 
ᕿᒥᕐᕈᔭᐅᖃᑦᑕᖁᓪᓗᒋᑦ ᕿᒥᕐᕈᔭᐅᔫᒥᔭᒐᖃᑦᑕᕐᓗᑎᒃ.  ᕿᒥᕐᕈᓂᕆᕙᑦᑕᖏᑕ ᐊᑯᓐᓂᖏᑦ 
ᐅᖓᑖᓅᖃᑦᑕᕆᐊᖃᙱᑦᑐᑦ ᑕᓪᓕᒪᑦ (5) ᐊᕐᕌᒍᑦ.

13ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᓈᓴᐅᑖ
ᐅᓂᒃᑳᓂᑦ 
ᓱᑯᑦᑎᐊᓃᒻᒪᖔᖅ ᐊᑐᓕᖁᔨᔾᔪᑕᐅᔪᑦ

20 5.5.b. 
ᐃᑲᔫᓯᐊᖅᑖᕈᑕᐅᖃᑦ 
ᑕᕈᓐᓇᖅᑐᑦ (ᓄᓇᕗᒻᒥᐅᑦ 
ᐃᓄᐃᑦ ᐃᓕᓐᓂᐊᓂᕐᒧᑦ 
ᐃᑲᔫᓯᐊᖅᑖᕆᕙᑦᑕᖏᑦ)

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᑐᐃᓐᓇᐅᑎᑦᑎᖃᑦᑕᖁᓪᓗᒋᑦ ᑖᒃᑯᓂᖓ ᓄᓇᕗᒻᒥᐅᓄᑦ ᐃᓄᓐᓄᑦ 
ᐃᓕᓐᓂᐊᖅᑐᓄᑦ ᐃᑲᔫᓯᐊᔅᓴᓂᑦ ᓄᓇᕗᒻᒥᐅᓕᒫᓄᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑎᐅᕙᑦᑐᓄᑦ:

a.	 ᖃᖓᑦᑕᐅᑎᓄᑦ ᐃᑲᔫᑎ: ᐅᓪᓗᓕᒫᖅ ᐃᓕᓐᓂᐊᖅᑎᐅᖃᑦᑕᓂᐊᖅᑐᑦ ᐊᑕᐅᓯᐊᕐᓗᑎᒃ (1) ᐅᑎᐅᑎᒌᓐᓂᒃ 
ᖃᖓᑦᑕᐅᑎᔅᓴᖃᖃᑦᑕᓂᐊᖅᑐᑦ, ᐊᑐᖅᑕᐅᒐᔭᖅᑐᒥᒃ ᖁᕕᐊᓱᕝᕕᐅᓕᖅᑲᑦ ᕿᑲᕆᐊᕈᑎᔅᓴᖓᓂᒃ, 
ᐃᓕᓐᓂᐊᖅᑎᒧᑦ ᕿᑐᕐᖓᖏᓐᓄᓪᓗ. ᑖᔅᓱᒧᖓ ᖃᖓᑦᑕᐅᑎᒧᑦ, ᐃᑦᑎᕐᕖᑦ ᓇᔅᓴᕈᓐᓇᖅᑕᖏᑦ ᒪᓕᑦᑐᒋᑦ 
ᖃᖓᑦᑕᐅᑎ(ᑏᑦ) ᐊᑐᖅᑐᑦ (ᖃᐅᔨᒪᔭᐅᔭᕆᐊᓕᒃ: ᑖᓐᓇ ᐃᓚᒋᔭᐅᒻᒪᑦ ᐊᑕᐅᓯᐊᖅᑐᑎᒃ (1) ᐅᑎᐅᑎᒌᓐᓄᑦ 
ᖃᖓᑦᑕᐅᑎᑖᕆᓯᒪᔭᖏᓐᓄᑦ ᒪᓕᑦᑐᒋᑦ ᓈᒪᔪᒥᒃ ᐃᑲᔫᓯᐊᖅᑖᖑᔪᓐᓇᐸᑦᑐᑦ ᓄᓇᕗᒻᒥᐅᓄᑦ ᐃᓄᓐᓄᑦ 
ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑎᓄᑦ). 

b.	 ᐊᐅᓪᓛᓂᕐᒧᑦ ᐃᑲᔫᓯᐊᑦ: ᒪᕐᕈᐊᑎᒃᑲᓂᕐᓗᑎᒃ ᒪᕐᕉᒃ ᐱᓇᓱᐊᕈᓰᒃ ᓈᑉᐸᑎᒃ ᖃᐅᑕᒫᕐᓯᐅᑎᓂᑦ ᐊᑭᓕᖅᑕᐅᒐᔭᖅᑐᑦ 
ᐃᓕᓐᓂᐊᖅᑎ. ᓯᕗᓪᓕᖅ ᐊᑭᓕᐅᑕᐅᒐᔭᖅᑐᖅ ᒪᕐᕉᒃ−ᐱᓇᓱᐊᕈᓰᖅ ᓯᕗᓂᐊᒍᑦ ᐱᒋᐊᕐᕕᔅᓴᖓᑕ ᐃᓕᓐᓂᐊᖅᑎᐅᑉ 
ᓯᓚᑦᑐᓴᕐᕕᒻᒥ ᐃᓕᓐᓂᐊᕈᑎᒋᓂᐊᖅᑕᖓᑕ ᐊᒻᒪᓗ ᑐᖏᓕᐊ, ᐊᑭᓕᐅᑕᐅᒐᔭᖅᑐᖅ ᐃᓕᓐᓂᐊᖅᑎ ᐱᔭᕇᖅᑲᑦ 
ᐃᓕᓐᓂᐊᖅᑕᖏᓐᓂᒃ ᐃᓕᓐᓂᐊᕐᓇᐅᑉ ᓄᙳᖏᓐᓂ. ᐅᓪᓘᑉ−ᐃᓚᐃᓐᓇᖓᓂ ᐃᓕᓐᓂᐊᖅᑎᐅᕙᑦᑐᑦ ᑖᒃᑯᐊ 
ᓇᑉᐸᖏᓐᓂᒃ ᐃᑲᔫᓯᐊᔅᓴᑦ ᐊᑭᓕᖅᑕᐅᓲᑦ, ᒪᕐᕈᐊᑎᕐᓗᑎᒃ ᐊᑭᓕᖅᑕᐅᑲᓐᓂᕋᔭᖅᑐᑦ ᐊᑕᐅᓯᕐᒧᑦ−ᐱᓇᓱᐊᕈᓯᕐᒧᑦ 
ᓈᒻᒪᑦᑐᓂᑦ ᐊᑭᓕᐅᑎᔅᓴᓂᑦ ᖃᐅᑕᒫᕐᓯᐅᑎᓄᑦ.

c.	 ᐊᐅᓪᓛᓂᕐᒧᑦ ᐃᑲᔪᖅᑎ: ᐃᓕᓐᓂᐊᖅᑎᐅᖏᓐᓇᓂᐊᖅᑐᓄᑦ ᐊᐅᓪᓛᕐᓂᐅᓴᔪᓄᑦ ᓄᓇᕗᒻᒥᑦ ᖃᓪᓗᓈᑦ 
ᓄᓇᖓᓐᓃᓂᐊᕐᓗᓂ ᓯᕗᓪᓕᕐᐹᑦᑎᐊᕐᒥ ᐊᒻᒪᓗ ᐊᐅᓪᓛᓂᕐᒧᑦ ᐃᑲᔪᖅᑎᖃᕆᐊᓕᒃ ᐃᓚᖓᓂᒃ. ᐃᑲᔫᓯᐊᔅᓴᑦ 
ᒪᑯᓂᖓ ᐱᖃᓯᐅᔾᔨᓯᒪᔪᑦ ᐅᑎᐅᑎᒌᒃ ᖃᖓᑦᑕᐅᑏᒃ ᐊᐅᓪᓚᕐᕕᖓᓄᑦ/ᐅᑎᒧᓪᓗ ᐃᑲᔪᖅᑎᒋᓂᐊᖅᑕᖓᑕ 
ᓄᓇᖓᓂ ᐊᒻᒪᓗ ᐃᓕᓐᓂᐊᖅᑎᐅᑉ ᐃᓕᓐᓂᐊᕆᐊᕐᕕᒋᓂᐊᖅᑕᖓᓄᑦ, ᐊᒻᒪᓗ ᐊᑭᖓ ᑐᔪᕐᒥᕕᒋᓂᐊᖅᑕᖓᑕ 
ᐊᑭᓕᖅᑕᐅᓯᒪᓗᓂ, ᐃᓚᖃᖅᑐᓂ ᐊᑭᖓᓂᒃ ᑐᔪᕐᒥᔾᔪᑎᖏᑕ ᑖᔅᓱᒧᖓᑐᐊᖅ (ᒪᓕᑦᑐᒋᑦ ᓄᓇᕗᑦ ᒐᕙᒪᒃᑯᖏᑕ 
ᓂᕆᔾᔪᑎᔅᓴᓄᑦ ᐊᑭᒋᕙᑦᑕᖏᑦ). ᑖᓐᓇ ᐊᑕᐅᓯᕐᒧᑦ ᐃᓐᓇᕐᒧᑦ ᐃᓚᖓᓄᑦ ᑐᕌᖓᔪᖅ ᐊᒥᓲᓂᕐᐹᕆᔪᓐᓇᖅᑐᒋᑦ 
7 ᐅᓪᓗᐃᑦ (ᑖᓐᓇ ᐱᖃᓯᐅᔾᔨᓯᒪᔪᖅ ᐊᐅᓪᓚᕐᕕᒋᓂᐊᖅᑕᖏᓐᓂᒃ ᐅᓪᓗᓂᑦ, ᐃᓚᖃᖅᑐᓂ ᐅᓪᓗᕐᒥᒃ ᐊᑕᐅᓯᕐᒥᒃ 
(1) ᐊᒻᒪᓗ ᐅᓪᓗᖓ ᑎᓴᒪᐅᔪᙱᒐᖅᑐᖅ (7) ᐱᖃᓯᐅᑎᓯᒪᓪᓗᓂ ᐊᒥᓲᓂᕐᐹᕆᔪᓐᓇᖅᑕᖏᓐᓂ 7ᓂᑦ−ᐅᓪᓗᓂᑦ 
ᓈᓴᖅᑕᐅᓯᒪᓂᖏᓐᓂᒃ). 

d.	 ᖃᐅᔨᓴᖅᑕᐅᔾᔪᑎᒋᔅᓴᐃᓐᓇᕆᐊᖃᖅᑕᖓᓄᑦ ᐊᑭᖓᓄᑦ ᐃᑲᔫᓯᐊᔅᓴᑦ: ᐃᓘᓐᓇᖓᓂᒃ ᐊᑭᓕᖅᑕᐅᓯᒪᓲᑦ 
ᖃᐅᔨᓴᖅᑕᐅᔾᔪᑎᒋᔅᓴᐃᓐᓇᕆᐊᓕᖓᓄᑦ ᐊᑭᖏᑦ ᐊᑐᖅᑕᐅᓴᐃᓐᓇᕆᐊᖃᖅᑐᓂ ᑕᐃᒫᒃ ᐃᓕᓐᓂᐊᖅᑎ 
ᐆᑦᑐᕋᕐᓂᐊᕐᖓᑦ ᐃᓕᓐᓂᐊᕈᑎᒋᓯᒪᔭᖓᓂ ᐃᓕᓐᓂᐊᖅᑕᖓᓂᒃ ᐱᔭᕇᕐᓯᓚᐅᖅᑎᓪᓗᒍ. ᐊᐅᓪᓚᕆᐊᖃᖅᑲᑦ 
ᖃᐅᔨᓴᖅᑕᐅᔾᔪᑎᖃᕆᐊᖅᑐᕐᓗᓂ, ᐅᑎᐅᑎᒌᓐᓂᒃ ᐃᓕᓐᓂᐊᖅᑎᐅᑉ ᓄᓇᖓᓂ ᖃᓂᓐᓂᕐᐹᒧᑦ 
ᖃᐅᔨᓴᖅᑕᐅᔭᖅᑐᕐᕕᒋᒋᐊᖃᖅᑕᖓᓄᑦ ᐃᓱᒪᒋᔭᐅᒋᐊᕋᔭᖅᑐᖅ ᐃᓕᓐᓂᐊᖅᑎᑐᐊᖅ ᑭᓯᐊᓂ, ᒪᓕᑦᑐᒋᑦ 
ᐃᑲᔫᑎᓂᑦ ᑕᐃᒫᒃ ᑭᓯᐊᓂ ᖃᖓᑦᑕᐅᑎᓂᑦ ᐊᑐᕆᐊᖃᖅᑎᓪᓗᒋᑦ ᖃᖓᑦᑕᐅᑎᓄᑦ ᐊᑐᐊᒐᐃᑦ ᒪᓕᑦᑐᒋᑦ. ᑖᒃᑯᐊ 
ᐃᑲᔫᑎᔅᓴᐃᑦ ᐊᑐᖅᑕᐅᔪᓐᓇᖅᑐᑦ ᐃᓕᓐᓂᐊᖅᑎᐅᖏᓐᓇᖅᑐᓄᑦ ᐊᒻᒪᓗ ᐃᓚᐃᓐᓇᖓᓂᒃ ᐃᓕᓐᓂᐊᑲᐃᓐᓇᐸᑦᑐᓄᑦ.

e.	 ᐃᓕᓐᓂᐊᓂᕐᒧᑦ ᐃᑲᔪᖅᑎᖃᖃᑦᑕᓂᕐᒧᑦ ᐃᑲᔫᓯᐊᔅᓴᑦ: ᑎᑭᐅᒪᔪᓂᑦ $1,000ᓂᑦ ᐊᑐᓂᑦ ᐃᓕᓐᓂᐊᕐᓇᒥ 
ᐊᕐᕌᒍᒥ ᐃᓕᓐᓂᐊᖅᑎᐅᖏᓐᓇᐸᑦᑐᓄᑦ, ᐊᒻᒪᓗ ᑎᑭᐅᒪᔪᓂᑦ $500ᓄᑦ ᐊᑐᓂᑦ ᐃᓕᓐᓂᐊᕐᓇᐅᒥ ᐊᕐᕌᒍᒥ 
ᐃᓕᓐᓂᐊᖅᑎᐅᑲᐃᓐᓇᐸᑦᑐᓄᑦ. 

f.	 ᐃᓕᓴᕕᒻᒥ ᐊᑐᕆᐊᖃᕐᐸᑦᑕᖏᓐᓄᑦ ᐃᑲᔫᓯᐊᔅᓴᑦ: ᐃᓕᓐᓂᐊᖅᑎᐅᖏᓐᓇᐸᑦᑐᑦ ᐃᑲᔫᓯᐊᖅᑖᖃᑦᑕᓲᖑᒻᒪᑕ 
$500ᓂᑦ ᐊᑐᓂᑦ ᐃᓕᓐᓂᐊᕐᓇᐅᑉ ᐊᕐᕌᒍᖓᓂ ᐊᑐᖃᑦᑕᕆᐊᖃᕐᓂᐊᖅᑕᖏᓐᓄᑦ ᐃᓕᓴᓂᖓᓂ ᓲᕐᓗ 
ᒪᑯᓂᖓ ᑎᑎᕋᐅᑏᑦ, ᐸᐃᑉᐹᑦ, ᐊᓯᖏᓪᓗ ᑕᒪᒃᑯᓄᖓ ᑐᕌᖓᔪᑦ, ᐊᒻᒪᓗᑦᑕᐅᖅ ᓂᐅᕕᐅᑎᔅᓴᓂᑦ  
ᐊᓯᖏᓐᓂᒃ ᐊᑐᖃᑦᑕᕆᐊᓕᖏᓐᓂᒃ ᓱᓇᒃᑯᑖᓂᓪᓘᓐᓃᑦ ᐊᑐᕆᐊᖃᕐᓂᐊᖅᑕᖏᓐᓂᒃ ᐊᖏᕐᕋᖓᓂ 
ᐃᓕᓐᓂᐊᕈᑎᓕᕆᕕᒋᕙᑦᑕᖓᓂ, ᓲᕐᓗ ᐊᓪᓚᕝᕕᐊᓂ ᐃᔅᓯᕙᐅᑕᖅ, ᑐᓵᔾᔪᑏᑦ ᐊᓯᖏᓪᓗ. 
ᐃᓕᓐᓂᐊᖅᑎᐅᑲᐃᓐᓇᐸᑦᑐᑦ ᐃᑲᔫᓯᐊᖅᑖᓲᑦ $250ᓂᑦ ᑕᒪᑐᒧᖓ ᑐᕌᖓᔪᓂᑦ.

g.	 ᐃᓪᓗᓯᐅᑎᓄᑦ ᐊᒻᒪᓗ ᓴᓗᒻᒪᕐᓴᐃᑎᓄᑦ ᐃᑲᔫᓯᐊᔅᓴᑦ: ᐃᓕᓐᓂᐊᖅᑎᐅᖏᓐᓇᐸᑦᑐᑦ ᐃᑲᔫᓯᐊᖅᑖᓲᑦ 
$1500ᓂᑦ ᓂᐅᕕᐅᑎᔅᓴᓂᑦ ᐃᓪᓗᓯᐅᑎᓂᑦ ᐊᒻᒪᓗ ᓴᓗᒻᒪᕐᓴᐃᑎᓂᑦ ᐃᓕᓐᓂᐊᖅᑏᑦ ᑭᓱᑕᖃᙱᑦᑐᒥᒃ 
ᐃᓪᓗᖃᖅᑎᑕᐅᓂᐊᖅᑎᓪᓗᒋᑦ. ᐃᓕᓐᓂᐊᖅᑏᑦ ᑐᓂᓯᔭᐅᒃᑲᓐᓂᓲᑦ $500ᓂᑦ ᐊᑐᓂᑦ ᕿᑐᕐᖓᖏᓐᓄᑦ ᑖᓐᓇ 
ᐱᔾᔪᑎᒋᓪᓗᒍ. ᑖᒃᑯᓂᖓ ᐃᑲᔫᓯᐊᔅᓴᓂᑦ ᐊᑭᓖᓲᑦ ᐊᑕᐅᓯᐊᑐᐃᓐᓇᖅᑐᑎᒃ ᑭᓯᐊᓂ ᐃᓕᓐᓂᐊᖅᑎ ᐅᑎᖅᑎᓪᓗᒍ 
ᐅᓚᕕᑕᐅᓯᒪᑲᐃᓐᓇᓚᐅᖅᑎᓪᓗᒍ ᐃᓕᓐᓂᐊᖅᑕᖏᓐᓂᒃ ᑐᖏᓕᐊᓂ ᐃᑲᔫᓯᐊᖅᑖᕈᓐᓇᑐᐃᓐᓇᕆᐊᖃᕐᒥᔪᖅ, ᑕᓪᓕᒪᑦ 
(5) ᐊᕐᕌᒍᑦ ᐊᓂᒍᕐᓯᒪᓕᖅᑎᓪᓗᒋᑦ ᑕᐃᒪᙵᑦ ᓯᕗᓪᓕᕐᐹᒥ ᐃᑲᔫᓯᐊᖅᑖᓚᐅᕐᓯᒪᒻᒪᑦ ᑕᒪᑐᒧᖓ ᑐᕌᖓᔪᓂᑦ.

h.	 ᐋᖅᑭᒋᐊᕈᑎᔅᓴᐃᑦ ᐃᓕᓐᓂᐊᖅᑎᐅᑉ ᐊᖏᕐᕋᕆᕙᑦᑕᖓᓂ ᐃᑲᔫᓯᐊᔅᓴᑦ: $500 ᐊᑐᓂᑦ ᐃᓕᓐᓂᐊᕐᓇᒥ 
ᐊᕐᕌᒍᒥ ᐃᓕᓐᓂᐊᕐᓂᖓᓂ ᐃᓕᓐᓂᐊᖅᑎ ᐃᑲᔫᑎᖃᕐᓂᐊᕐᖓᑕ ᑭᓱᑖᕈᑎᒋᒃᑲᓐᓂᕆᐊᓕᖏᓐᓄᑦ ᐅᕝᕙᓘᓐᓃᑦ 
ᐋᖅᑭᐸᓪᓕᕈᑎᒋᓂᐊᕐᖓᒋᑦ ᐊᖏᕐᕋᕆᕙᑦᑕᖓᓂ.

14 ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᓈᓴᐅᑖ
ᐅᓂᒃᑳᓂᑦ 
ᓱᑯᑦᑎᐊᓃᒻᒪᖔᖅ ᐊᑐᓕᖁᔨᔾᔪᑕᐅᔪᑦ

20 5.5.b. 
ᐃᑲᔫᓯᐊᖅᑖᕈᑕᐅᖃᑦ 
ᑕᕈᓐᓇᖅᑐᑦ (ᓄᓇᕗᒻᒥᐅᑦ 
ᐃᓄᐃᑦ ᐃᓕᓐᓂᐊᓂᕐᒧᑦ 
ᐃᑲᔫᓯᐊᖅᑖᕆᕙᑦᑕᖏᑦ)

i.	 ᐱᙳᐊᖅᑐᓕᕆᓂᕐᒧᑦ ᐊᒻᒪᓗ ᐃᓕᓴᕕᒻᒥ ᐱᓕᕆᑎᑦᑎᒍᑕᐅᕙᑦᑐᓄᑦ ᐃᑲᔫᓯᐊᔅᓴᑦ: $1000 ᐃᓕᓐᓂᐊᖅᑎᒧᑦ 
ᐊᒻᒪᓗ $250 ᐊᑐᓂᑦ ᕿᑐᕐᖓᖏᓐᓄᑦ ᐊᑐᓂᑦ ᐃᓕᓐᓂᐊᕐᓇᒥ ᐊᕐᕌᖑᒥ ᐃᓚᒋᔭᐅᖃᑦᑕᓂᐊᕐᖓᑕ 
ᐃᓕᓐᓂᐊᕐᓇᐅᒍᓐᓃᑎᓪᓗᒍ ᐱᙳᐊᖅᑐᓕᕆᒍᑕᐅᕙᑦᑐᓂᑦ. ᑮᓇᐅᔭᑦ ᐊᑐᖅᑕᐅᔪᓐᓇᖅᑐᑦ ᐃᓕᓐᓂᐊᖅᑎᒧᑦ 
ᐅᕝᕙᓘᓐᓃᑦ ᕿᑐᕐᖓᖏᓐᓄᑦ (ᑕᒪᒃᑮᓄᓪᓘᓐᓃᑦ) ᐊᑎᓕᐅᕈᑎᒋᓗᒋᑦ ᐱᙳᐊᖃᑕᐅᖃᑦᑕᓂᐊᕐᓂᖓᓄᑦ 
ᐊᒻᒪᓗ/ᐅᕝᕙᓘᓐᓃᑦ ᓂᐅᕕᐅᑎᒋᓗᒋᑦ ᓱᓇᒃᑯᑖᓂᑦ ᐱᙳᐊᓂᕐᒧᑦ ᐊᑐᖃᑦᑕᕆᐊᓕᖏᓐᓂᒃ. ᑖᒃᑯᐊ ᑮᓇᐅᔭᑦ 
ᐊᑐᖅᑕᐅᔪᓐᓇᕐᒥᔪᑦ ᐃᓕᓐᓂᐊᖅᑎᒧᑦ ᐅᕝᕙᓘᓐᓃᑦ ᕿᑐᕐᖓᖏᓐᓄᑦ ᐱᖃᑕᐅᖃᑦᑕᓂᐊᕐᖓᑕ ᐅᕝᕙᓘᓐᓃᑦ 
ᐅᐸᖃᑦᑕᓂᐊᕐᖓᑕ ᐋᖅᑭᓱᖅᑕᐅᓯᒪᑎᓪᓗᒋᑦ ᓯᓚᑦᑐᓴᕐᕕᖓᓂ ᐅᕝᕙᓘᓐᓃᑦ ᕿᑐᕐᖓᖓᑕ ᐃᓕᓴᕕᖓᓂ 
ᐃᓕᓐᓂᐊᕆᐊᕈᑎᒋᓯᒪᔭᖓᓂ. ᐃᓕᓐᓂᐊᖅᑎᐅᑲᐃᓐᓇᐸᑦᑐᑦ ᐃᑲᔫᓯᐊᖅᑖᕈᓐᓇᕐᒥᔪᑦ ᓇᑉᐸᖏᓐᓂᒃ ᑖᒃᑯᓂᖓ 
ᐃᑲᔫᓯᐊᔅᓴᓂᑦ− $500 ᐃᓕᓐᓂᐊᖅᑎᒧᑦ ᐊᒻᒪᓗ $125 ᐊᑐᓂᑦ ᕿᑐᕐᖓᖏᓐᓄᑦ.

j.	 ᐃᓕᓐᓂᐊᖅᑎᐅᑉ ᐃᓅᓯᖓᓄᑦ ᐃᓅᓯᖃᑦᑎᐊᕆᐊᖃᕐᓂᖓᓄᓪᓗ ᐃᑲᔫᓯᐊᔅᓴᑦ: $500ᓄᑦ ᑎᑭᐅᒪᔪᓂᑦ 
ᐊᑐᓂᑦ ᐃᓕᓐᓂᐊᕐᓇᒥ ᐊᕐᕌᒍᒥ ᐊᑭᓖᔪᓐᓇᖅᑐᑦ ᐃᓅᓯᖓᓄᑦ ᐃᓅᓯᖃᑦᑎᐊᕆᐊᖃᕐᓂᖓᓄᓪᓗ ᑕᐃᒫᒃ 
ᐃᑲᔫᓯᐊᖅᑖᖃᑦᑕᕇᙱᐸᓪᓕ ᐊᓯᐊᓂᒃ. ᑖᒃᑯᐊ ᐃᑲᔫᓯᐊᔅᓴᑦ ᐊᑐᖅᑕᐅᔪᓐᓇᖅᑐᑦ ᐊᑭᓕᐅᑕᐅᓗᑎᒃ 
ᐃᓚᓕᐅᑎᓗᒋᑦ ᓈᒻᒪᑎᓐᓇᒋᑦ ᐃᑲᔫᓯᐊᖅᑖᕈᑎᒋᕙᑦᑕᖏᑦ ᓇᓪᓕᐅᒃᑯᒫᖃᖅᑎᑕᐅᙱᑦᑐᓂᑦ 
ᐋᓐᓂᐊᖅᑐᓕᕆᓂᕐᒧᑦ ᐃᑲᔫᓯᐊᖅᑖᕈᑎᒋᕙᑦᑕᖏᓐᓂᒃ. $250ᓄᑦ ᑎᑭᐅᒪᔪᓂᑦ ᐃᓕᓐᓂᐊᖅᑎᐅᑲᐃᓐᓇᐸᑦᑐᑦ, 
ᐃᑲᔫᓯᐊᖅᑖᖃᑦᑕᕈᓐᓇᖅᑐᑦ ᑕᒪᑐᒧᖓ ᑐᕌᖓᔪᓂᑦ.

k.	 ᐸᐃᕆᔨᖃᕐᓂᕐᒧᑦ ᐃᑲᔫᓯᐊᔅᓴᑦ:

a.	 ᐃᓕᓐᓂᐊᖅᑎᐅᖏᓐᓇᐸᑦᑐᖅ, ᐃᓄᑑᔾᔨᓪᓗᓂ ᕿᑐᕐᖓᓕᒃ ᐊᒻᒪᓗ ᑲᒪᔨᓪᓗᐊᑕᐅᓪᓗᓂ 
ᐃᑲᔫᓯᐊᖅᑖᕈᑎᒋᖃᑦᑕᕈᓐᓇᖅᑕᖓᓂᒃ ᕿᑐᕐᖓᖓᓂᒃ(ᖏᓐᓂᒃ), ᓂᕈᐊᕈᓐᓇᖅᑐᖅ ᓯᕗᓪᓕᕐᒥᑦ, 
ᑐᖏᓕᐊᓂᓘᓐᓃᑦ:  
i.	 ᐸᐃᕆᔨᒋᖃᑦᑕᓂᐊᖅᑕᖓᓄᑦ: ᑭᓇᑐᐃᓐᓇᖅ 18 ᐅᖓᑖᓂ ᐅᑭᐅᓕᒃ ᓇᔪᖅᑎᒋᖃᑦᑕᓂᐊᖅᑕᖓ ᐃᓄᑑᔾᔨᓪᓗᓂ 

ᕿᑐᕐᖓᓕᐅᑉ (ᐊᑎᓕᐅᕐᓯᒪᓗᓂ ᐃᓕᓐᓂᐊᖅᑎᐅᖏᓐᓇᖃᑦᑕᓂᐊᕐᓂᖓᓂᒃ) ᐊᒻᒪᓗ ᐃᑲᔪᖅᑎᒋᖃᑦᑕᓂᐊᖅᑕᖓ 
ᐊᒻᒪᓗ ᐃᑲᔪᖃᑦᑕᓂᐊᖅᑐᖅ ᕿᑐᕐᖓᖏᓐᓂᒃ. ᑐᑭᓯᔭᐅᓯᒪᔭᕆᐊᖃᖅᑎᓪᓗᒍ ᐃᓪᓗᓕᕆᓂᕐᒨᖓᓂᖓ 
ᖃᐅᑕᒫᕐᓯᐅᑎᓂᑦ ᐃᑲᔫᓯᐊᖅᑖᕆᕙᑦᑕᖏᓐᓂᒃ, ᐸᐃᕆᔨᒋᖃᑦᑕᓂᐊᖅᑕᖓ ᐃᑲᔪᖅᑎᒋᓪᓗᒍ ᑐᑭᓯᔭᐅᓯᒪᓂᐊᖅᑐᖅ 
ᑖᔅᓱᒪ ᓇᔪᖅᑎᒋᒻᒪᒍ.

ii.	 ᐸᐃᕆᕕᒃ: ᐊᒥᓲᓂᕐᐹᕆᔪᓐᓇᖅᑕᖏᓐᓄᑦ ᑎᑭᐅᒪᔪᓂᑦ $300ᓄᑦ ᐱᓇᓱᐊᕈᓯᑕᒫᑦ ᐊᑐᓂᑦ ᕿᑐᕐᖓᖏᓐᓄᑦ 
ᑭᒃᑯᑐᐃᓐᓇᕐᓄᑦ ᐅᕝᕙᓘᓐᓃᑦ ᓇᒻᒥᓂᖅ ᐸᐃᕆᕕᓐᓄᑦ (ᑖᓐᓇ ᐱᖃᓯᐅᔾᔨᓯᒪᔪᖅ ᐊᖏᕐᕋᕆᖓᓂ ᐸᐃᕆᓲᑦ). 

iii.	 ᐃᓚᓕᐅᑎᓯᒪᔪᖅ ᓂᕈᐊᒐᐅᔪᓐᓇᑑᓐᓂᒃ ᓯᕗᓪᓕᕐᒧᑦ ᑐᖏᓕᐊᓄᓪᓗ, ᐃᓄᑑᔾᔨᓪᓗᓂ ᕿᑐᕐᖓᓕᒃ 
ᐃᑲᔫᓯᐊᖅᑖᕈᓐᓇᖅᑐᖅ ᐅᑯᓂᖓ:
•	 ᓇᔪᕐᓯᖅᑎᖃᕐᓂᕐᒧᑦ ᐃᑲᔫᑎᓂᑦ − ᐊᒥᓲᓂᕐᐹᕆᔪᓐᓇᖅᑕᖏᓐᓄᑦ ᑎᑭᐅᒪᔪᓂᑦ 20ᓄᑦ ᐃᑲᕐᕋᓄᑦ/ᐱᓇᓱᐊᕈᓯᑕᒫᑦ 
ᓇᔪᕐᓯᖅᑎᖃᖃᑦᑕᓂᕐᒧᑦ, ᐃᓕᓐᓂᐊᖅᑎ ᐅᓐᓄᒃᑯᑦ ᐃᓕᓐᓂᐊᖃᑦᑕᕆᐊᖃᖅᑎᓪᓗᒍ ᐊᒻᒪᓗ/ᐅᕝᕙᓘᓐᓃᑦ 
ᐱᓇᓱᐊᕈᓯᐅᑉ ᓄᙳᐊᓂ ᐅᕝᕙᓘᓐᓃᑦ ᐅᓐᓄᒃᑯᑦ ᐃᓕᓐᓂᐊᖃᑦᑕᕆᐊᖃᖅᑎᓪᓗᒍ. ᓇᔪᕐᓯᖅᑎᖃᖃᑦᑕᓂᕐᒧᑦ 
ᐊᑭᓕᐅᑏᑦ ᐊᑭᖃᓲᑦ $15/ᐃᑲᕐᕋᑕᒫᑦ ᐊᑕᐅᓯᕐᒧᑦ (1) ᓱᕈᓯᕐᓄᑦ; ᐊᒻᒪᓗ $5/ᐃᑲᕐᕋᑕᒫᑦ ᐊᑐᓂᑦ ᓱᕈᓯᒃᑲᓂᕐᒧᑦ 
(ᐊᒥᓲᓂᕐᐹᕆᔪᓐᓇᖅᑕᖏᑦ $30 ᑕᒪᕐᒥᒃ ᑲᑎᑦᑐᒋᑦ ᓱᕈᓯᒃᑲᓂᕐᓄᑦ); ᐊᒻᒪᓗ 

•	 ᐃᓕᓐᓂᐊᕇᕋᐃᒻᒪᑕ ᐸᐃᕆᔨᖃᖃᑦᑕᕆᐊᖃᕐᓂᖏᑦ ᕿᑐᕐᖓᖏᓐᓄᑦ (ᐅᑭᐅᓕᓐᓄᑦ 5-12) ᐃᒪᐃᓕᖓᔪᑦ: 
•	 ᐊᒥᓲᓂᕐᐹᕆᔪᓐᓇᖅᑐᒋᑦ ᒪᕐᕉᒃ (2) ᐃᑲᕐᕌᒃ ᓇᔪᕐᓯᖅᑎᖃᖃᑦᑕᓂᕐᒧᑦ ᐊᑭᒋᕙᑦᑕᖓ ᒪᓕᑦᑐᒍ. 

ᑖᓐᓇ ᐱᖃᓯᐅᔾᔨᓯᒪᙱᑦᑐᖅ ᐃᓕᓐᓂᐊᖅᑎᐅᑉ ᓇᔪᕐᓯᖅᑎᖃᖃᑦᑕᕆᐊᖃᕐᓂᖓᓂᒃ ᐅᓐᓄᒃᑯᑦ 
ᐃᓕᓐᓂᐊᖃᑦᑕᕆᐊᖃᖅᑎᓪᓗᒍ ᐅᕝᕙᓘᓐᓃᑦ ᐱᓇᓱᐊᕈᓯᐅᑉ ᓄᙳᐊᓂ ᐊᒻᒪᓗ/ᐅᕝᕙᓘᓐᓃᑦ ᐅᓐᓄᒃᑯᑦ 
ᐃᓕᓐᓂᐊᖃᑦᑕᕆᐊᖃᖅᑎᓪᓗᒍ; ᐅᕝᕙᓘᓐᓃᑦ 

•	 ᐊᒥᓲᓂᕐᐹᕆᔪᓐᓇᖅᑕᖏᑦ ᑎᑭᐅᒪᔪᑦ $150 ᐱᓇᓱᐊᕈᓯᑕᒫᑦ, ᐊᑐᓂᑦ ᕿᑐᕐᖓᒧᑦ ᐃᓚᒋᔭᐅᕙᑦᑐᒧᑦ 
ᐋᖅᑭᓱᖅᑕᐅᓯᒪᔪᒥ ᐃᓕᓴᔭᕇᕋᐃᒻᒪᑕ ᐸᐃᕆᔨᖃᖃᑦᑕᓂᕐᒧᑦ.

iv.	 ᐃᓕᓐᓂᐊᖅᑎᐅᑲᐃᓐᓇᐸᑦᑐᒧᑦ ᐃᓄᑑᔾᔨᔪᒧᑦ ᕿᑐᕐᖓᓕᒻᒧᑦ ᐃᑲᔫᓯᐊᖅᑖᖃᑦᑕᕈᓐᓇᖅᑐᖅ ᓇᑉᐸᖏᓐᓂᒃ 
ᑖᒃᑯᓂᖓ ᐃᑲᔫᓯᐊᔅᓴᑦ.

b.	 ᐃᓕᓐᓂᐊᖅᑎᐅᖏᓐᓇᐸᑦᑐᒧᑦ, ᐃᓄᑑᔾᔨᖏᑦᑐᒧᓪᓕ ᕿᑐᕐᖓᓕᒻᒧᑦ ᐊᒻᒪᓗ ᑲᒪᔨᓪᓗᐊᑕᐅᑎᓪᓗᒍ 
ᐸᐃᕆᔨᖃᕆᐊᖃᕐᐸᑦᑐᒥᒃ(ᓂᒃ) ᕿᑐᕐᖓᖓᓂᒃ(ᖏᓐᓂᒃ), ᐃᑲᔫᓯᐊᖅᑖᖃᑦᑕᕈᓐᓇᖅᑐᖅ ᒪᑯᓄᖓ ᑐᕌᖓᔪᓂᑦ:
i.	 ᐸᐃᕆᕕᒃ − ᐊᒥᓲᓂᕐᐹᕆᔪᓐᓇᖅᑕᖏᑦ ᑎᑭᐅᒪᔪᑦ $300 ᐱᓇᓱᐊᕈᓯᑕᒫᑦ ᐊᑐᓂᑦ 

ᐃᑲᔫᓯᐊᖅᑖᕈᑎᒋᔪᓐᓇᖅᑕᖏᓐᓄᑦ ᕿᑐᕐᖓᖏᓐᓄᑦ ᑭᒃᑯᑐᐃᓐᓇᕐᓄᑦ ᐅᕝᕙᓘᓐᓃᑦ ᓇᒻᒥᓂᓕᓐᓄᑦ ᐸᐃᕆᕕᒻᒧᑦ 
(ᑖᓐᓇ ᐱᖃᓯᐅᔾᔨᓯᒪᔪᖅ ᐊᖏᕐᕋᖓᓂ ᐸᐃᕆᖃᑦᑕᓲᓄᑦ).  

ii.	 ii. ᐃᓕᓐᓂᐊᖅᑎᐅᑲᐃᓐᓇᐸᑦᑐᖅ ᐃᑲᔫᓯᐊᖅᑖᖃᑦᑕᕈᓐᓇᖅᑐᖅ ᓇᑉᐸᖏᓐᓂᒃ ᑖᒃᑯᓂᖓ ᐃᑲᔫᓯᐊᔅᓴᓂᑦ.

l.	 ᐃᓕᓐᓂᐊᖅᑎᐅᑲᐃᓐᓇᐸᑦᑐᓄᑦ ᖃᐅᑕᒫᕐᓯᐅᑎᓄᑦ ᐃᑲᔫᓯᐊᔅᓴᑦ: ᐃᓕᓐᓂᐊᖅᑎᐅᑲᐃᓐᓇᐸᑦᑐᑦ 
ᐃᑲᔫᓯᐊᖅᑖᖃᑦᑕᕈᓐᓇᖅᑐᑦ ᓇᑉᐸᖏᓐᓂᒃ ᖃᐅᑕᒫᕐᓯᐅᑎᓂᑦ ᐃᑲᔫᓯᐊᔅᓴᓂᑦ ᓈᒻᒪᑉᐸᑕ ᐃᑲᔫᑏᑦ 
ᒪᓕᒐᖏᓐᓄᑦ ᐃᓕᓐᓂᐊᖅᑎᐅᑲᐃᓐᓇᖃᑦᑕᓂᕐᒧᑦ ᐃᓕᓐᓂᐊᕈᑎᒋᕙᑦᑕᖏᓐᓄᑦ.

15ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᓈᓴᐅᑖ
ᐅᓂᒃᑳᓂᑦ 
ᓱᑯᑦᑎᐊᓃᒻᒪᖔᖅ ᐊᑐᓕᖁᔨᔾᔪᑕᐅᔪᑦ

21 5.5.b. 
ᐃᑲᔫᓯᐊᖅᑖᕈᑕᐅᖃᑦ 
ᑕᕈᓐᓇᖅᑐᑦ 
(ᓄᓇᕗᒻᒥᐅᓄᑦ ᐃᓄᓐᓄᑦ 
ᐃᓕᓐᓂᐊᖅᑐᓄᑦ 
ᐃᑲᔫᓯᐊᔅᓴᑦ)

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᖓᑦ ᐊᑐᖃᑦᑕᖁᒍᓐᓃᖅᑐᒋᑦ ᐃᓕᓐᓂᐊᕐᕕᖓᓂ 
ᐃᓕᓐᓂᐊᖃᑦᑕᕐᓂᖓ−ᒪᓕᑦᑐᒍ ᐃᓕᓐᓂᐊᓂᕐᒧᑦ ᐃᑲᔫᓯᐊᔅᓴᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ. 
ᑭᖑᕝᕕᐅᑎᖔᕐᓗᓂ ᐅᓇ, ᐊᑐᓕᖁᔨᔾᔪᑕᐅᕗᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᖓᑦ 
ᐃᑲᔫᓯᐊᖅᑖᕈᑎᔅᓴᖃᖅᑎᑦᑎᖔᖃᑦᑕᖁᓪᓗᒋᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑐᓂᑦ ᐱᔭᕇᕐᓯᔪᓄᑦ 
ᐊᑭᓕᐅᑕᐅᒃᑲᓐᓂᖃᑦᑕᓂᐊᖅᑐᓂᑦ ᓄᓇᕗᒻᒥᐅᓄᑦ ᐃᓄᓐᓄᑦ ᐃᓕᓐᓂᐊᖅᑎᓄᑦ ᒪᓕᑦᑐᒋᑦ ᓄᓇᕗᒻᒥᐅᓄᑦ ᐃᓄᓐᓄᑦ 
ᐃᓕᓐᓂᐊᓂᕐᒧᑦ ᐃᑲᔫᓯᐊᔅᓴᑦ ᑕᐃᒫᒃ ᐊᒥᓲᓂᕐᓴᐃᑦ ᓯᒪᑦᑐᓴᕐᕕᒻᒥ ᐃᓕᓐᓂᐊᐸᑦᑐᑦ ᐱᔭᕇᒃᑲᓐᓂᖃᑦᑕᖁᓪᓗᒋᑦ ᓄᓇᕗᒻᒥ 
ᐃᓄᐃᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᕆᐊᕐᐸᑦᑐᑦ. ᑖᒃᑯᐊ ᐃᓕᓐᓂᐊᓂᕐᒥ ᐱᔭᕇᕐᓯᔪᓄᑦ ᐃᑲᔫᓯᐊᖅᑖᖑᒃᑲᓐᓂᖃᑦᑕᓂᐊᖅᑐᑦ 
ᐊᑐᓕᖁᔨᔾᔪᑕᐅᓄᑦ ᐅᕝᕙᓘᓐᓃᑦ ᐃᓕᓐᓂᐊᖅᑎᐅᖏᓐᓇᐸᑦᑐᓄᑦ ᐊᒻᒪᓗ ᐃᓕᓐᓂᐊᖅᑎᐅᑲᐃᓐᓇᐸᑦᑐᓄᑦ ᓄᓇᕗᒻᒥᐅᓄᑦ 
ᐃᓄᓐᓄᑦ ᐃᓕᓐᓂᐊᖅᑎᓄᑦ ᑐᓂᓯᓯᒪᔪᓄᑦ ᐱᔭᕇᕐᓯᑦᑎᐊᕐᓯᒪᓂᖏᓐᓂᒃ ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑕᖏᓐᓂᒃ:

•	 $2,00 ᐃᓕᓐᓂᐊᖅᑎᓕᒫᑦ ᓇᓗᓇᐃᒃᑯᑕᖅᑖᖅᑐᓄᑦ ᐊᑕᐅᓯᕐᒧᑦ ᐊᕐᕌᒍᒧᑦ;

•	 $2,500 ᐃᓕᓐᓂᐊᖅᑎᓕᒫᑦ ᓇᓗᓇᐃᒃᑯᑕᖅᑖᖅᑐᓄᑦ ᒪᕐᕉᓐᓄᒃ ᐊᕐᕌᒎᓐᓄᒃ;

•	 $3,000 ᐃᓕᓐᓂᐊᖅᑎᓕᒫᑦ ᓇᓗᓇᐃᒃᑯᑕᖅᑖᖅᑐᓄᑦ ᖁᕝᕙᓯᓐᓂᕐᓴᒥ ᐊᑕᐅᓯᕐᒥᒃ ᐊᕐᕌᒍᒥ ᐃᓕᓐᓂᐊᓂᕐᒧᑦ; 

•	 $3,500 ᐃᓕᓐᓂᐊᖅᑎᓕᒫᑦ ᓇᓗᓇᐃᒃᑯᑕᖅᑖᖅᑐᓄᑦ ᖁᕝᕙᓯᓐᓂᕐᓴᒥ ᒪᕐᕉᓐᓂᒃ 
ᐊᕐᕌᒎᓐᓂᒃ ᐃᓕᓐᓂᐊᓂᕐᒧᑦ; 

•	 $4,000 ᐃᓕᓐᓂᐊᖅᑎᓕᒫᑦ ᓇᓗᓇᐃᒃᑯᑕᖅᑖᖅᑐᓄᑦ ᖁᕝᕙᓯᓐᓂᕐᓴᒥ ᐱᖓᓱᓂᑦ ᐊᕐᕌᒍᓂᑦ ᐃᓕᓐᓂᐊᓂᕐᒧᑦ.

22 5.5.b. 
ᐃᑲᔫᓯᐊᖅᑖᕈᑕᐅᖃᑦ 
ᑕᕈᓐᓇᖅᑐᑦ 
(ᓄᓇᕗᒻᒥᐅᓄᑦ ᐃᓄᓐᓄᑦ 
ᐃᓕᓐᓂᐊᓂᕐᒧᑦ 
ᐃᑲᔫᓯᐊᔅᓴᑦ)

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᖓᑦ ᖃᐅᔨᒪᒋᐊᑦᑎᐊᖁᓪᓗᒋᑦ ᐱᓕᕆᔾᔪᓯᖅᑕᖃᕋᓗᐊᕐᒪᖔᖅ 
ᐋᖅᑭᓯᒪᔪᒥᒃ ᖃᐅᔨᒪᑦᑎᐊᕈᑕᐅᖃᑦᑕᓂᐊᖅᑐᒥᒃ ᓄᓇᕗᒻᒥᐅᓄᑦ ᐃᓄᓐᓄᑦ ᐃᓕᓐᓂᐊᖅᑐᓄᑦ ᐃᑲᔫᓯᐊᖅᑖᕈᑎᔅᓴᑦ 
ᐊᑭᖏᑦ ᑖᒃᑯᓇᓂ ᑮᓇᐅᔭᓂᑦ ᐃᑲᔫᑎᐅᕙᑦᑐᓂᑦ FANS ᐊᖑᒻᒪᑎᖃᑦᑕᕋᓗᐊᕐᒪᖔᑕ ᐊᑭᑦᑐᐸᓪᓕᐊᕙᑦᑐᑦ 
ᐊᑭᑦᑐᕆᐊᕐᓂᕆᕙᑦᑕᖏᓐᓄᑦ.

23 5.5.b. 
ᐃᑲᔫᓯᐊᖅᑖᕈᑕᐅᖃᑦ 
ᑕᕈᓐᓇᖅᑐᑦ 
(ᓄᓇᕗᒻᒥᐅᓄᑦ ᐃᓄᓐᓄᑦ 
ᐃᓕᓐᓂᐊᓂᕐᒧᑦ 
ᐃᑲᔫᓯᐊᔅᓴᑦ)

ᐊᑐᓕᖁᔨᔾᔪᑕᐅᔪᖅ, ᑕᒪᕐᒥᒃ ᓄᓇᕗᒻᒥᐅᓄᑦ ᐃᓄᓐᓄᑦ ᐃᑲᔫᓯᐊᔅᓴᐅᕙᑦᑐᑦ, ᐊᒻᒪᓗ ᑖᒃᑯᐊ ᐃᑲᔫᑎᐅᕙᑦᑐᑦ ᑕᒪᕐᒥᒃ, 
ᕿᒥᕐᕈᔭᐅᖃᑦᑕᖁᓪᓗᒋᑦ ᕿᒥᕐᕈᔭᐅᔫᒥᔮᖃᑦᑕᕐᓗᑎᒃ. ᕿᒥᕐᕈᔭᐅᖃᑦᑕᕐᓂᖏᑕ ᐊᑯᓐᓂᖏᑦ ᐅᖓᑖᓃᒋᐊᖃᙱᑦᑐᑦ 
ᑕᓪᓕᒪᑦ (5) ᐊᕐᕌᒍᑦ.

16 ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᓈᓴᐅᑖ
ᐅᓂᒃᑳᓂᑦ 
ᓱᑯᑦᑎᐊᓃᒻᒪᖔᖅ ᐊᑐᓕᖁᔨᔾᔪᑕᐅᔪᑦ

24 5.6 
ᐃᑲᔫᓯᐊᖅᑖᖃᑕᐅᔪᓐ 
ᓇᖏᓐᓂᒃ ᐊᒻᒪᓗ 
ᓄᖅᑲᖅᑎᑕᐅᓂᖅ

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᖓᑦ ᐊᑐᓕᖁᓪᓗᒋᑦ ᐃᑲᔪᕐᓯᕆᐊᕈᑕᐅᓂᕐᓴᐅᖃᑦᑕᓂᐊᖅᑐᒥᒃ 
ᐃᓕᓐᓂᐊᖅᑏᑦ ᓄᖅᑲᑎᓪᓗᒍ ᐊᒻᒪᓗ/ᐅᕝᕙᓘᓐᓃᑦ ᐃᓕᓐᓂᐊᑎᐊᖅᑎᓐᓇᒍ ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑕᖓᓂᒃ 
ᐅᕝᕙᓘᓐᓃᑦ ᐃᓕᓐᓂᐊᕈᑎᖓᓂᒃ. ᑕᐃᒪᐃᑎᓪᓗᒍ, ᐊᑐᓕᖁᔨᔾᔪᑕᐅᒋᐊᒃᑲᓂᖅᑐᖅ:

a.	 ᑖᒃᑯᐊ ᑮᓇᐅᔭᓂᑦ ᐃᑲᔫᑎᐅᕙᑦᑐᑦ FANS ᐊᑐᖃᑦᑕᖁᒍᓐᓃᖅᑐᒋᑦ ᐃᓕᓐᓂᐊᓂᕐᒥ 
ᓄᖅᑲᑎᑦᑎᖃᑦᑕᓂᕐᒥᒃ ᒪᓕᑦᑐᒋᑦ ᐃᓕᓐᓂᐊᕈᑎᖏᓐᓂᒃ ᐱᑦᑎᐊᖃᑦᑕᖏᓐᓂᖏᑦ. ᑭᓯᐊᓂᓕ, ᓯᓚᑦᑐᓴᕐᕕᒃ 
ᐲᕐᓯᑎᓪᓗᒍ ᐃᓕᓐᓂᐊᖅᑎᒥᒃ ᐃᓕᓐᓂᐊᖅᑕᖓᓂᒃ, ᐃᓕᓐᓂᐊᖅᑎ ᑮᓇᐅᔭᓂᑦ ᐃᑲᔫᑎᐅᕙᑦᑐᓂᑦ 
ᐃᑲᔫᓯᐊᖅᑖᖃᑦᑕᕈᓐᓃᓂᐊᖅᑐᖅ ᑕᕝᕙᓂ ᐃᓕᓐᓂᐊᕈᒻᒥ ᐊᒻᒪᓗ ᓱᓕ ᐊᑭᓕᖅᑕᐅᖃᑦᑕᕈᓐᓇᔾᔮᒐᓂ 
ᑖᔅᓱᒧᖓ ᐃᓕᓐᓂᐊᕈᒻᒧᑦ ᑕᐃᑲᓂ ᓯᓚᑦᑐᓴᕐᕕᒻᒥ ᐃᓯᕈᓐᓇᕐᓯᑎᑕᐅᒃᑲᓐᓂᕋᓱᓐᓂᖓᓂ ᐃᓕᓐᓂᐊᕈᑕᐅᕙᑦᑐᒧᑦ.

b.	 ᓄᓇᕗᑦ ᒐᕙᒪᒃᑯᖏᑦ ᑭᒃᑯᑐᐃᓐᓇᕐᓂᑦ ᐊᑭᓕᔅᓴᓕᓐᓂᑦ ᑮᓇᐅᔭᓂᑦ ᒐᕙᒪᒃᑯᑦ 
ᐱᓕᕆᐊᕆᕙᑦᑕᖏᓐᓄᑦ, ᐊᓯᖏᓐᓂᒃ ᑮᓇᐅᔭᓂᑦ ᐃᑲᔫᑎᐅᕙᑦᑐᑦ FANS, ᑮᓇᐅᔭᓂᑦ ᐃᑲᔫᑎᓂᑦ 
ᐃᑲᔫᓯᐊᖅᑖᖃᑦᑕᕈᓐᓇᖏᓐᓂᕋᐃᖃᑦᑕᔾᔮᒍᓐᓃᖅᑐᑦ. ᑐᑭᓯᓇᑦᑎᐊᓂᐊᕐᖓᑦ, ᑭᒃᑯᑐᐃᓐᓇᐃᑦ ᐊᑭᓕᔅᓴᓖᑦ 
ᑮᓇᐅᔭᓂᑦ ᐃᑲᔫᑎᓄᑦ FANS ᓱᓕ ᐊᑭᓕᖅᑕᐅᖃᑦᑕᕈᓐᓇᔾᔮᖏᑦᑐᑦ ᑭᓯᐊᓂ ᐋᖅᑭᔅᓱᐃᓚᐅᖅᑎᓪᓗᒋᑦ 
ᑮᓇᐅᔭᓂᑦ ᐃᑲᔫᑎᓕᕆᔩᑦ FANS ᐊᓪᓚᕝᕕᐊᓄᑦ ᐊᑭᓖᕙᓪᓕᐊᓂᐊᕐᓂᖏᓐᓂᒃ ᑮᓇᐅᔭᓂᑦ ᐊᑭᓕᔅᓴᖏᓐᓂᒃ. 
ᐋᖅᑭᓱᖅᑕᐅᔪᑦ ᓱᑲᑎᕐᓯᒪᓗᐊᕆᐊᖃᙱᑦᑐᑦ ᐊᒻᒪᓗ ᑐᑭᑖᕈᑕᐅᓯᒪᓂᐊᖅᑐᑦ ᑲᒪᒋᕙᑦᑕᖏᑦ−
ᐊᑐᓂᑦ ᒪᓕᑦᑐᒋᑦ.  

c.	 ᑮᓇᐅᔭᓂᑦ ᐃᑲᔫᑏᑦ FANS ᑮᓇᐅᔭᓂᑦ ᐃᑲᔫᑎᔅᓴᖃᕐᐸᒻᒪᑕ ᐃᓕᓐᓂᐊᖅᑎᒧᑦ ᐃᓕᓐᓂᐊᑲᓐᓂᕈᓐᓇᖁᓪᓗᒋᑦ 
ᐅᑯᐊ ᐱᔾᔪᑎᒋᓪᓗᒋᑦ:
•	 ᖁᕝᕙᓯᓐᓂᕐᓴᒥᒃ ᓈᓴᐅᑎᑖᕆᐊᖃᖅᑲᑦ ᐊᖏᖅᑕᐅᔾᔪᑎᔅᓴᖓᓂᒃ ᐊᓯᐊᓄᑦ ᐃᓕᓐᓂᐊᕈᑎᒋᓂᐊᖅᑕᖓᓄᑦ. 
ᑭᓯᐊᓂᓕ, ᑮᓇᐅᔭᓂᑦ ᐃᑲᔫᑏᑦ FANS ᐃᑲᔪᔾᔮᖏᑦᑐᑦ ᐃᓕᓐᓂᐊᑲᓐᓂᕈᑕᐅᓂᐊᖅᑐᒥᒃ ᐃᓕᓐᓂᐊᕈᒻᒥᑦ 
ᐅᕝᕙᓘᓐᓃᑦ ᐃᓕᓐᓂᐊᕈᑎᒥᒃ ᐃᓕᓐᓂᐊᖅᑎᐅᑉ ᐱᔭᕇᕐᓯᒪᔭᖓᓂᒃ ᐊᑦᑐᐊᖏᑉᐸᑦ ᖁᕝᕙᓯᓐᓂᕐᓴᒧᑦ 
ᐃᓕᓐᓂᐊᕈᑎᒋᒋᐊᓕᖓᓄᑦ ᐊᓯᐊᓂᒃ ᐃᓕᓐᓂᐊᕈᑕᐅᕙᑦᑐᒥ.

•	 ᐃᓕᓐᓂᐊᖅᑎ ᐱᔭᕇᕐᓯᖏᑉᐸᑦ ᐃᓕᓐᓂᐊᖅᑕᖓᓂᒃ, ᑭᓯᐊᓂᓕ ᓯᓚᑦᑐᓴᕐᕕᒃ ᐃᓕᓐᓂᐊᖅᑎᒥᒃ 
ᐃᓕᓐᓂᐊᕈᓐᓇᕐᓂᕋᐃᒃᑲᓂᖅᑎᓪᓗᒍ. ᑕᐃᒪᐃᑦᑑᑎᓪᓗᒍ, ᐃᓕᓐᓂᐊᖅᑎ ᐱᓕᕆᑦᑎᐊᓂᕐᓴᐅᒋᐊᖃᕋᔭᖅᑐᖅ 
ᐱᓕᕆᖃᑎᖃᕐᓗᓂ ᑮᓇᐅᔭᓂᑦ ᐃᑲᔫᑎᓂᑦ FANS ᐃᖅᑲᓇᐃᔭᖅᑎᒥᒃ ᐊᒻᒪᓗ ᐋᖅᑮᓗᑎᒃ 
ᐃᓕᓐᓂᐊᖅᑕᖓᓂᒃ ᐱᔭᕇᕐᓯᑦᑎᐊᕈᑎᔅᓴᖓᓂᒃ ᐸᕐᓇᐅᑎᓂᑦ (ᓲᕐᓗ ᐃᒫᒃ ᐋᖅᑭᔅᓱᐃᔾᔪᑎᓗᒍ ᐃᓕᓐᓂᐊᖅᑎ 
ᐊᑐᕆᐊᖃᕐᓂᐊᖅᑕᖏᓐᓂᒃ ᐊᒻᒪᓗ ᐃᑲᔪᖅᑕᐅᔾᔪᑎᒋᒋᐊᖃᒃᑲᓂᖅᑕᖏᓐᓂᒃ, ᐋᖅᑭᔅᓱᐃᓗᑎᒃ 
ᐃᓕᓐᓂᐊᖅᑕᖓᓄᑦ ᐊᖅᑭᓯᒪᓂᐅᓂᐊᖅᑐᓂᑦ, ᓇᐅᑦᑎᕐᓱᖅᑕᐅᔾᔪᑎᒋᓂᐊᖅᑕᖏᓐᓂᒃ ᐃᓕᓐᓂᐊᕈᑎᖏᓐᓂᒃ 
ᐱᓕᕆᖃᑦᑕᕐᓂᖓᓂᒃ ᐊᓯᖏᓐᓂᓪᓗ)

d.	 ᐃᓕᓐᓂᐊᖅᑎ ᖁᔭᓈᓯᑉᐸᑦ ᐃᓕᓐᓂᐊᖅᑕᖏᓐᓂᒃ, ᑮᓇᐅᔭᓂᑦ ᐃᑲᔫᑎᓕᕆᔩᑦ FANS ᓱᓕ 
ᐃᑲᔫᑎᖃᕐᓂᐊᖅᑐᑦ ᐃᓕᓐᓂᐊᖅᑎᒧᑦ ᐅᑎᕈᑎᔅᓴᖏᓐᓂᒃ ᖃᖓᑦᑕᐅᑎᓄᑦ ᐃᑲᔫᑎᓂᑦ, ᐊᒻᒪᓗ 
ᓄᓇᕗᒻᒥᐅᑕᖅ ᐃᓄᒃ ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑐᖅ, ᒪᕐᕉᓐᓂᒃ−ᐱᓇᓱᐊᕈᓰᓐᓂᒃ ᐃᓕᓐᓂᐊᓚᐅᖅᑎᓪᓗᒍ 
ᐊᐅᓪᓛᕈᑎᔅᓴᖏᓐᓂᒃ ᐃᑲᔫᓯᐊᔅᓴᓂᑦ ᑐᓂᔭᐅᒐᔭᖅᑐᖅ ᒪᓕᑦᑐᒋᑦ ᓄᓇᕗᒻᒥᐅᓄᑦ ᐃᓄᓐᓄᑦ 
ᐃᓕᓐᓂᐊᓂᕐᒧᑦ ᐃᑲᔫᓯᐊᔅᓴᑦ.

e.	 ᑮᓇᐅᔭᓂᑦ ᐃᑲᔫᑏᑦ FANS ᖃᑦᑏᓐᓇᕈᖅᑎᑦᑎᒋᐊᖃᖅᑲᑕ ᐃᓕᓐᓂᐊᖅᑎᐅᑉ ᓄᖅᑲᐅᔾᔨᓂᕐᒧᑦ 
ᖃᐅᔨᒃᑲᐃᔾᔪᑎᖓᓂᒃ 30ᓂᑦ ᐅᓪᓗᓂᑦ ᐱᓇᓱᐊᕈᓯᕐᒧᑦ ᐊᑕᐅᓯᕐᒧᑦ (1), ᑖᓐᓇ ᐃᓕᓐᓂᐊᖅᑎ 
ᐊᑭᓕᖅᑕᐅᓗᐊᖁᓇᒍ ᐅᑎᖅᑎᒋᐊᖃᓕᕋᔭᖅᑕᖏᓐᓂᒃ ᑮᓇᐅᔭᓂᑦ ᐃᑲᔫᑎᓕᕆᔨᓄᑦ FANS.

25 5.7 ᐊᑐᖅᑐᐊᕈᑏᑦ ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᖓᑦ ᐊᒻᒪᓗ ᑮᓇᐅᔭᓕᕆᔨᒃᑯᑦ ᐊᓪᓚᕝᕕᖓᑦ 
ᑲᒪᒋᔭᖃᖃᑦᑕᖁᓕᖅᑐᒋᑦ ᑲᒪᒋᔭᐅᖃᑦᑕᕆᐊᓕᓐᓂᑦ ᐲᔭᐃᓗᑎᒃ ᐃᓚᖏᓐᓂ ᐊᑭᓕᖅᑕᐅᔭᕆᐊᓕᓐᓂᑦ 
ᐃᓕᓐᓂᐊᖅᑎᓄᑦ ᐊᑐᖅᑐᐊᕈᑕᐅᓯᒪᔪᓂᑦ, ᐊᒻᒪᓗ ᐃᑲᔫᓯᐊᖅᑖᕈᑎᓂᑦ ᐊᒻᒪᓗ ᐊᑐᖅᑐᐊᕈᑕᐅᓯᒪᔪᓂᑦ 
ᐊᑭᓕᐅᑕᐅᓯᒪᓗᐊᖅᑐᓂᑦ.  

26 5.7 ᐊᑐᖅᑐᐊᕈᑏᑦ ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᖓᑦ ᑮᓇᐅᔭᓂᑦ ᐊᑭᓖᑎᑦᑎᕙᓪᓕᐊᖁᓕᖅᑐᒋᑦ ᐃᓕᓐᓂᐊᖅᑎᓄᑦ 
ᐊᑐᖅᑐᐊᕈᑕᐅᓯᒪᔪᓂᑦ ᒪᓕᑦᑐᒋᑦ ᓄᑖᑦ ᑮᓇᐅᔭᓂᑦ ᐃᑲᔫᑎᓂᑦ FANS Program ᐊᑐᓕᖁᔨᔾᔪᑕᐅᓯᒪᔪᓂᑦ 
ᑖᒃᑯᓇᓃᑦᑐᓂᑦ ᐅᓂᒃᑳᓂᑦ. ᐊᑐᓕᖅᑎᑦᑎᓂᖅ ᑖᒃᑯᓂᖓ ᐊᑐᓕᖁᔨᔾᔪᑕᐅᔪᓂᑦ ᐊᑕᓂᐊᕐᒥᔪᖅ 
ᐊᑐᓕᖁᔨᔾᔪᑕᐅᓯᒪᔪᓄᑦ 2, 3, ᐊᒻᒪ 25 ᐊᑐᖅᑕᐅᖔᓕᕐᓗᑎᒃ ᐊᑐᓕᖅᑎᑕᐅᓗᑎᓪᓗ. 

17ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᓈᓴᐅᑖ
ᐅᓂᒃᑳᓂᑦ 
ᓱᑯᑦᑎᐊᓃᒻᒪᖔᖅ ᐊᑐᓕᖁᔨᔾᔪᑕᐅᔪᑦ

27 5.7 ᐊᑐᖅᑐᐊᕈᑏᑦ ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᖓᑦ ᐋᖅᑮᖁᓪᓗᒋᑦ ᐱᓕᕆᔾᔪᓯᐅᖃᑦᑕᓂᐊᖅᑐᒥᒃ 
ᖃᐅᔨᒪᔾᔪᑕᐅᖃᑦᑕᓂᐊᖅᑐᒥᒃ ᐊᒻᒪᓗ ᐊᐅᓚᑦᑎᔾᔪᑕᐅᖃᑦᑕᓂᐊᖅᑐᒥᒃ ᐊᑭᓕᖅᑕᐅᓯᒪᙱᑦᑐᓂᑦ 
ᐊᑭᓕᐅᑕᐅᓯᒪᓗᐊᖅᑐᓂᑦ ᐃᑲᔫᓯᐊᔅᓴᓂᑦ ᐊᑐᖅᑐᐊᕈᑎᓂᓪᓗ ᒪᓕᑦᑐᒋᑦ ᓄᑖᑦ ᑮᓇᐅᔭᓂᑦ ᐃᑲᔫᑏᑦ 
FANS ᐊᑐᓕᖁᔨᔾᔪᑕᐅᓯᒪᔪᑦ ᑖᒃᑯᓇᓂ ᐅᓂᒃᑳᓂᑦ. ᐊᑐᓕᖁᔨᔾᔪᑕᐅᒋᐊᒃᑲᓂᖅᑐᑦ ᑕᐃᒪᐃᑎᓪᓗᒋᑦ, 
ᐊᑭᓕᖅᑕᐅᓯᒪᙱᑦᑐᑦ ᐊᑭᓕᐅᑕᐅᓯᒪᓗᐊᖅᑐᑦ ᐃᑲᔫᓯᐊᔅᓴᑦ ᓴᖑᑎᑕᐅᖃᑦᑕᖁᓪᓗᒋᑦ ᐊᑐᖅᑐᐊᕈᑎᒥᓂᐅᓕᕐᓗᑎᒃ 
ᐊᒻᒪᓗ ᐊᑭᓕᖅᑕᐅᓯᒪᙱᑦᑐᑦ ᐊᑭᓕᐅᑕᐅᓯᒪᓗᐊᖅᑐᑦ ᐊᑐᖅᑐᐊᕈᑎᒥᓃᑦ ᐃᓚᓕᐅᔾᔭᐅᖃᑦᑕᕐᓗᑎᒃ 
ᐃᓕᓐᓂᐊᖅᑎᐅᑉ ᐊᑐᖅᑐᐊᕈᑎᒋᓯᒪᔭᖏᓐᓄᑦ ᐊᑭᓕᔅᓴᖅᑖᕆᓯᒪᔭᖏᓐᓄᑦ. ᐊᑭᓖᖃᑦᑕᕆᐊᖃᕐᓂᐊᖅᑐᑦ 
ᐊᐃᑦᑑᑎᕕᓂᕐᓄᑦ ᐊᑭᓕᖅᑕᐅᓗᐊᖅᑐᒥᓂᕐᓄᑦ ᐊᑐᖅᑐᐊᕈᑎᓄᓪᓗ ᐱᒋᐊᕋᔭᖅᑐᑦ ᑭᖑᓪᓕᖅᐹᖓᓐᓂ 
ᐅᓪᓗᖅ 6−ᒋᔭᖓᓂ ᑕᖅᑮᑦ ᐊᓂᒍᖅᓯᒪᓕᖅᑎᓪᓗᒋᑦ ᐃᓕᓐᓂᐊᖅᑎ ᐱᔭᕇᓚᐅᖅᑎᓪᓗᒍ ᐃᓕᓐᓂᐊᖅᑕᒥᓐᓂ 
ᐅᕝᕙᓘᓐᓃᑦ ᓄᖅᑲᖅᑐᒥᓂᐅᓚᐅᖅᑎᓪᓗᒍ.  ᐊᑐᓕᖅᑎᑦᑎᓂᖅ ᑖᔅᓱᒥᖓ ᐊᑐᓕᖁᔨᔾᔪᑕᐅᔪᒥᒃ ᐊᑕᓂᐊᕐᒥᔪᖅ 
ᐊᑐᓕᖁᔨᔾᔪᑕᐅᓯᒪᔪᓄᑦ 2, 3, ᐊᒻᒪ 25 ᐊᑐᖅᑕᐅᖔᓕᕐᓗᑎᒃ ᐊᑐᓕᖅᑎᑕᐅᓗᑎᓪᓗ. 

28 5.7 ᐊᑐᖅᑐᐊᕈᑏᑦ ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᓂᕐᒧᑦ ᐊᓪᓚᕝᕕᒃ ᐊᑐᖃᑦᑕᖁᒍᓐᓃᖅᑐᒋᑦ ᒫᓐᓇ ᐊᑐᖅᑐᐊᕈᑎᓂᑦ 
ᐊᑭᑭᓪᓕᒋᐊᕈᑎᐅᕙᑦᑐᓂᑦ ᑕᕝᕘᓇ ᑮᓇᐅᔭᓂᑦ ᐃᑲᔫᑎᐅᕙᑦᑐᑎᒍᑦ FANS, ᐊᒻᒪᓗ ᑭᖑᕝᕕᖔᕐᓗᒋᑦ ᐅᑯᓄᖓ:

•	 ᐃᓕᓐᓂᐊᖅᑏᑦ ᐃᑲᔫᓯᐊᖅᑖᕈᓐᓇᑐᐃᓐᓇᕆᐊᖃᕐᖓᑕ ᐊᑐᖅᑐᐊᕐᓯᒪᔭᖏᓐᓄᑦ ᐊᑭᑭᓪᓕᒋᐊᕈᑎᓂᑦ 
$6,000ᓂᑦ ᐊᕐᕌᒍᑕᒫᑦ ᓯᕗᓪᓕᕐᓄᑦ ᐱᖓᓱᓄᑦ (3) ᐊᕐᕌᒍᓄᑦ ᓄᖅᑲᐅᔾᔨᓚᐅᖅᑎᓪᓗᒋᑦ 
ᐃᓕᓐᓂᐊᖅᑕᖏᓐᓂᒃ. ᑖᒃᑯᐊ ᓈᒪᔪᑦ $6,000 ᐲᖅᑕᐅᖃᑦᑕᓂᐊᖅᑐᑦ ᐊᕐᕌᒍᑕᒫᑦ ᓇᓪᓕᕐᕕᖓᓂ ᐅᓪᓗᖓᑕ 
ᐃᓕᓐᓂᐊᖅᑎᐅᑉ ᐊᑎᓕᐅᕐᕕᒥᓂᖓᓂ ᐊᑭᑭᓪᓕᒋᐊᕈᑎᓄᑦ ᐊᖏᖃᑎᒌᒍᑎᓂᑦ.  

•	 ᐊᕐᕌᒍᖓᓂ ᑎᓴᒪᖓᓐᓂ (4) ᐱᒋᐊᕐᕕᒋᓗᒍ ᑭᖑᓂᐊᒍᓪᓗ, ᐃᓕᓐᓂᐊᖅᑏᑦ ᐊᑐᖅᑐᐊᕈᑎᒋᓯᒪᔭᖏᓐᓂᒃ 
ᐊᑭᑭᓪᓕᒋᐊᕈᑎᖃᕈᓐᓇᖅᑐᑦ $8,000ᓂᑦ ᐊᕐᕌᒍᑕᒫᑦ. ᑖᒃᑯᐊ ᓈᒪᔪᑦ $8,000 
ᐲᖅᑕᐅᖃᑦᑕᓂᐊᖅᑐᑦ ᐊᕐᕌᒍᑕᒫᑦ ᓇᓪᓕᕐᕕᖓᓂ ᐅᓪᓗᖓᑕ ᐃᓕᓐᓂᐊᖅᑎᐅᑉ ᐊᑎᓕᐅᕐᕕᒥᓂᖓᓂ 
ᐊᑭᑭᓪᓕᒋᐊᕈᑎᓄᑦ ᐊᖏᖃᑎᒌᒍᑎᓂᑦ.

•	 ᐃᓕᓐᓂᐊᖅᑎ ᓱᓕ ᐊᑑᑎᑎᑦᑎᐊᖏᓐᓇᖅᑲᑦ ᐊᑐᖅᑐᐊᕈᑎᒥᓂᖏᓐᓄᑦ ᐊᑭᑭᓪᓕᒋᐊᕈᑎᓄᑦ ᒪᓕᒐᖏᓐᓂᒃ, 
ᐊᑐᖅᑐᐊᖅᑕᒥᓂᖏᑦ ᐲᖅᑕᐅᔪᓐᓇᖅᑐᑦ ᑕᒪᕐᒥᒃ ᐊᑐᕐᓗᒍ ᐊᑐᖅᑐᐊᕈᑎᖏᓐᓂᒃ ᐊᑭᑭᓪᓕᒋᐊᕈᑏᑦ.

ᐃᓕᓐᓂᐊᖅᑏᑦ ᓄᓇᖃᕆᐊᓖᑦ ᐃᖅᑲᓇᐃᔭᕐᓗᑎᓪᓗ ᓄᓇᕗᒻᒥ ᐃᓱᒪᒋᔭᐅᔪᓐᓇᓂᐊᕐᖓᑕ ᐱᓇᓱᐊᖃᑕᐅᔪᓐᓇᕐᓂᖏᓐᓂᒃ, 
ᐊᒻᒪᓗ ᐋᖅᑭᐅᒪᑎᑦᑎᔭᕆᐊᓖᑦ ᓄᓇᖃᕐᓂᖏᓐᓂᒃ ᑕᒫᓂ ᐃᑲᔫᓯᐊᖅᑖᕈᓐᓇᕈᒪᒍᑎᒃ. ᑖᓐᓇ ᐊᑐᖅᑕᐅᔭᕆᐊᓕᒃ 
ᐊᑐᖅᑎᑕᐅᙱᒍᓐᓇᖅᑐᖅ ᐃᓕᓐᓂᐊᖅᑎ ᐃᒪᐃᑎᓪᓗᒍ:

•	 ᐃᓕᓐᓂᐊᓂᕐᒧᑦ ᓄᖅᑲᐅᔾᔨᓯᒪᑲᐃᓐᓇᖅᑲᑦ ᑎᓴᒪᓄᑦ (4) ᐊᕐᕋᒍᓄᑦ; 

•	 ᓄᓇᖓᑕ ᐊᓯᐊᓂ ᐃᖅᑲᓇᐃᔮᖃᕆᐊᖅᑐᑲᐃᓐᓇᕐᓯᒪᑉᐸᑦ ᒪᕐᕉᓐᓄᒃ (2) ᐊᕐᕌᒎᓐᓄᒃ; ᐅᕝᕙᓘᓐᓃᑦ 

•	 ᐊᑯᓂᐅᓂᕐᓴᖅ ᐋᓐᓂᐊᕕᓕᐊᕐᓯᒪᒋᐊᖃᕈᓂ ᐅᕝᕙᓘᓐᓃᑦ ᐋᓐᓂᐊᕕᒻᒥ ᐃᓂᓪᓚᖓᒋᐊᖃᕈᓂ.

ᐊᑐᖅᑐᐊᕐᓯᒪᔭᖏᓐᓂᒃ ᐊᑭᑭᓪᓕᒋᐊᕈᑎ ᐊᑐᕈᓐᓃᕋᔭᖅᑐᖅ ᓇᓕᑐᐃᓐᓇᖏᓐᓂᒃ ᓄᓇᖃᕆᐊᖃᕐᓂᕐᒧᑦ 
ᐊᑐᕆᐊᖃᖅᑕᖏᑦ ᐊᑐᖅᑎᑕᐅᑎᓐᓇᒋᑦ ᐱᖓᓱᑦ ᑕᖅᑮᑦ ᐅᖓᑖᓄᑦ. ᑖᓐᓇ ᐊᑐᖅᑕᐅᔪᓐᓇᖅᑐᖅ ᓇᓪᓕᐊᓐᓂᑐᐃᓐᓇᖅ 
ᑖᒃᑯᓂᖓ ᒪᕐᕉᓐᓂᒃ:

a.	 ᐃᓕᓐᓂᐊᖅᑎ ᑕᖅᑭᑕᒫᑦ ᐊᑐᖅᑐᐊᕐᓯᒪᔭᖏᓐᓂᒃ ᐊᑭᓖᖃᑦᑕᕐᓗᓂ ᑕᐃᒫᒃ ᑎᑎᕋᖅᑕᐅᓯᒪᒻᒪᑕ 
ᑲᑎᑕᐅᓯᒪᔪᓂᑦ ᐊᑐᖅᑐᐊᕈᑎᓄᑦ ᐊᖏᖃᑎᒌᒍᑎᓂᑦ ᐱᒋᐊᕐᓗᑎᒃ ᑎᓴᒪᖓᓐᓂ ᑕᖅᑭᖓᓐᓂ 
ᓄᓇᖃᖅᑎᓐᓇᒋᑦ ᓄᓇᕗᒻᒥ ᐊᒻᒪᓗ ᑲᔪᓯᓂᐊᖅᑐᓂ ᑕᐃᒫᒃ ᐅᑎᕋᓱᓐᓂᖓᓂ ᑕᒪᐅᖓ; ᐅᕝᕙᓘᓐᓃᑦ

b.	 ᐋᖅᑭᓯᒪᕕᖓ ᐊᑭᑭᓪᓕᒋᐊᕈᑎᔅᓴᖏᓐᓄᑦ ᐊᑐᖅᑐᐊᕐᓯᒪᔭᖏᑕ ᐅᖓᕙᕆᐊᖅᑕᐅᔪᓐᓇᖅᑐᖅ ᒪᓕᑦᑐᒋᑦ 
ᐊᒥᓲᓂᖏᑦ ᑕᖅᑮᑦ ᑕᒫᓂᒥᐅᑕᐅᓯᒪᙱᓐᓂᖓᓄᑦ (ᐱᖃᓯᐅᑎᓇᒋᑦ ᓯᕗᓪᓖᑦ ᐱᖓᓱᑦ ᑕᖅᑮᑦ) 

ᐃᓕᓐᓂᐊᖅᑎ ᓄᓇᕗᒻᒥᐅᑕᐅᙱᑉᐸᑦ ᓱᓕ ᑖᒃᑯᐊ ᐊᑐᖅᑎᑕᐅᙱᑦᑐᑦ ᐱᖓᓱᑦ−ᑕᖅᑮᑦ ᑭᖑᓂᐊᒍᑦ, 
ᐊᑐᖅᑐᐊᕐᓯᒪᔭᖏᑦ ᓴᖑᑎᑕᐅᓂᐊᖅᑐᑦ ᐊᑭᑭᓪᓕᒋᐊᕋᔅᓴᐅᔾᔮᒍᓐᓃᖅᑐᓄᑦ ᐊᑐᖅᑐᐊᕈᑎᓄᑦ ᐊᒻᒪᓗ 
ᐊᑭᓕᕐᓱᐃᖃᑦᑕᕆᐊᖃᕐᓂᐊᓕᖅᑐᓂ ᑕᖅᑭᑕᒫᑦ ᐋᖅᑭᓯᒪᓗᒋᑦ ᒪᓕᑦᑐᖏᑦ ᐋᖅᑭᒋᐊᖅᑕᐅᓯᒪᔪᑦ ᑲᑎᑕᐅᓯᒪᔪᑦ 
ᐊᑐᖅᑐᐊᕈᑎᖏᓐᓄᑦ ᐊᖏᖃᑎᒌᒍᑏᑦ ᑮᓇᐅᔭᓂᑦ ᐃᑲᔫᑎᓄᑦ FANS ᐊᓪᓚᕕᒻᒧᑦ.

29 5.7 ᐊᑐᖅᑐᐊᕈᑏᑦ ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᖓᑦ ᐋᖅᑭᔅᓯᖁᓪᓗᒋᑦ ᐊᑐᓕᖅᑎᑦᑎᓗᑎᓪᓗ ᖁᕝᕙᓯᓐᓂᕐᓴᒥ 
ᐃᓕᓐᓂᐊᖅᑎᓄᑦ ᐃᑲᔫᑎᓄᑦ ᐊᖏᖃᑎᒌᒍᑎᓂᑦ ᑖᒃᑯᓄᖓ ᑮᓇᐅᔭᓂᑦ ᐃᑲᔫᑎᖃᕐᐸᑦᑐᓄᑦ FANS. ᑕᐃᒫᒃ 
ᐊᖏᖃᑎᒌᒍᑏᑦ ᐊᑐᖅᑕᐅᖃᑦᑕᓂᐊᕐᖓᑕ ᐊᑐᖅᑐᐊᕈᑎᓂᑦ ᐊᒻᒪᓗ ᐃᑲᔫᓯᐊᔅᓴᓂᑦ ᐊᑭᓕᖅᑕᐅᓯᒪᔪᓂᑦ 
ᐊᒻᒪᓗ ᐃᓱᒪᒋᔭᐅᒋᐊᖃᑦᑕᓂᐊᕐᖓᑕ ᐊᑐᖅᑎᓪᓗᒋᑦ ᐊᖏᖃᑎᒌᒍᑎᓂᑦ ᑕᑯᖅᑯᔾᔨᖃᑦᑕᓂᕐᒧᑦ ᐊᒻᒪᓗ 
ᑕᐅᕐᓰᒍᑎᖃᖃᑦᑕᓂᕐᒧᑦ ᐃᓕᓐᓂᐊᖅᑎᐅᑉ ᒥᔅᓵᓄᑦ ᑐᑭᓯᓯᒪᔾᔪᑎᔅᓴᓂᑦ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᐊᒻᒪᓗ ᐊᓯᐊᓄᑦ 
ᓯᓚᑦᑐᓴᕐᕕᓐᓄᑦ ᑮᓇᐅᔭᖃᖅᑎᑦᑎᕙᑦᑐᓄᑦ, ᓲᕐᓗ ᐊᕕᑦᑐᕐᓯᒪᓂᐅᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᑦ.

18 ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



ᓈᓴᐅᑖ
ᐅᓂᒃᑳᓂᑦ 
ᓱᑯᑦᑎᐊᓃᒻᒪᖔᖅ ᐊᑐᓕᖁᔨᔾᔪᑕᐅᔪᑦ

30 5.8 ᐊᑭᓖᖃᑦᑕᓂᕐᒧᑦ 
ᐱᓕᕆᔾᔪᓯᐅᓲᑦ ᐊᒻᒪᓗ 
ᐋᖅᑭᓯᒪᓂᖏᑦ

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᖓᑦ ᐊᑐᖃᑦᑕᖁᒍᓐᓃᖅᑐᒋᑦ ᒫᓐᓇ ᐊᑭᓖᖃᑦᑕᓂᕐᒧᑦ 
ᐱᐅᓯᕆᕙᑦᑕᖏᓐᓂᒃ ᑮᓇᐅᔭᓂᑦ ᐊᑭᓖᖃᑦᑕᓂᕐᒥᒃ ᐃᓕᓐᓂᐊᕈᑎᓄᑦ ᐊᒻᒪᓗ ᐊᑭᓕᐅᑕᐅᔅᓴᐃᓐᓇᕆᐊᖃᕐᐸᑦᑐᓄᑦ 
ᐊᑭᖏᓐᓄᑦ ᑮᓇᐅᔭᓂᑦ ᐃᑲᔫᑎᓂᑦ FANS ᐊᑭᓕᖅᑕᐅᕙᑦᑐᓄᑦ ᐃᓕᓐᓂᐊᖅᑎᓄᑦ ᐊᒻᒪᓗ ᐊᑭᓕᐅᑎᒋᖔᖃᑦᑕᕐᓗᒋᑦ 
ᑖᒃᑯᐊ ᓯᓚᑦᑐᓴᕐᕕᒻᒧᑦ, ᐱᔾᔪᑎᒋᓪᓗᒋᑦ ᑕᒪᕐᒥᒃ ᑮᓇᐅᔭᓂᑦ ᐃᑲᔫᓯᐊᖅᑖᐸᑦᑐᑦ ᑮᓇᐅᔭᓂᑦ ᐃᑲᔫᑎᓂᑦ 
FANS ᐃᓕᓐᓂᐊᖅᑏᑦ.

31 5.8 ᐊᑭᓖᖃᑦᑕᓂᕐᒧᑦ 
ᐱᓕᕆᔾᔪᓯᐅᓲᑦ ᐊᒻᒪᓗ 
ᐋᖅᑭᓯᒪᓂᖏᑦ

ᐊᑐᓕᖁᔨᔾᔪᑕᐅᔪᖅ ᐊᑐᖅᑕᐅᖃᑦᑕᕆᐊᖃᕐᓂᐊᖅᑐᒥᒃ ᐋᖅᑭᔅᓯᖁᓪᓗᒋᑦ ᑕᒪᕐᒥᒃ ᑮᓇᐅᔭᓂᑦ ᐃᑲᔫᑎᓂᑦ FANS−
ᐊᑭᓕᖅᑕᐅᕙᑦᑐᑦ ᐃᓕᓐᓂᐊᖅᑏᑦ ᐱᔭᕇᕐᓯᖃᑦᑕᖁᓪᓗᒋᑦ ᑮᓇᐅᔭᓂᑦ ᐃᑲᔫᑎᓂᑦ FANS ᑐᑭᓯᓯᒪᔾᔪᑎᔅᓴᓂᑦ 
ᑎᑎᕋᕐᕕᐅᔭᕆᐊᓕᒻᒥᒃ ᑐᓂᓯᔭᐅᓚᐅᙱᓐᓂᖏᓐᓂᒃ ᑮᓇᐅᔭᓂᑦ ᐃᑲᔫᓯᐊᓂᑦ. ᑖᓐᓇ ᐊᑐᖅᑕᐅᖃᑦᑕᓂᐊᖅᑐᖅ 
ᐋᖅᑭᓱᖅᑕᐅᓯᒪᔭᕆᐊᓕᒃ ᐃᑲᔫᑎᖃᕐᓂᐊᕐᖓᑦ ᐃᓕᓐᓂᐊᖅᑏᑦ ᑐᑭᓯᓯᒪᖁᓪᓗᒋᑦ ᐃᒫᒃ:

a.	 ᖃᓄᖅ ᑖᒃᑯᐊ ᑮᓇᐅᔭᓂᑦ ᐃᑲᔫᑏᑦ FANS ᐊᑑᑎᖃᖃᑦᑕᕐᒪᖔᑕ; 

b.	 ᑲᒪᒋᔭᔅᓴᒫᕆᓂᐊᖅᑕᖏᓐᓂᒃ ᑮᓇᐅᔭᓂᑦ ᐃᑲᔫᓯᐊᖅᑖᕐᓯᒪᓗᑎᒃ ᐃᓕᓐᓂᐊᖅᑎᐅᓗᑎᒃ; ᐊᒻᒪᓗ

c.	 ᖃᓄᖅ ᑲᒪᒋᔭᖃᕆᐊᖃᕐᒪᖔᑕ ᑮᓇᐅᔭᓂᑦ ᐃᑲᔫᓯᐊᖅᑖᕆᓯᒪᔭᖏᓐᓂᒃ (ᓲᕐᓗ ᒪᑯᓂᖓ, 
ᑮᓇᐅᔭᓕᕆᔾᔪᑎᖏᓐᓄᑦ ᑐᑭᓯᓯᒪᔾᔪᑎᔅᓴᐅᑦ ᐊᑐᖅᑕᐅᒐᔪᓲᑦ ᓲᕐᓗ ᐃᒫᒃ ᖃᓄᖅ ᐋᖅᑭᔅᓱᐃᔭᕆᐊᖃᕐᒪᖔᑕ 
ᑮᓇᐅᔭᖅᑑᑎᔅᓴᖏᓐᓂᒃ).

32 5.8 ᐊᑭᓖᖃᑦᑕᓂᕐᒧᑦ 
ᐱᓕᕆᔾᔪᓯᐅᓲᑦ ᐊᒻᒪᓗ 
ᐋᖅᑭᓯᒪᓂᖏᑦ

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᖓᑦ ᐊᑭᓖᖃᑦᑕᖁᓪᓗᒋᑦ ᓇᔪᒐᖓᓄᑦ ᐊᒻᒪᓗ 
ᓂᕆᔾᔪᑎᔅᓴᓄᑦ ᐊᑭᓕᕆᐊᖃᕐᐸᑦᑕᖏᓐᓂᒃ ᐊᑭᓖᖔᖃᑦᑕᕐᓗᑎᒃ ᓯᓚᑦᑐᓴᕐᕕᒻᒧᑦ, ᐱᔾᔪᑎᒋᓪᓗᒋᑦ ᑕᒪᕐᒥᒃ 
ᑮᓇᐅᔭᓂᑦ ᐃᑲᔫᑎᓂᑦ FANS−ᐊᑭᓕᖅᑕᐅᕙᑦᑐᑦ ᐃᓕᓐᓂᐊᖅᑏᑦ. ᐊᑭᓖᓚᐅᖅᑎᓪᓗᒋᑦ, ᐊᒥᐊᒃᑯᖏᑦ ᑮᓇᐅᔭᑦ 
ᑐᓂᔭᐅᖃᑦᑕᕐᓗᑎᒃ ᐃᓕᓐᓂᐊᖅᑎᒧᑦ ᒪᓕᑦᑐᒋᑦ ᑖᒃᑯᐊ ᐊᑐᖅᑕᐅᒐᔪᑉᐸᑦᑐᑦ ᑮᓇᐅᔭᓂᑦ ᐃᑲᔫᑎᓂᑦ FANS 
ᐊᑭᓖᖃᑦᑕᓂᕐᒧᑦ ᐋᖅᑭᓯᒪᓂᖏᑦ.

33 5.9 FANS 
ᑮᓇᐅᔭᓂᑦ ᐃᑲᔫᑎᓂᑦ 
ᑐᔅᓯᕋᐅᓯᐅᕐᓂᕐᒧᑦ 
ᒪᑐᕕᒋᕙᑦᑕᖏᑦ

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᖓᑦ ᐋᖅᑭᔅᓯᖁᓪᓗᒋᑦ ᐊᑕᐅᓯᕐᒥᒃ ᑐᔅᓯᕋᐅᑎᓄᑦ 
ᒪᑐᐃᕐᕕᒋᖃᑦᑕᓂᐊᖅᑕᖓᓂᒃ ᑕᒪᕐᒥᒃ ᓯᓚᑦᑐᓴᕐᕕᒻᒥ ᐃᓕᓐᓂᐊᕈᑕᐅᕙᑦᑐᓄᑦ ᐋᖅᑭᓯᒪᖃᑦᑕᓂᐊᖅᑐᒥᒃ 
12ᓄᑦ−ᑕᖅᑭᓄᑦ ᑐᔅᓯᕋᐅᓯᐅᕐᕕᐅᖃᑦᑕᓂᐊᖅᑐᒥᒃ. ᐊᑐᓕᖁᔨᔾᔪᑕᐅᒋᐊᒃᑲᓂᕐᒥᔪᖅ ᐊᕐᕌᒍᑕᒫᑦ ᑐᔅᓯᕋᐅᑎᓄᑦ 
ᒪᑐᐃᕐᕕᒋᖃᑦᑕᓂᐊᖅᑕᖓ ᐋᖅᑭᓯᒪᖁᓪᓗᒍ ᒪᐃ 1ᒧᑦ ᐃᓘᓐᓇᖏᓐᓄᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᕈᑎᔅᓴᓄᑦ 12ᓄᑦ−
ᑕᖅᑭᓄᑦ ᐋᖅᑭᓯᒪᔪᓄᑦ ᑐᔅᓯᕋᐅᑕᐅᔪᓐᓇᖅᑐᓄᑦ ᐋᒡᒌᓯ 1ᒥ ᔪᓚᐃ 31ᒧᑦ. 

34 5.9 FANS 
ᑮᓇᐅᔭᓂᑦ ᐃᑲᔫᑎᓂᑦ 
ᑐᔅᓯᕋᐅᓯᐅᕐᓂᕐᒧᑦ 
ᒪᑐᕕᒋᕙᑦᑕᖏᑦ

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᖅᑏᑦ ᓱᓕ ᑐᔅᓯᕋᐅᑎᖃᖃᑦᑕᕈᓐᓇᖁᓪᓗᒋᑦ ᑮᓇᐅᔭᓂᑦ ᐃᑲᔫᓯᐊᔅᓴᓂᑦ FANS 
ᑎᓴᒪᐅᔪᖅᑐᓄᑦ (8) ᐱᓇᓱᐊᕈᓯᕐᓄᑦ ᑎᑭᐅᒪᔪᒥᒃ ᐃᓕᓐᓂᐊᖅᑕᖓᑕ ᐃᓱᓕᕝᕕᔅᓴᖓᓄᑦ.

35 5.10 FANS 
ᑮᓇᐅᔭᓂᑦ ᐃᑲᔫᑎᓄᑦ 
ᐊᔪᐃᓐᓇᕆᐊᒃᑲᓐᓂᕈᑏᑦ

ᐊᑐᓕᖁᔨᔾᔪᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᑦ ᐊᓪᓚᕝᕕᖓᑦ ᐊᑐᖃᑦᑕᖁᒍᓐᓃᖅᑐᒋᑦ ᒫᓐᓇ ᐱᖓᓱᐃᓕᖅᑲᖓᔪᒥᒃ 
ᐊᔪᐃᓐᓇᕆᐊᒃᑲᓐᓂᕈᑎᖃᕐᓂᕐᒧᑦ ᐱᓕᕆᔾᔪᓯᐅᕙᑦᑐᒥᒃ, ᐊᒻᒪᓗ ᐋᖅᑭᔅᓯᖔᖁᓪᓗᒋᑦ, ᐊᑐᖔᖃᑦᑕᓕᕐᓗᑎᒃ 
ᒪᕐᕈᐃᓕᖅᑲᖓᔪᒥᒃ ᐊᔪᐃᓐᓇᕆᐊᒃᑲᓐᓂᕈᑎᖃᕐᓂᒧᕐᑦ ᐱᓕᕆᔾᔪᓯᐅᖃᑦᑕᓂᐊᖅᑐᒥᒃ ᑮᓇᐅᔭᓂᑦ ᐃᑲᔫᑎᓄᑦ 
FANS ᐃᒪᐃᓕᖓᓗᑎᒃ:

•	 ᓯᕗᓪᓕᕐᒥ ᐊᔪᐃᓐᓇᕆᐊᒃᑲᓐᓂᕈᑎ ᑲᒪᒋᔭᐅᓗᓂ ᐃᖅᑲᓇᐃᔭᕐᕕᐅᑉ ᐃᓗᐊᓂ ᑮᓇᐅᔭᓂᑦ ᐃᑲᔫᑎᓕᕆᔨᓂᑦ 
FANS, ᐃᒪᐃᓕᖓᓗᑎᒃ:  ᑮᓇᐅᔭᓂᑦ ᐃᑲᔫᑎᓄᑦ ᐊᐅᓚᑦᑎᔨ, ᖁᕝᕙᓯᓐᓂᕐᓴᒥ ᐃᓕᓐᓂᐊᓂᕐᒧᑦ 
ᐊᑐᐊᒐᕐᓂᑦ ᕿᒥᕐᕈᔨᓪᓗᐊᑕᖅ, ᐊᒻᒪᓗ ᑮᓇᐅᔭᓂᑦ ᐃᑲᔫᑎᓂᑦ FANS ᐃᑲᔫᑎᓕᕆᔨᓪᓗᐊᑕᖅ (ᐅᕝᕙᓘᓐᓃᑦ 
ᑎᓕᔭᐅᓯᒪᔪᖅ ᑲᒪᒋᔭᖃᖁᓪᓗᒍ(ᒋᑦ) ᑖᒃᑯᓂᖓ ᐃᖅᑲᓇᐃᔮᖑᔪᓂᑦ). ᑮᓇᐅᔭᓂᑦ ᐃᑲᔫᑎᔅᓴᓕᕆᔨ FANS 
Officer ᑐᑭᑕᕈᑎᖓ ᕿᒥᕐᕈᔭᐅᑎᓪᓗᒍ ᑎᓕᔭᐅᓯᒪᔭᕆᐊᖃᙱᑦᑐᖅ ᓯᕗᓪᓕᕐᒥ ᑖᒃᑯᓂᖓ ᑲᒪᔪᓂᑦ. 

•	 ᑐᖏᓕᐊᓂ ᐊᔪᐃᓐᓇᕆᐊᒃᑲᓐᓂᕈᑎ ᑲᒪᒋᔭᐅᔭᕆᐊᓕᒃ ᐊᓯᖏᓐᓄᑦ ᑎᒥᐅᔪᓄᑦ, ᖃᐅᔨᒪᔭᖃᑦᑎᐊᖅᑐᓄᑦ 
ᓯᓚᑦᑐᓴᕐᕕᓐᓂᑦ. ᐊᑐᓕᖁᔨᔾᔪᑕᐅᒋᐊᒃᑲᓂᖅᑐᖅ ᐃᓚᒋᔭᐅᔪᑦ ᓯᓚᑦᑐᓴᕐᕕᒻᒥ ᑲᑐᔾᔨᖃᑎᒌᓂᑦ 
ᑲᒪᒋᔭᖃᖁᓪᓗᒋᑦ ᑎᒥᐅᓗᑎᒃ ᑖᓐᓇ ᐱᔾᔪᑎᒋᓪᓗᒍ, ᐃᓚᒋᔭᐅᙱᓪᓗᑎᒃ ᑕᒪᕐᒥᒃ ᑮᓇᐅᔭᓂᑦ ᐃᑲᔫᑎᓂᑦ 
FANS ᑭᒡᒐᑐᖅᑏᑦ (ᑕᑯᓗᒍ ᐊᑐᓕᖁᔨᔾᔪᑕᐅᓯᒪᔪᖅ 8). 

19ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ



20 ᑮᓇᐅᔭᓂᑦ ᐃᑲᔫᑎᓂᑦ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᐃᓘᓐᓇᖏᓐᓂᒃ ᕿᒥᕐᕈᓂᖅ 
ᓇᐃᓈᕐᓯᒪᓪᓗᒋᑦ ᑐᑭᓯᑎᑦᑎᒋᐊᕈᑏᑦ

